
⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	Найрамдлын бяцхан энэ номоо би Колнхертюль-хайм дахь ач охин Гизела Айхнертаа зориулав.

Автоматаар үүсгэсэн тайлбар]

	 

	Одоогоос олон жилийн өмнө хэвлүүхэн барьсан хусан хашаанд нэгэн бяцхан охин суудаг байлаа. Охины нэрийг Гезине гэнэ. Тэр үед дайны гамшиг газар дэлхийг нэрвэж Герман нутагт өнөөдөртэй зүйрлэвэл юм бүхэн их өөр байлаа

	Гезине эх эцэгтэйгээ шавар урцанд амьдардаг байжээ. Эцэг нь шавар урцныхаа сүрэл дээвэр дээр, өрөвтас шувууг үүрлэг гэж тэрэгний дугуй бэхэлсэн байлаа.

	— Өрөвтас хэдийд ирэх юм бэ, аав аа? гэж охиныхоо асуухад эцэг нь:

	— Хавар ирнэ ээ, Гезинхэн минь гэдэг байжээ. 

	Гезине охин зугаатай тэр цагийг хүсэн хүлээх ажээ. Асар удалгүй нарны илч ойртон ойртсоор цэцэг навч соёолон ногоорч эхлэхэд сүрэг шувууд тэнгэрийг үүл мэт бүрхэн нисэн халин иржээ. Ийнхүү анхны хар тодол ч ирэн хавар болжээ. Гезине тэгэхэд өглөө бүр нартай уралдан босоод, нөгөөх өрөвтасууд нь ирчихсэн бол уу? гэж харуулдахад хөх цэгцгийнүүд ирчхээд шулганалдан байх ажээ. Гэтэл тэдгээр бяцхан шувуухайнууд нь энд тэнд очиж цивитт! ци-витт! гэж дуугарсаар намгийн өвс түүж агснаа урт сүүлээ гозолзуулан бас л хар тодлууд шигээ нисээд явчихжээ. Учир нь урьхан хаврын тэр зочдыг хойлог нохой нь хуцаад хөөчихсөн юм байжээ. Тэгэхэд, энэ муу Хойлогийг дээ! гэх болж, түүнийгээ Өрөвтасыг ирэхээс өмнө номхон, үг дууламтгай болгох хэрэгтэй боллоо.

	— Хойлог оо! гэж Гезине долоовор хуруугаараа байшингийн дээвэр лүү зааж: 

	— Тэнд өрөвтас ирж амьдарна. Тэднийг чи хуцаад хөөчихвөл би гомдож чамайг харанхуй нүхэнд хорьчихно шүү! гэхэд Хойлог зэмлүүлж байгаагаа ойлгож чимээгүйхэн ширтэнэ.

Автоматаар үүсгэсэн тайлбар]

	 

	Хойлог уг нь Гезинегийн хамгийн дотнын найз билээ. Тэрээр шинэ жилээр гоёж чимэглэсэн гачуур модны дор эрх дураараа бөмбийн хэвтэх нь эмэг ээжийн нь ээрүүлийн түүдэг шиг бөв бөөрөнхий үзэгдэнэ. Хойлог нь бага зэрэг өсөж Гезинегийн өвдөгтэй чацуу болжээ. Гэвч түүний саглагар урт үсний дороос богинохон хөл нь үл үзэгдэнэ. Хэдийгээр Хойлог богино хөлтэй ч гэсэн хурдан шаламгай бөгөөд Гезинегээс ч хурдан билээ. Тэрээр Гезинег хаашаа ч явсан сүүдэр шиг дагана. Нэгэн өглөө Гезине, нохойгоо барьж түүнд «Энийг хараач!» гэж шивнэв. Энэ үед тэнгэрт хоёр өрөвтас зэрэгцэн нисэж цасан цагаан далавчаа наранд гялалзуулах нь үзэмжтэй сайхан харагджээ. Өрөвтасууд сүрлэн дээвэр дээгүүр алгуурхан эргэлдэж улам улмаар доошилно. Өрөвтасууд минь ээ, ирээч! гэж Гезине хашхиран:

	— Та нар манай энд амьдарч болно шүү гэтэл Фолкер хүү хашаан дотуур хашхичин гүйж,

	— Аль вэ, та минь, энэ муусайн идэмхий шувуунуудыг хөөж явуулъя гэхэд нь Гезине:

	— Чи муу тэнэг толгой, чимээгүй байгаач! гэв Биркенхоф гэгч тосгоны чинээлэг тариачны хүү Фолкер амандаа «Вафф, Вафф» гэж:

	— Би одоохон буудаад унагачихъя гэж модон буугаа шагайв.

Автоматаар үүсгэсэн тайлбар]

	 

	Хойлог түүнийг ууртайгаар боргоосонд Фолкер буугаараа цохив. Хойлог гомдонгуйгаар гасалж гангинаж гарлаа. Энэ шуугианаар хоёр өрөвтас сүрлэн дээврээс алгуурхан нисэн хөөрөв.

	Гезине бачимдан:

	— Битгий яваач өрөвтасууд минь гэж гуйвч өрөвтасууд алгуурхан өндөр авч холдон холдсоор нуга давж одов. Гезинегийн нүдний нулимс хүрээлж нисэн одох шувууны хойноос гомдолтойёо ширтэн зогсов. Онгироо Фолкер ч гүйгээд алга боллоо. Гезине нохойгоо илэн энхрийлж:

	— Алив, хоёулаа аавд очъё гэв.

	Тэдний тарианы газар нь өнчин хусны ард орших бөгөөд тэнд аав нь хос мориор анжис чирүүлэн газар хагалж байжээ.

	— Аав аа, аав аа! гэж Гезине гараараа даллан гүйхэд, Хойлог ч хажууд нь дэлбэн чихээ далбагануулан шогшиж, охины цэцгэн хээтэй эрээн цамцны хормой ч дэрвэхээрээ дэрвэв. Хойлог түрүүлж очлоо. Аав нь тэгэхэд «хаа-я, хаа-я!» хэмээн морио зогсоон:

	— Хоёр өөдөс минь юу бол оо вэ? гэхэд Гезине:

	— Аав аа, өрөвтас ирсэн! Хоёр өрөвтас манай дээвэр дээр буусан. Харин тэгсэн чинь Фолкер хөөгөөд явуулчих юм, яасан балай юм бэ? гэв.

	Аав нь:

	— Ээ, харла аа! Гезинехэн минь их тусгүй юм болж дээ. Тэгэхэд бие хамгаалагч, Хойлог чинь яав даа? гэвэл Гезине:

	— Энэ муу өөдөс яах вэ дээ. Гэлээ ч гэсэн Фолкерийг бас урах дөхсөн шүү. Аав аа, өрөвтас буцаад ирэх болов уу? гэхэд аав нь:

	— Ирэх байлгүй дээ миний хүү, юу ч болсон гурвуулаа жаахан хүч тэнхээ авъя. Тэгвэл бас дэлхий ертөнц арай өөрөөр харагдана гээд газар суув. Тэгээд халааснаасаа хутга гаргаж хиамтай талхаа хуваалаа. Гезине, Хойлог хоёрт хиамнаас нэг нэг үмх ноогдож идэх зуур анжисны морьд шинэхэн ургасан ногооноос амтархан чимхэлнэ.

	Энэ агшинд алсад хүнгэнэх чимээ сонстож Гезине дээш өлийн ажвал тэртээ тэнгэрийн хаяанд таван мөнгөн онгоц наранд гялалзан гарч ирэв. Гезине түүнийг хэсэг ширтсэнээ:

	— Аав аа, эд нар манайхан уу? гэж асуув. Аав нь малгайгаа шил рүүгээ болгож ямар нэгэн зүйлд бодлогошрон, өөдөө ширтэх ажээ. Тэрээр дайны тухай бодно. Дайн таван жил үргэлжилж байгаа боловч төгсгөл нь бас л болоогүй ажээ.

	Женсен дайнд явсан авч, гранатын хэлтэрхийд зүүн нүднийхээ дээхэн хүнд шарх олсноос гэртээ ирсэн юм байжээ.

	— Аав аа, та яагаад дуугүй болчхов оо? гэж охиныгоо гоморхон асуухад аав нь уцаарлангуйгаар:

	— За за, Гезинехэн минь, яасан их үгэнд дуртай юм бэ?! гээд, 

	— Чөх! Ванда, Моритц чөх чөх! гэвээс аавын нь дуугаар морьд шинэхэн соёолсон ногооноос шунамгайгаар хэд хэд тэвдүүхэн хазалснаа анжсаа чирэн зүтгэж эхлэв.

	Гезине хусан ойн захаар хэчнээн тэнэвч өрөвтас нэгийг ч олж үзсэнгүй.

	Нар дээшлэн дээшилсээр орой дээрээс хүчтэй төөнөж эхлэв.

	Хойлог нь ч хулгана гөрөөлөн энд тэнд мяраан гэтнэ.

	Жин үд болоход Женсен анжсаа буулгаж Гезинегийн хамгийн зугаатай мөч эхлэн өрөвтас хайхаа ч мартлаа.

	Аав нь бяцхан охиноо өргөж Вандагийнхаа нуруун дээр мордуулав. Цагаагч гүүний чих нь солбилзож тодхон цагаан үс нь нарны туяанд гялалзан дөрвөн хөл нь тэв тэгшхэн тэвхийн зогсоход Гезине түүний мундаанаас хоёр гараараа атгав. Аав нь тэгтэл «Моритц»-доо мордон «чөх» гэвээс анжисны нь тэр морьд хүнд биеэ дааж ядан цогиулж Хойлог нь тэдний өмнө паацганан давхина. Тэднийг хашааны нь өмнө тариачин авгай Круземарк угтан:

	— Женсен, танд бичиг иржээ гэж дугтуйг сарвайж цэргийн командлалаас ирсэн юм гэнэ ээ. Үүнийг надад Жандарм авчирч өгсөн юм гэв.

	Женсен, дугтуйг яаран задалж доторх бичгийг уншсанаа бичигтэй гар нь тэр дорхноо доош унжиж амандаа «Дахиад л татагдах болжээ, бас тэгээд маргааш шүү» гэж зөөлнөөр гунигтайяа өгүүлэв.

	Гезине аавынхаа ярьсан үгний учрыг ойлгосонгүй ажээ. «Дахиад татагдана» Гэнэ ээ? гэж дотроо бодсоноо ааваасаа учрыг нь асуувал аав нь охиныхоо үгийг анхаарах завгүй бололтой, үнээний саравчинд байсан ээж рүү нь хурдан хурдан алхлав. Гезине ч хойноос нь даган явлаа.

	Дараахан нь тариачдын гуанзанд ээж, аав, охин гурвуул ширээ тойрон суулаа. Тэд нар ням гарагаас бусад өдөр тэнд үдийн хоол иддэг ажээ. Ням гарагт Гезинегийн ээж нь гэртээ үдийн хоол хийж айл аймгийнхан буюу үеэл Эрика нартай нь хооллодог байлаа. Айлынх нь тариачин эр Круземарк дайнд явсаар удаж байгаа ажээ. Өнөөдрийн үдийн хоолонд чавгатай бялуу бэлтгэжээ. Гезине хамгийн түрүүнд чавгыг нь хамаад үмхчхэв. Ээж нь хоол идэх зуураа сандал дээр тавьсан захидлыг сэтгэл зовомгойгоор үе үе ажиглан бодлогошрох ажээ. Гезине «Татагдлаа» гэдэг үгний утгыг сая л ойлголоо. Аав нь дайнд дахиад явах болсон хэрэг байжээ.

	Ренате Лоренцийн ах нь дайнд бас татагдсан билээ. Тэр хүн гэртээ нэгэн удаа түр ирсэн. Тэгэхэд цэргийн хөх саарал хувцас өмсөж тосгоноор зугаацан явахад нь түүнтэй хүн бүр мэндэлж байж билээ. Тэрээр Ренате, Гезине хоёрт амттай ус авч өгч ч байсан. Гэтэл тэр сайн ах дахиад ирээгүй. Түүний ээж нь өдөр бүр гашуудлын хар хувцас өмсөж цаг үргэлж уйтгартай харцаар ширтэн явах болсон билээ. Өнөөдөр харин өөрийн ээжийн нь харц, тэр авгайн харцтай их л адилхан харагдах ажээ. Гезине аавдаа ямар арга заах билээ гэж бодон сууснаа гэнэт түүний санаанд нэгэн ухаан орохоор нь:

	— Тэр муухай балай бичгийг урж хаячхаад явахгүй л байвал болно шүү дээ, гэвэл аав нь:

	— Болохгүй охин минь, тэгвэл аавыг нь бариад шоронд хийчихнэ гэхэд Гезине бас л дахиад нэг ухаан сийлж

	— Та нуугдчихвал яах бол? гэвэл ээж нь Гезинегийн гараас барьж:

	— За одоо боль! хэмээн шивнэж: 

	— Аавыгаа хоолыг нь тайван идүүл! гэв.

	Зуухны гал алгуураар дүрэлзэн асаж Женсен халбагаа тавьж тавагтай хоолоо хойш тавив. Гезине нөгөөх захидлын тухай бодсоор л ажээ. Хамгийн зөв арга нь тэр захидлыг шатаачихмаар л санагдана. Гезинегийн бодлоор, юу ч гэсэн аав нуугдах нь зүйтэй, харин хаана нуугдах вэ гэдэг бэрх асуудалтай тулгарах ажээ. Тэгтэл айлын нь тариачин эзэгтэй: 

	— Женсен, та тэгээд одоо газар хагалахаа зогсоох уу? гэхэд Гезинегийн аав дуугарсангүйд тэр авгай үргэлжлүүлэн: 

	— Танай авгай бид хоёр шиг ийм хоёр бүсгүй хүн, ийм том өрх гэрийг яахыгаа мэдэхээ болилоо. Бидний бэрхшээлийн тухай асуух хүн нэг ч байхгүй, харин хурааж авахыг л ярих хүн олон байх юм. Манай нөхрөөс сүүлийн хоёр сар захидал ер ирсэнгүй гэснээ түүний ерийн тод эрэмгий дуу нь чичрэн тасалдаж: 

	— Хэрэв бид энэ муусайн хүүхдүүдгүй сэн бол бүр горьдлого тасарч гүйцлээ гэв.

	Гезинегийн аав хэсэг зуур охиныгоо бодлогошрон ширтэж дотроо, энэ

	маань идэж ууж жаргах гэж энэ ертөнцөд ирсэн тул хэзээ ч өлсөх ёсгүй гэж бодмогц:

	— Энэ газраа өнөөдөр хагалж дуусгана аа, аль вэ Гезинехэн минь, аавтайгаа хамт морь унаад тарианы талбай руу явах уу? гэхэд Гезине сандал дээр гарч аавынхаа хүзүүгээр тэврэн авснаа гараас нь хөтлөн үсэрч цовхорсоор морины саравч руу явлаа.

	Байшинд хэрүүл дэгдэв. Фолкер бас морь унахыг гуйсанд ээж нь номын цүнх рүү нь зааж, үүнийг үзэх хэрэгтэй гэж хэлж байгаа сонстов. Гэвч тэрээр ээжийн үгийг үл ойшоон амандаа үглэн хөлөөрөө шал дэвслэхэд ээж нь чанга гэгч хоёр дахин алгадав. Фолкер аргагүйн эрхэнд дээд давхар өөд цүнхтэй номоо барьж уйлан хайлсаар мацаж явахдаа цонхоор, морьтой яваа тэр хоёрыг ширтэн, Ванда хэмээгч гүүгээрээ уруу царайлан шогшиж яваа Гезине охиныг ихэд голж буу үүрч сэлэм зүүн тосгоны бүх хүүхдэд ханхалзан давхиж гайхуулах хүслэнд автав.

	Энэ үед тосгоноос мордсон өнөөх хоёрыг хусан ойн захад иртэл аав нь:

	— Буугаарай, түргэлье, ажил их шүү гэж охиноо мориноос нь буулгав.

	Гезине аавыгаа ер тайван байлгасангүй. Тэрээр аавыгаа явуулахгүйн тул нуугдах газар бодож тэр бүрийг ааваасаа шалгаан:

	— Аав аа, зөгийн байшинд таныг нуугдахад хэн ч олохгүй дээ, эсвэл Круземарк гуайн өвсөн дээвэрт ороход ч хэн ч олохгүй дээ... гэснээ, аавыгаа морьдоо анжсанд хөллөж юу ч дуугарахгүй болохоор нь дахин, 

	— Та миний үгийг ердөө сонсохгүй юм гэж гомдвол аав нь

	— Гезинехэн минь, цаадуул чинь намайг хаанаас ч олно. Удахгүй явах хооронд аавыгаа битгий зовоогоод байгаач. Дайн бол хязгааргүй гашуун зовлон шүү дээ, охин минь! гээд анжисны араас бөгтийн явахад нь хайрт охин нь түүний араас ширтэн хоцров. Аавыгаа ийм урамгүй, уруу царайтай байхыг Гезине хэзээ ч үзээгүй билээ. Дайнд явж хүнд шархдан буцаж ирэхдээ ч цовоо сэргэлэн байж билээ. Тэрээр шархдаад ирэхдээ:

	― Би дайныг амсаж мэдлээ. Одоо дайн миний хувьд дууссан. Та нартайгаа одоо үргэлж хамт байх болно гэж ярьж байж билээ. Энэ яриа өнгөрсөн зун болсон гэдгийг Гезине сайн санах ажээ.

	Гэтэл одоо дахиад дайнд явах гэж үү? Аавыг минь хааш нь явуулах бол? Аав минь хэдийд наддаа буцаж ирэх бол? гэж бяцхан охин бодлогошров. Гезине аавыгаа нэг шан хагалаад буцаж ирэхэд нь хөх цамцны нь ханцуйнаас зуурч,

	— Аав аа, дайн яагаад байдаг юм бэ? гэхэд аав нь

	— За даа... яагаад гэнэ ээ?.. Миний хүү түүний учрыг ойлгож чадахгүй ээ, гэвэл Гезине:

	— Үгүй ээ, Аав аа, би мэдмээр байна аа гэж цамцных нь хормойноос чангаасаар: 

	— Та өөрөө надад бүх юмыг л тайлбарлаж өгдөг шүү дээ гэхэд аав нь:

	— Хүү минь, одоо цагт иймэрхүү юмны үнэн учрыг мэдэх нь осолтой болжээ. Учир нь хэн гэнэн нь ам алдчихаж магадгүй шүү дээ. Чи нөгөө нэг, хааны шинэ хувцасны тухай үлгэрийг санаач! гэвэл Гезине: 

	— Тийм ээ, би санаж байна. Гэлээ ч эцсийн эцэст нь тэр бяцхан охин л үнэнийг гаргадаг шүү дээ гэхэд аав нь:

	— Тэгээд хаан тэр талаар баярласан гэж чи бодож байна уу? гэж асуухад:

	Гезине:

	— Үгүй л дээ гэв.

	— За тэр дээ, би бодохдоо тэр хаан бяцхан охинд их муу болсон гэж бодож байна. Баячуул ер нь үнэнээс их айдаг юм. Өнөөдөр ч ялгаагүй яг тэр үеийнх шиг юм шүү. Тэд чинь цаг ямагт улам баяжин хөрөнгөжихийн хүслэн өвөрлөдөг улс. Тийм ч учраас хүний эх орныг дээрэмдэж байгаа юм гэж аавыгаа ярихад бяцхан охин Гезине:

	— Тэгэхдээ, аав аа, та баян болохгүй шүү дээ? гэвэл аав нь,

	— Миний хувьд гэвэл ийм л болохгүй сэн гэхээс өөр горьдох юм алга гэж хиймэл шилэн нүд рүүгээ долоовор хуруугаар зангаж: 

	— Хүмүүс харилцан биесийг буудалцахад ийм явдал байтугай энэнээс илүү аймшигтай зовлонг үзнэ гэхэд, Гезине охин:

	— Тэгвэл та юунд тийм юм руу ахин явах гээд байгаа юм бэ? гэж лавлавал:

	— Яалаа гэж аав нь тийм юманд дурлах билээ. Гезинехэн минь. Бидэнд эрх мэдэл алга. Бид дээд хүмүүсийн тушаалыг үг дуугүй дагах ёстой юм даа гэснээ аав нь чичирсэн гараараа хайртай бяцхан охиныхоо хонгор зөөлөн сэвлэгийг илбэх зуур:

	— Саяын ярьсан үнэн явдлыг зөвхөн өөртөө хадгалж яваарай! Худал хуурмаг явдал удахгүй арилах болно оо гээд анжиснаас барьж: 

	— Чөх, Чөх! гэхэд морьд зүтгэж эхлэв.

	Нар баруун уулын цаад руу аль хэдийн тонгойж оройн сэрүүн тарианы талбайд буух үеэр Гезине Хойлогтойгоо харих болжээ. Гезине тэгэхэд, өөрийг нь газраа хагалж дуустал байвал даарна даа гэж бодсон эцэгтээ:

	— Аав аа! Гэртээ харихдаа намайг унтсан байвал заавал сэрээгээрэй! Гээд явжээ. 

	Гезине харьж явахдаа Хойлогийнхоо хуцах зүг харвал хашааны хажууд Фолкер зогсож байлаа. Тэрээр өргөн суран бүс бүсэлж цэргийн цаасан малгай өмсөж тоглоомон буугаа мөрөвчилжээ.

	Фолкер:

	— Аав чинь хаана байна вэ? гэж асуухад нь Гезине үг дуугаралгүй тойрч гарах гэсэнд тэрээр, 

	— Айлтгүй, би одоо өрөвтасыг чинь хөөхгүй. Аавтай чинь хамт дайнд дайчлагдсан. Бид хоёр миний эцэг дэслэгч Круземаркийн байгаа газар луу маршаар очно. Бас Аяксдаа ч очно. Чи лав мэдээгүй дээ гэв.

	Фолкер, уулаас цэрэг юм уу, анчин болж тоглох дуртай ажээ. Гагцхүү тэрээр өөрийн гэсэн нохойгүйдээ гомдоно. Аав нь Аякс хэмээх нохойгоо дайнд дагуулж явснаас хойш ээж нь дахин нохой тэжээгээгүй ажээ.

	— Чи тэгээд дайнд явна гэж үү? гэж Гезине эргэлзсэн янзаар лавлан асуухад Фолкер:

	— Тэр талаар чамд айх явдал огтхон ч байхгүй. Охин чи юу л ойлгох сон бил ээ дээ?! Юу ч ойлгохгүй шүү дээ. Чи хэтэрхий жаахан байна гэвэл Гезине:

	— Чи л өөрөө ганцаараа маршаараа оч! Миний аав надтай байна гэхэд Фолкер:

	— Тэгж ч арай чадахгүй гэвэл Гезине:

	— Чадна даа гэхэд Фолкер:

	— Тэгвэл аавыг чинь Жандарм Хорниг барьж аваад айж хулчийсныг нь учир буудаж ална даа гэв.

	— Миний аав айж хулчийдаггүй ээ гэхэд Фолкер:

	— Чи л өөрөө муу урцны нусгай хулчгар даа! гэж хашхирваас Гезине уурласандаа чичирч:

	— Чи өөрөө юу юм бэ? Чи муу өмдөө баастагч гэчхээд урцандаа үсэрч ороод хаалгаа тасхийтэл хаачхав.

	«Зоригт баатар» яаж ч чадсангүй хоцорсондоо «Яв» гээд Хойлогийг хөлөөрөө өшиглөх гэтэл бяцхан нохой ухасхийж түүний булчингаас үмхтэл ёолон чимээ тосгоноор дүүрэн цуурайтав.

	— Гезине гал зуухныхаа өрөөний цонхоор харвал Фолкер ёолон хазганасаар холдож ялагч Хойлог эрэмгийгээр «Хав, хав!» гэж түүний араас хуцна.

	Орой, ээжийгээ гэртээ ирэхэд Гезине орондоо аль хэдийний ороод унтчихсан, Хойлог нь орных нь өмнө манаач шиг сахиж сэрүүн хэвтэх ажээ.

	Аав нь гэртээ шөнө дүл болсон хойно ирж охиныгоо сэрээх гэсэн боловч охин нь амтат сайхан зүүдэн дунд гүн нойрсох ажээ. Гезине зүүдэндээ аавыгаа дайнд явуулахгүй нуух сайхан нуувч олжээ. 

	Өрөвтасууд тэдний байшингийн дээвэр дээр өвсөн үүр барьсан нь агуй адил зайтай тул аав нь нуугдахад тохиромжтой ажээ. Хэдийгээр Жандарм Хорниг гэрт нь ирж өнцөг булан бүрийг нэгжсэн боловч аавыг нь олсонгүй гэж зүүдэлтэл Хойлог нь гасалж Гезине сэрвэл аль хэдийний өглөө болж, ээж аав нь харагдахгүй байлаа. 

	Тэрээр:

	— Аав аа! хэмээн дуудахад Хойлогийн нь хуцалтаас өөр юу ч хариу дуулсангүй ээ. Гезине үнээний саравч руу хар хурдаараа гүйж очвол ээж нь уйтгартай харцаар угтаж Гезинегийн гунигт таамаглалыг батлав. Аав нь явчихсан хэрэг байжээ.

	Гезинед өдөр хоног өнгөрөхөө болилоо. Хэн түүнтэй хамт өглөөний тунгалаг агаарт хус модны хажууд цай ууж суух бил ээ? Хэнээс Гезине сонирхсон элдвийн зүйлээ асуух бил ээ? Хэн түүнийг морь унуулах бил ээ? Зөвхөн Хойлог л Гезинед хань болно. Өөр хэн ч үгүй ээ. Аавынх нь ням гарагт уншиж өгдөг зузаан үлгэрийн номоос ижий ганц ч үлгэр уншиж өгсөнгүй. Аав нь юм болгон дээр үгүйлэгдэнэ.

	Аав нь явсаар хоёр удаа захидал бичжээ. Нэгийг нь ээжид нь зориулж нөгөөг нь Гезинед зориулсан байлаа. Тэр захидал, "миний хайрт бяцхан охин минь ээ!" гэж эхэлсэн байсан. Түүнийг Гезине дэрэн дороо хийж унтдаг ажээ. Тэр ч байтугай Гезине захидлыг цээжээрээ уншиж чаддаг учраас ээждээ байсхийгээд л уншиж өгдөг байлаа. Эмч өөрийг нь сургуульд орохыг зөвшөөрвөл уншиж бичиж чаддаг болох юм сан гэж Гезине ихэд хүснэ. Түүнийг сургуульд орохыг эмч ер зөвшөөрөхгүй байжээ. Удаан хугацаагаар өвдөж хэвтсэнээс туранхай эцэнхий яс арьс болсон Гезинед багынх нь хувцас одоо хүртэл таарсаар байлаа. Сурсан хэдэн үсэг нь даанч бүхэл бүтэн захидал бичихэд нь чамлагддаггүй сэн бол энэ тухайгаа тэрээр аавдаа хэчнээн их бичих сэн бол!

	Цэцэрлэг ногоорон хавар эхлэв.

	Бас өрөвтас ч ирж сүрлэн дээвэр дээр модны мөчрөөр сүлжин үүрээ барьсан нь үзэмжтэй ажээ.

	Аавыг нь явснаас хойш Круземарк гуайн авгай морьдоо хөтөчлөх болов. Оройдоо зөвхөн Круземарк авгай л хүүтэйгээ морь унан, тариан талбайгаас ирэх болжээ.

	Фолкер орой бүр өдөржингөө анжсанд зүтгэсэн хөөрхий муу гүү «Вандаг» ийг ташуурдан давирч саравч руу нь цогиулах ажээ. Ингэж давхихыг Гезинегийн аав их дургүйцдэг байсан билээ. Ер нь бүх юм өөрөөр хувирчээ. Ээж нь харанхуй болтол малын хашаанд ажиллаж гэртээ ирмэгц оройныхоо хоолыг бэлтгэн ширээ засан уйтгарлана.

	Гезинег Фолкерийн «Урцны нусгай» гэж хочлон доромжлох ч ихэсжээ. Тэр бүрд нь тэр бээр ээждээ гомдол мэдүүлэвч тэр бүхэн нь ямар ч тус эс болон Ренате Лоренц болон бусад хүүхдүүд ч түүнийг тийн шоолох болжээ. Гезине тэр бүхнийг ямагт санан бодлогоширно. Урцны нусгай гэнэ ээ, түүний урцанд төрж өссөн нь хэнд ямар хамаатай юм бэ? Гезинед өөрийнх нь муу урц ямар ч баян тариачны гоё сайхан сууцнаас солихооргүй санагдана. Урц нь түүнд ямар ч орд харшаас илүү тохиромжтой ажээ. Бас Хойлог шиг нь үнэнч туслагчтай хүн тосгонд өөрөөс нь өөр нэг ч үгүй мэт санагдана. Тэжээмэл туулайнууд нь ч Гезинег өдөртөө зугаацуулна. Тэр туулайнуудыг нь эмэг ээж Ида нь сүүний тэргээр ач охиндоо явуулсан юм байжээ. Өнөөдрөөс тэд нь шинэхэн ургасан ногоог чимхлэх болжээ. Дөрвөн жижиг бөмбийсөн цагаан амьтад зүлгэн дээгүүр гүвтнэнэ. Тэд хамгийн шим шүүстэй ногоог сонгон зулгаана. Хойлог тэдгээр бөжингүүдийг хураан тогтоох нь яг л хонь хариулж сурсан нохой шиг ажээ. Гезинег туулайныхаа бүхээгт шинэ өвс тавьж байтал тосгоны хүүхдүүд шуугилдаж эхэллээ. Чагнавал «Олзлогдсон хүн ирлээ!» хэмээх ажээ.

	Ойрын хэдэн өдрөөс энэ тосгоныхон олзны хүний сургийг сонсож хүлээж байсан ажээ. Учир нь бүх эрэгтэйчүүд дайнд явчихсан болохоор тариалан, малын хашаанд ажиллах харчуулгүйдэж байлаа.

	Фолкер хашаа даган гүйн харайж

	— Аяа, яасан догь вэ! хэмээн модон буугаа савчуулж: — Манайд ирэх Оросыг би одоо авчиръя гэнэ. 

	Түүнийгээ Гезинед харуулахыг хүсэх ажээ.

	Гезине туулайнуудаа саравчинд нь бушуухан оруулчхаад хашааны хаалганы орчим очтол яс арьс болтлоо турж эцсэн толгой нүцгэн олзны хүн гуйван дайван ирж явлаа. Тэрээр нүцгэн хөлөө даавуугаар ороожээ. Тунгалаг цэнхэр нүд нь туранхай цайвар нүүрэндээ сүртэй гялалзана.

	Хойлогийг боргооход Гезине:

	— Чимээгүй! гэж шивнэв.

	Гуйвчин яваа тэр хүн Гезинед бүр ойртон ирэхэд тэр хэчнээн ядарч шүд зуун яваа нь илт харагдана.

	— Бушуу, бушуу Иван! гэж Жандарм Хорниг тушаан зандрахад Гезине дотроо, үүнийг юунд ингэж их зовооно вэ гэж бодно. 

	Фолкерын бах нь ханасан бололтой Жандармыг дуурайж «Бушуу, бушуу Иван!» гэж тушаана.

	Тэднийг хашаандаа хүлээж байсан тариачин авгай гарч ирээд:

	— Ээ бурхан минь, Хорниг минь, чи чинь юу авчирч байгаа нь энэ вэ? Энэ чинь хүн ч гэхээргүй л болсон амьтан байна шүү дээ. Ийм амьтан тэгээд бас ажил хийж чадна гэж үү? гэхэд Жандарм Хорниг, авгайг хажуу тийш нь зайлуулж:

	— Өртөө газар явган явж ирчхээд байхад нь уу? хэмээв. 

	Жандарм цааш нь үргэлжлүүлж:

	— Энэ большевик нөхцөлгүй их тэсвэртэй хүн юм шүү. Тэсвэртэй, тэгээд бас осолтой гэж мэдээрэй! Ганц захих юм та өөрөө хэрэгт хамт орчхуузай!.. гэж сануулав.

	Энэ хооронд олзны хүн морины саравчийг ар зоогоороо налан зогсож эргэн тойрныг ажиглан ширтвээс түүний цэнхэр нүдний хараа Гезине дээр инээмсэглэн хэсэг зуур тогтох шиг охинд санагдав. Гезине тэрэгний араар гэтэж дугуйны хигээсний завсраар ажиглаж аман дотроо, нүд нь бараг миний аавынх шиг юм байна шүү дээ гэж шивнэнэ. Тэрээр дахиад л нөгөөх тэрэгний араар хүрч ирж ажиглав. Фолкер ч харийн хүний өмнө харуулын үүргийг гүйцэтгэж модон буугаа мөрөндөө үүрч түүний урдуур хойгуур дав дэвхийн алхаж жинхэнэ харгалзагчийн дүр үзүүлнэ. Хорниг тариачин эзэгтэйтэй саравчинд орсноо:

	— Иван! Энэ чиний эзэн гэж Круземарк авгай руу хуруугаараа зааж: — Эзэн! Ойлгож байна уу? Үгийг нь сайн дагаж бай! Ажиллана аа! гэхэд оросын царай огтхон ч өөрчлөгдсөнгүй.

	— Алив, жаал аа, энэ байшингийнхныг бүгдийг гаргаад ир гэж Хорниг тушаахад Фолкер дуулгавартай гэгч нь ухасхийж саалийн газраа очин дэвхцэж «Женсен гуайн авгай, бас Эрика аа! Гараарай, жандарм гуай орос авчирсан шүү» гэж хашхирав.

	Арван дөрвөн настай Эрика бол бөмбөгөнд нэрвэгдсэн Берлинээс хүргэгдэж ирсэн охин юм. Түүний ээж нь шатаж байсан байшингийн халуун нурманд түлэгджээ. Шөнийн тэр аймшигт үйл явдлыг одоо ч гэсэн охины цонхигор царайнаас үзэж болохоор ажээ.

	Зовлон үзсэн өнчин охин их л болгоомжтойгоор ойртож ядан явна. Женсений авгай хормогчоо хоёр гараараа базан хөөрхий тэр олзны хүнийг хараад эх хүний энэрэнгүй сэтгэлээр элэг эмтрэхийн эрхэнд хоёр алгаараа нүүрээ таглавал түүний нь Хорниг харж уурлан зандарч:

	— За за, битгий ший үзүүлээд бай! Наадах чинь манай дайсан байна. Энэ тэгээд байшин сууц, гэрийн босго алхах эрхгүй шүү. Одоогоор морины саравчинд хоноглож байг! Дараа нь бид энэ мууг торонд хийж орхих юм шүү. Шөлний төмпөн олж өгөөрэй. Фолкер чи! Ойлгосон биз? гэхэд жаал хүү годосхийн номхон зогсож

	— Гүйцэтгэе, ноён жандарм! гэв.

	Хорниг:

	— За зүйтэй, тэгэхээр нэг сануулах зүйл байна. Итгэх явдлыг бүрмөсөн үгүй хийх хэрэгтэй! Хэрэв би байхгүй бол бүх асуудлыг тариачин эзэгтэй шийдвэрлэнэ. Хэрэв наадах чинь сахилгагүйтэх гэвэл тэр дор нь надад мэдэгд! Би дор нь тонилгоод өгнө! гээд гар бууныхаа ширэн гэрийг тог тог тогшиж:

	— Бүгд тодорхой биз? Алив Иван, яв! гэв.

	Хорниг саравчинд орж олзны хүнд ажлыг нь зааж өгөв. Гезине тэднийг хажуугийн гахайн байрнаас ажиглана.

	Круземарк авгай, морьдын тэжээл шигшиж байгаа үзэгдэв.

	Фолкер олзны оросыг харгалзсаар бөгөөд хэдийгээр ээж нь дуудавч жинхэнэ цэргийн ёсоор өөрийгөө сэтгэж саравчинд олзны хүнийг харгалзсан хэвээр ажээ. Тэрээр дотроо жандарм намайг хичээлээс чөлөөлөөд авах байх. Харгалзагч цэрэг Круземарк манаанд гараад! гэвэл ангийн маань хүүхдүүд, яасан их гайхах бол оо? Багш яаж ч чадахгүй шүү дээ хэмээн мөрөөднө.

	Харин жандармын ахлагч Хорниг өөртөө хонжоотой зүйл дээр санаа тавьжээ. Тариачин авгай гэртээ шарз архи, хиамтай талхаар ширээ засаж урьсан хэрэг байжээ. Бас ч утаж болгосон ганц боодол мах бэлэгт зэхээстэй байлаа. Круземарк авгай Хорнигт ингэж тал өгөх нь бас л учиртай билээ. Тосгоны хэмжээнд голлох эрх бүхий энэ хүн туслаагүй сэн бол өнөөдөр энэ авгай яалаа ч гэсэн олзны хүн зарцлах болж анжисны морь хөтлөлгүй чөлөөтэй жарган хэвтэхгүй байх сан.

	Ванда, Моритц хоёр тэжээлийн онгоц руу хошуугаа дүрж овьёосноос дүүрэн дүүрэн үмхэж хурц шүдээр тэжгэнүүлэн зажлах чимээ саравчаар дүүрэн сонстоно.

	Гезине саравчинд, бүр тэжээлийн сав хүртэл шурган оров. Тэрээр нөгөөх олзны оросын байгаа булан руу сэмхэн харвал сүрхий харгалзагч Фолкер алга болжээ. Мэдээжийн түүнд хүйтэн харцтай оростой хоёулхнаа удаан зогсох нь тааламжгүй санагдсан биз. Гезине боодолтой өвс, морины араар дамжсаар сэмхэн ойртож ажиглав. Тэнд сууж байгаа нөгөөх хүн хүндээр амьсгалах бөгөөд даавуугаар ороосон хөлөө хувинд хийж байснаа гаргаж цусанд наалдсан ороолтоо чийглэн зөөлрүүлж салгахдаа тун их өвдөж байгаа бололтой шаналан янцаглаж, цус болсон хөлөө сүрэл дээр тавин гиншинэ. Түүний нь харсан Гезинегийн зүрх зүсэгдэх шиг болов. Ийм хөлөөр төчнөөн хол газар явган явлаа гэж үү? Мөн их шаналж зовж ээ дээ.

	Гезине сэмхэн гэтсээр буцав. Тэрээр саравчнаас гараад ээжийгээ эрэн гүйвэл, Женсен гуайн авгай гэгддэг муу эх нь тугал угжиж байлаа. Бяцхан бухандай Жонатаан төмөр торны завсраар шөмбөгөр хошуугаа цухуйлгаж барзгар ширүүн хэлээрээ Гезинегийн хурууг долоов.

	— Ээж ээ! гэхэд ээж нь:

	— Юу гэв, Гезине? гэвэл Гезине:

	— Морины саравчинд байгаа тэр хүнд, боолт өгмөөр юм гэхэд ээж нь эргэн харж:

	— Юу өгмөөр гэнэ ээ? гэж лавлахад Гезине:

	— Хөлийг нь боох шархны боолт гэв. 

	Ээж нь:

	— Тэгээд тэр хүн чамайг явуулаа юу? гэвэл Гезине:

	— Үгүй ээ, тэгэхдээ дэндүү өрөвдмөөр байна, ээж ээ. Та боолт өгөөч дээ гэхэд ээж нь дотроо, тэр, бүр болохгүй хэрэг, бурхан минь. Ямар аргаар Гезинед учрыг нь ойлгуулдаг бил ээ? Энэ ертөнцийн бузар булайг эрхийн чинээ охин минь байтугай томчуул ойлгохгүй байгаа юм чинь гэж хэсэг бодолхийлснээ тун зөөлнөөр шивнэж ийн өгүүлрүүн:

	— Гезине, тэр чинь хориотой юм шүү гэхэд Гезине:

	— Өвчтэй хөлийг нь боох бас хориотой гэж үү? гэвэл ээж нь цухалдангуйгаар:

	— Хүү минь, чи, Хорниг гуайн үглэж яншихыг сонсоогүй гэж үү? Иймэрхүү хүнд чинь юм бүхэн хориотой байдаг юм шүү гэж учирлахад Гезине:

	— Яагаад вэ? гэвэл Женсен гуайн авгай болгоомжтой хэсэг чагнан хаалга руу харснаа:

	— Ингэж асууж шалгаахаа боль охин минь! гэж уурлахад Гезине бас л шалгаасан хэвээр:

	— Үгүй ээ, ээж ээ... 

	Гэтэл ээж нь үгийг нь тасалж:

	— За одоо боль! Харин чи одоо намайг дагаж морины саравчинд очихгүй шүү. Олзны хүмүүстэй харьцах тусгай хүмүүс байдаг юм. Бид түүнээс холхон л байх нь зүйтэй. Чи зүгээр яваад туулайндаа тэжээл тавиад тэндээ намайг хүлээж бай! Би одоохон очно гэхэд Гезине юу ч гэж чадсангүй явах боллоо. Туулайдаа тэжээл тавьж буй түүнд нөгөөх хүний шарх цус болсон хөл нүднийх нь өмнө харагдаж санаанаас үл салжээ. Яагаад түүнд хэн ч тусалдаггүй бил ээ? Ээж хүртэл туслахыг хүсэхгүй юм бол тэр хүн ийм байдлаар амьдарч яавч чадахгүй гэж Гезине бодно. Тэрээр аавынхаа тухай бодож, аав минь байсан бол боолт аваачиж өг гэж шууд хэлэх байсан даа. Шархны боолт хаана байгаа бол? гэж бодолхийлснээ, гэнэт угаалгын өрөө санагдахад гэртээ гүйн орж угаалгын өрөөг хэчнээн ч онгичоод шархны боолт олсонгүй ээ. Харин ширээний урагдсан бүтээлэг олж шарх боож болмоор санагдсанд хайч ч хэрэглэсэнгүй гараараа цуу татаж дөрвөн хэсэг болгож бөөрөнхийлөн эвхэж авав.

	Хойлог өөртэй нь хамт явах гэхэд нь Гезине түүнийг үлдээв. 

	Гезине саравч дамжсаар морины хашаанд орвол нөгөөх хүн хэвтэн шархтай хөлөө ил тавин унтах ажээ. 

	Түүний зүрх хүчтэй оволзоно.

	Оросууд их ууртай. Ер нь хүн биш юм шүү. Харвал нухчихна гэж ярилцахыг нь сонссондоо охин бодлого болон саравчны буланд нуугдан сууна. Тэрээр дөрвөн хэсэг боолтоо тоодон хормойдоо цуглуулан барьжээ.

	Гезине дотроо, энэ хүн унтаж байгаа юм болов уу, сэрвэл зугтах юм шүү гэж бодно.

	Ванда тургив. Гезине тэр гүүний тургихыг андахгүй мэдэх билээ. Аргатай тэр хөгшин гүү овьёосны хальсыг тургин зайлуулж сурсан юм байжээ.

	Гезине дахин гурав дөрөв алхам урагшлав. Нөгөө хүн унтаагүй бөгөөд хүн ирэх чимээг морьдын тэжээл идэх чимээн дунд мэджээ. Тэгтэл турж эцсэн жижигхэн гараа салаавчлан хэвтэв. Түүний дэрлэсэн сүрэл дээр хүүхдийн бяцхан гар үзэгдэж, боодолтой цагаан даавууг нэг нэгээр нь тавьснаа том хүний дээрэнгүй маягийн том алхаа сонстох чимээгээр, богино сүлжмэл үсээ годосхийлгэн, эрээн хормойгоо тогдосхийлгэсээр алга болов.

	Шархны дөрвөн хэсэг хуйлаастай боолт сүрэл дээр үзэгдэнэ. Энэ нь тэр бяцхан охиноос олзны хүний хөлийн шарханд зориулж бэлэглэсэн болох нь мэдээж байлаа. Очиж очиж бас энэ бяцхан герман охин өгөх гэж! Ядарсан эрийн зүрхнээ баяр хөөрийн дэнлүү асах нь тэр. Харийн энэ орны хамгийн анх удаагийн баяр баясгалан энэ болно.

	Гэтэл энэхэн агшинд хаалга хүчтэй түлхэгдэн эрчээрээ савагдаж жандарм саравчны булангаар жагсаалын алхаагаар орж ирэв. Түүний араас Фолкер модон буугаа барьж явна. Тэрээр Хорнигт, Гезине саравчинд сэмхэн орсныг мэдэгдсэн хэрэг байжээ. Туйлдаж ядарсан хөөрхий тэр оросыг сүрлэн дэвсгэр дээрээсээ босож амжаагүй байтал жандарм боолтыг олоод харчихлаа. Түүний нүднээ нөгөөх дөрвөн хэсэг боолт тов тодхон бөндийнө.

	— А-хаа! Найз аа аль хэдийний олчих оо юу, Иван? гэхэд олзны хүн түүнийг дув дуугүй ширтэнэ. 

	Фолкер тэр боолт руу тонгойно.

	— Хаанаас вэ? гэж Хорниг товчхон зандарч олзны хүн бас л хариу дуугарсангүй ээ. Хорниг оросын цэрэг цамцны заамнаас базаж:

	— Энэ юм хэнээс авсан бэ, аа? гэхэд олзны хүн бас л дуугүй хэвээр. — За тэгвэл чи хулгай хийсэн байжээ гэж.

	Хорниг:

	— Хулгайч, муу хог! гэхэд нь орос:

	— Нет гэж толгой сэгсэрч: — Хулгайч биш, энд байсан гэж тэрээр сүрэл рүү зааж: — Энд байсан гэхэд Хорниг уурлаж:

	— Залуу минь надад битгий заа! Энд, энд гэнэ ээ! Чи одоохон өөрөө энд гулдайх болно гээд Фолкерын барьж байсан шархны боолтыг шалгаж эхлэв. Тэрээр чухал баримт оллоо! Ж. С. гэсэн хоёр үсэг оёсныг жандарм олж хараад аяархан исгэрч:

	— Хараач, «Женсений Селма» гэж байна шүү гэж тэрхэн хэсгийг тастан авч халаасандаа хийн боолтыг сүрэл дээр чулуудав. Тэрээр:

	— Чи хөдөлж чадахаа болио юу? гэж асуухад орос:

	— Үгүй ээ, би ажиллана гэв.

	— За даа, Иван би чиний хэлснийг итгэхийг л хичээе. Чи хоёр хүний ажил хийх ёстой шүү. Үгүй бол лагерь луугаа буцах болно гэснээ Хорниг эргэж: — Явъя жаал аа! Үүний өдрийн хоолыг хаслаа. Энд, бүхнийг хэн шийдвэрлэж байгааг цаадах чинь ухаараг! гэхэд Фолкер хүү,

	―Тэгээд энэ шархны боолтоо яах вэ? гэхэд Хорниг ууртайгаар:

	— Усан тархи минь, цаадах чинь ажиллах ёстой. Түүний тулд бас эрүүл ястай байх хэрэгтэй. Наадах аа орхи, Женсений авгайг одоохон ол! гэж тушаав.

	Фолкер түүнийг малын саравч, сууцны зооринд ирэвч байсангүйг бодвол гэртээ харьсан биз ээ.

	 

	 

	Овоохойн цонх оройн нарны улбар туяанд гялалзан, эгцэлж харвал нүд гялбах ажээ. Түүний сүрэл дээвэр дээр өрөвтасууд урт хүзүүгээрээ шөргөөцөлдөн наадаж байгааг ажвал тэднийг хэн ч үймүүлэхгүй амгалан тайван ажээ.

	Женсений авгай, малын ажлаас их л ядарсан байртай буцаж цэцэрлэг дундуураа явна. Энэ жил бүх цэцэрлэг нь зэрлэг ургамлаар дүүрэн үзэгдэнэ. Түүний хараа өрөвтас дээр тусах үес нөхөртэйгөө жаргаж байсан анхных нь жил санаанд нь харван буув.

	Өнөөдөр захидал бас л ирсэнгүй.

	Женсений авгай, өглөө ургах нарнаас оройн шингэх наран хүртэл зогсоо зайгүй ажиллана. Сэлма түүнийг хий! Сэлма үүнийг хий! гэхээс өөр юм үл сонсоно. Круземарк авгай, өдрөөс өдөрт эзний маягтай болж ажлын ихийг хийлгэж хоолны багыг өгөх болов.

	 

	 

	Дайн өөрийн орондоо хүртэл өлсгөлөн гасланг авчирчээ. Энд тэндгүй цохигдон ялагдаж хот тосгод нь бөмбөгдүүлэн шатаж байгаа нь сүүлийн үед нууж далдлахын аргагүй боллоо. Хүмүүс эзэрхэг засагт хилэгнэн уурсаж түүний хойчийн сайн сайхан гэгчид хэн ч итгэхээ болилоо.

	Женсений авгай урцны хаалгыг татах бүрдээ түүнийг ч хийнэ, үүнийг ч хийнэ, тэр ч юм байхгүй, энэ ч юм байхгүй гэхээс өөр юм бодохгүй болжээ.

	Гэр нь эл хуль оргин, чимээгүй байхад нь яасан нам чимээгүй юм бэ? гэж бодсоноо тэрээр гутлаа тайлж алчуураа гэдрэглүүлнэ.

	Гезине хааччихсан юм бол? Яагаад охин минь харагдахгүй байна вэ? гэж бодтол Гезине гал зуухаа цэвэрлэж байлаа. Ээж нь түүний дув дуугүй ажиллахыг хараад их л гайхна. Гезине цэвэрлэсээр л ажээ. Хойлог түүний шүүрийг тойрон паацганан гүйнэ.

	— Чи яагаа вэ? гэж ээж нь асуухад Гезине:

	— Яагаа ч үгүй ээ гэж цэвэрлэсээр л байлаа.

	Женсений авгай кофегоо халаахаар зуухандаа галлав. Тариачин эзэгтэйгээс авчирсан жаахан талхаа ширээн дээр тавьсанд хойлог сониучаар үнэртэнэ. Гезине орой бүр ээжийнхээ ирэхэд, авчирсан жаахан талхыг нь шохоорхон задалдаг байснаа өнөөдөр бүр харах ч сөлгүй ажээ. Ээж нь гайхахдаа:

	— Чи өлсөөгүй биз? Шүүрээ цааш нь тавьчхаад наашаа суугаач гэв. 

	Өнөөдөр бас өөхөн тос түрхсэн талх өгчээ. Бүр ч өөхөн тос нь багасаж ганц хэрчим хиам ч байсангүй. Гэнэт хойлог хаалга руу гиншин гүйж гараад хуцахыг нь дагуулан харвал жандарм Хорниг орж ирлээ. Женсений авгай боргож байгаа нохойгоо зайлуултал Хорниг:

	— Би танайхаас нэг зүйлийг бататгах ёстой боллоо гэж нөгөөх бүтээлгийн тасархайг гаргаж: — Женсен гуайн авгай, та үүнийг таних сан болов уу? гэж ёжтойхон харахад авгайн дотор палхийн хүйт оргиод явчхав. Хөөрхий ээж нь айхын эрхэнд чичрэн бүтээлгийн тасархайг барьж

	— Тийм ээ, энэ манай тэмдэг байна гэснээ гэнэт түүний бодолд Гезинегийн уйтгартай царай орж ирэхэд юмны учир тайлагдаж охин нь олзны хүнд өгөх шархны боолт гуйж байсныг санав. 

	Жандарм, авгайг юу хэлэх нь вэ гэсэн байртай ширтэнэ. Гезинегийн ээж нь сэтгэлийн хөдөлгөөнөө барьж ядахдаа хормогчоо базлан зогсоно. Би чинь одоо юугаа хэлдэг бил ээ? Тэнгэр минь, ийм тэнэгийн тэнэг хэрэг гэж бас байдаг аа? гэж бодтол жандарм:

	— Тодорхой хэрэг биз дээ? Оросыг бүр ирсэн анхны нь өдрөөс эхлэн тэтгэж байна гэвэл Сэлма:

	— Үгүй ээ, та сонсооч... гэтэл Хорниг:

	— Зайлуулах ямар ч яриа хөөрөө байхгүй. Женсен гуайн авгай минь! Баримт тодорхой байна гэж бүтээлгийн тэмдэгтэй тасархайг халаасандаа буцаан хийж цамцныхаа товчийг хянамгай гэгч нь товчлох зуур: — Энэ явдал танд багагүй уршиг тарих биз дээ гэвэл авгай:

	— Ноён жандарм минь... гэтэл Хорниг хаалга чиглэн шууд алхаж:

	— Би үүргээ гүйцэтгэж байна, яг л танай нөхөр оросуудын эсрэг тэмцэж байгаатай адил хэрэг шүү дээ гэхэд Женсений авгай түүний өмнө зогсож:

	— Ноён Хорниг, би танаас гуйя! гэх түүний дуу нь тасалдан чичиргэнэж нүүрэнд нь гүн аймшгийн тэмдэг илэрснийг ажин Гезине дотроо ийм л төвөгтэй байдаг юм байх даа гэж бодно. 

	Жандарм эрхий хуруугаараа, өргөн суран бүсээ гогцоолдож:

	— Женсений Сэлма, таны золгүй явдал надад бол падгүй хэрэг, би бол ямагт хүн шиг хүн байдаг. Харин ийм юмыг хэрхэвч тэвчихгүй гэвэл Сэлма:

	— Энэ явдал дахиад давтагдахгүй, ноён жандарм итгээч гэхэд Хорниг яльгүй зөөлөрсхийж:

	— За даа, дахин харзная, харин таны бие эрүүл саруул гялалзаж явах юм. Манай муу авгай ажлаа нэг л сайн гүйцэхгүй юм. Тэгэхээр та юм хум угаах, цэвэрлэхэд нь ялимгүй ч гэсэн тусалж байвал ямар байх сан бол? гэхэд Сэлма:

	— Тэгэлгүй яах вэ, ноён Жандарм. Саравчны ажил хэдийгээр чөлөө зав өгөхгүй боловч би эртхэн босож байвал бололгүй яах вэ дээ гэхэд Хорниг:

	— За тийм байж гэж амандаа бувтнаж: — Та энэ талаар манай авгайтай ярилцана биз гээд бүсээ дээш нь засаж гутлаа чирэн гарч одов.

	Гезинегийн ээж түүний алхааг холдон холдтол чагнан зогсож:

	— Бурхан минь, бурхан минь! хэмээн амандаа шивнэн: — Охин минь чи тэнд юугаа хийчихээ вэ? гэж ширээний уранхай бүтээлгийг заналтайгаар шүүрэн авч асаж байгаа гал руугаа чулуудан шатааж Гезине рүү хүйтнээр ширтэх нь "одоо чи ямар хэрэг хийснээ ойлгож байна уу?" гэж асуух шиг ажээ.

	Тэглээ ч гэсэн бяцхан охин Гезине учрыг нь яаж ойлгох билээ дээ!

	— Ээж ээ? гэж Гезине түгдэрсхийн: ― Тэр хүний хөл нь дэндүү их цус болсон байсан юм л даа. Тэгээд л би өрөвдөөд тэгсэн юм шүү дээ гэж аргадан өгүүлэхэд ээж нь гүн санаа алдаж:

	— Бид юу ч хийх эрхгүй гэдгийг чи ойлгооч! Газар сайгүй тагнуул, туршуул байдаг юм. Чи тэр оросыг халамжлах эрхгүйгээ ойлгож байна уу? Хэрэв чи тэр талаар дахин хэрэг гаргавал намайг шоронд хийж чамайг тусгайд нь хорино. Үүнийг чи хүсэж байна уу? гэвэл Гезине шуудхан:

	— Үгүй л дээ гэхэд ээж нь:

	— Тэгвэл чи үүнээс хойш морины саравчинд шагайхгүй гэж надад амла! гэхэд нь Гезине амлав. Тэрээр Ванда, Моритц морьдоо саравчинд нь орж үзэхгүй болжээ. Хашаанд орвол ээжийгээ зовоох байлаа.

	Тэр орос хүн морьд хөтөлж газар хагалахад Фолкер тэр гоё морьдыг унах болов уу гэхээс бяцхан охинд атаархах сэтгэл төрнө.

	Үүрийн саарал гэгээ морины саравчинд тусаж хазаарын амгай хаа нэг харжигнаж саравчны дээвэр дээр хос алтан хараацай хөгжилтэй шулганалдана.

	Олзны хүн дээшээ харах нь яг л хараацайнд атаархах шиг ажээ. Та нарын далавч надад заяасан ч болоосой гэж тэрээр сэтгэнэ.

	Цэрэг Николай олзлогдсоноос хойш ихээхэн бэрхшээлийг туулжээ. Тэрээр сэргийлэн турших үүрэг гүйцэтгэж яваад дайсны суманд шархтан олзлогджээ. Олзлогдоно гэдэг нь тэсэшгүй их өлсгөлөн, шалган байцаалт, мөлхтлөө хүнд хүчир албадлагын ажилд зүтгэхийн нэр байлаа. Николай болон түүний нөхдийг Германд авчраад фашистын дайны төлөө ажиллахыг шахан шаардана. 

	Тэр албадлагыг гүйцэтгэхэд Николайн хувьд үнэхээр нөхцөлгүй, харин тэр өглөө өргөст торны завсраар хөөрхий Николайд ховор тохиолдох «зол жаргалын туяа» туссан нь энэ ажээ. Учир нь тэрээр тариалан дээр ажиллах болжээ. Ер нь тариачинд туслахаар очно гэдэг нь хоригдлуудын хувьд амьдралын нэр билээ. Учир нь ялимгүй боловч хоол нэмэгдэнэ. Түр боловч бууны заналтаас хөндийрөхийн нэр гэдгийг олзлогдсон хүн бүр андахгүй мэднэ. Харгалзагч түүнийг ер бусын байдлаар ширтсэнд Николай айж тэвдэхийн эрхэнд туранхай цээжээ урагш түрэн мод шиг гозойн зогсоно. Тэрээр бүтэн сарын турш зөвхөн хатсан талх, вандуйны шөлөөр гол зогоон өлсөхийн хажуугаар дутуу эмчилсэн бэлхүүсний шарх өвдөж зовохын бэрхийг тоочивч үл барах ажээ. Тэр залуу үнэхээр зүрх шимшрэм өрөвдөлтэй харагдана. Гэвч лагерийн харгалзагчийн хурц харцнаас залуугийн зүрх цохилон сэтгэл тавгүйднэ. Ажиглавал харгалзагчийн байдал энэ удаа санаа муу биш бололтой үзэгдэнэ. Түүнд тариачны хүү Николай уулаас төлөв байртай харагджээ. Тэгээд ч өнөө өглөө Николайг тарианы ажилд туслуулах болсон хэрэг байжээ.

	Биркенхофийн хашааг хүртэл тэрээр явганаар чармайн иржээ. Николай амьдрахын эрхэнд гучин километрийн бартаат намагт замыг хөл нүцгэнээр туулсны эцэст анжисны морины хашаан дахь сүрэл дээр унахдаа өөрөө өөрийнхөө амьд эсэхийг ч мэдэхгүй шахам байжээ. Түүний шархтай туранхай хөл нь дүрэлзэж байгаа түймрийн галд дүрсэн юм шиг халуун оргин шаналгана. Гэтэл түүний хажууханд үзэгдсэн бяцхан охины турьгүй жижиг гар шинэ хүч сэлбэх шиг боллоо.

	Түүнийг занаж зүхэхгүй, түүнд туслахыг хүсдэг хүн харийн энэ оронд бас байдаг байжээ!

	Гэвч харгис цагдаагийн хатуу ширүүн хяналтын эсрэг охины хүслэн хэчнээн байвч юу хийж чадах сан билээ. Энэ муу цагдаа тэр охиныг битгий л мэдээсэй гэж Николай бодон чих тавин чагнана.

	Гадаа орчин тойронд нам тайван ажээ. Николай морины тэжээлийн сав суулгыг үзэж байтал нэгэн савтай юм дайралдсанд онгойлгож үзвэл үнээний дэлэнд түрхдэг тос байлаа.

	Николай түүнээс авч шархалсан хөлдөө түрхвэл өвчин нь намдаж бас амарч, дээрээс нь охины авчирсан зөөлөн боолтоор ороов.

	Маргааш өглөө морь хөтөлж газар хагалахаар гарах ёстой. Хэрэв ажилд гарч чадахгүй бол буцаад л нөгөөх өргөстэй торон тамын газар очих байлаа. Тэгэхээр Николай аль болохоор хөдөлж ажиллахыг хичээж шархтай хөлөөрөө аажим аажмаар газар гишгэн хашаан дотуур догонцон явж дасгана. Тэгэхэд нь дээвэр дээрх хос алтан хараацай шулганалдан жиргэж анжисны морь саравчиндаа холхин үл таних хүнийг сонирхсон янзтай ажна.

	«Өвдөхийг нь тэвч! Катягийнхаа төлөө амьдрах ёстойг сана!» гэж өөрөө өөртөө тушаав. Тэрээр бас Катягийн хийдэг амтат сайхан жигнэмгийг санан идэхийн хүслэн төрнө. Гэвч өнөөдрийн хувьд амттай жигнэмэг байтугай ердөө л талх, ганц бүтэн талх нэгмөсөн идэх юм сан гэж хүснэ. Гэлээ ч хүн хүслээр цаддаггүй болохоор өлсгөлөн түүнийг улам ч зовооно. Түүний бүх бие цогцос суларчээ.

	Гэвч Николайн ядарсан, ажиллах чадалгүй байгааг хүмүүс ер мэдэж болохгүй, тэр тусмаа харгис цагдаа бүр ч мэдэж болохгүй. Николай хажуу дахь овьёосны бүтээлгийг шийдмэгээр хуу татаж хаяад дотроо, гэмгүй номхон морьд минь, та нар хоолоо өлсгөлөн надтай хуваах хэрэгтэй. Тэртээ дээр шулганан жиргэх хараацайн хос та нар, ер нь бид бүгдээрээ л ертөнц дээр амьдрахыг хүсэж байна шүү дээ хэмээн бодож ачааны морьдыг аргадангуй ширтсэнээ овьёосноос базан авч хоёр алгаараа үрэн хальсыг үлээж нарийн жижиг үрийг ховдоглон зажилж гарлаа. Өлссөн эрийн ходоодыг бага боловч тайвшруулах хүртэл урт ч хугацаа орлоо, нэлээн ч овьёосны үрийг үрж, үлээн зажлах хэрэгтэй байжээ. Николай овьёосны үр зажлах зуураа эрээн цамцтай нөгөөх бяцхан охиныг бодож түүнийг маргааш дахин харж чадах болов уу хэмээн бодлогоширно.

	Тахианы анхны дуунаар Гезинег сэрэхэд овоохойн дотор бүдэг бадаг гэгээтэй байв. Ээжийгээ босоход аль хэдийний сэрсэн охин нь:

	— Ээж ээ гэхэд ээж нь:

	— Миний хүү унт, унт! гээд хувцаслаж гараад хаалгаа аяархан хаачхав. Гезине дахин унтаж чадсангүй, түүний сэтгэлийг олон янзын зүйл зовоон үл тайвшруулна. Яагаад энэ хөөрхий олзлогдсон хүнд ор өгдөггүй юм бэ? Тэр хүн сүрэл дээр хэвтээд юугаар хучих билээ дээ?! Хорниг цагдаа нөгөөх тавьсан боолтыг минь авчихсан болов уу? гэж элдвийг бодоход орноосоо тэрээр өөрийн эрхгүй босов. Бяцхан охин гал зуухны тасалгаа руу тэмтчин орвол ээж нь өөдөөс нь:

	— Чи яасан зовлонтой хүүхэд вэ?! Яагаа ч үгүй эрт байна шүү дээ. Өдийд чам шиг хүүхэд ид нойрон дундаа унтаж байх цаг биш үү? гэж зэмлэхэд Гезине дотроо, ээжээсээ асууж болохгүй юм байна. Одоо асуучихвал ээж маань дахиад л уурлах болно гэж бодлоо.

	Гезине:

	— Ээж ээ, та намайг битгий унтуулах гээд бай л даа. Би тантай хамт явъя за юу? гэвэл ээж нь:

	— Тэгвэл нүүр гараа одоо түргэн угаа! Наад үсийг чинь самная гэв.

	Хойлогийг бас босчхоод хаалга маажлахад Гезине түүнийг гадаа гаргав. Урцны дээвэр өөд чимээгүйхэн ширтэх Хойлогийн харцыг дагуулан харвал тэнд нь нэгэн өрөвтас ирчихсэн байлаа. Эр, эм алин болох нь үл мэдэгдэнэ. Эр өрөвтасууд бас л бусдыг зовоож дарлахыг хүсдэг болов уу гэж Гезине бодтол ээж нь дуудлаа. Гезине үсээ самнууллаа. 

	Бас л урьдын адил өвдөх ажээ. Гезине урт үсээ тайруулж богино болгохыг аль хэдийнээс хойш хүссэн юм. Тэрээр өвдөхийн эрхэнд нүүрээ үрчийлгэн ярвайна. Түүний санаанд аавынх нь хэлдэг «хүн гоё байхыг хүсвэл үсээ самнуулах ёстой» гэдэг үг санаанд нь орох ажээ. Аав нь, зарим бүтэн сайн өдөр охиныхоо үсийг самнадаг байлаа. Сам барьж сураагүй аавыгаа ээж, охин хоёр нь их л дооглон инээлддэг байв. Аав нь охиныхоо үсийг ээжээс нь дутахгүйгээр л самначихдаг, сүлжчихдэг байв. Энэ удаа ээж нь үсийг нь сүлжиж дууслаа.

	Гезине ч тайвширч уртаар санаа алдаж:

	— Ээж ээ! Аавдаа захиа бичье, аав минь биднээс захиа лав харж байгаа даа. Хэдийд бичих вэ? гэхэд ээж нь:

	— Өнөө орой ч магадгүй гэвэл Гезине туйлаас баярлаж

	— Аяа, яасан гоё вэ? Бичих юм надад их байна гэж хөөрөн ярьж байлаа. Ээж нь охиныхоо үсний үзүүрийг бөхлөн уяад:

	— За одоо талхаа ав! Явалгүй болохгүй нь гэв.

	Замдаа Гезине шарсан талхаа Хойлогтойгоо хувааж «Энэ үмхийг чи ид, үүнийг нь би идье» гэсээр явах зуур эргэж харвал овоохойн орой дээрх сүрлээр барьсан үүрэнд нөгөөх өрөвтас суусаар л ажээ.

	— Ээж ээ, өрөвтас өндгөө хэр удаан дардаг юм бэ? гэхэд ээж нь:

	— Бодвол нугастай адил дөрвөн долоо хоног л биз дээ гэхэд нь Гезине:

	— Тэгвэл дэгдээхэй нь мөдхөн гарах нь байна шүү дээ гэж лавлан асуухад ээж нь:

	— Тэгэлгүй яах вэ, тэгээд удалгүй алс холын аяны нислэг хийхэд бэлтгэж нисэж сурах болно гэхэд охин нь бас л лавлаж:

	— Тэд орос орон руу нисэх болов уу? гэж шалгаахад:

	— За яалаа гэж дээ. Африк руу л нисэхгүй юу дээ гэж уцаарлавч Гезине бас л цааш нь:

	— Ээж ээ, орос хүн тийм муу хүн байдаг юм уу? гэхэд ээж нь:

	— Гезине, бас л нөгөө дэмий юмаа ярих нь уу? гэвэл Гезине:

	— Фолкер, Жандарм хоёр л тэгж хэлсэн шүү дээ.

	Манай аав орост байгаа болохоор бас л энэ хүн шиг олзлогдсон бол морины саравчинд байгаа болов уу л гэж өрөвдөөд байх юм гэхэд, ээж нь их л цочиж бяцхан охиныхоо ийнхүү санасан санааг бишрэн бодохын эрхэнд таг дуугүй болов. Тэгээд ээж охин хоёр аавыгаа хувь хувьдаа үгүйлэн дурсаж чив чимээгүй алхална. 

	Женсений авгай малын саравчинд ороод ч бодлого болсоор, үнээ саахдаа ч бодлого болон гиюүрсээр... Охины минь аав яаж яваа бол доо, олзлогдоогүй л болоосой доо. Нээрээ энэ оросууд тийм муу хүн юм болов уу? Аль эсвэл энэ сонинууд ингэж худал бичдэг болов уу? Хорниг хэлэхдээ, «Оросууд гэдэг чинь хүний мах иддэг» л гэж хэлэх юм. Энэ солиот ч их үймүүлж байна даа. За гайгүй дээ, «хатны» чинь хог новшийг цэвэрлэж л байя гэж бодох зуур арван хуруу нь сурмаг гэгч нь ирвэлзэж үнээний хөхнөөс өтгөн цагаан сүү төмөр хувинд хөөс сахруулан сар сар бууна.

	Гезине үнээний халуун сүүг сурмаг гэгч нь уучхаад уруулаа долоосноо нэгэн чимээ сонсмогцоо чих тавин чагнасаар хаалга руу ойртов. Олзны хүн хашааны гадаа зогсож байлаа. Хойлог түүнийг хараад их л уурсан боргоно. Тэр хүн цагаан даавуугаар шархалсан хөлөө ороосон нь охины өгсөн даавуу аргагүй мөн байлаа.

	Нохойгоо дуудаж байгаа Гезине рүү тэр хүн хармагцаа уйтгарлаж зовсон царайд нь баярын туяа тусан үзэгдэв. Гезине нохойгоо дуудаад ирсэнгүйд уцаарлан гүйн очив: Хойлог оо, боль! гэж зандрав

	Нөгөөх орос ийш тийшээ болгоомжлон харснаа өрөөсөн хөлөө өргөн боолтыг зааж:

	— Даанке, фииллен даанке хэмээн германаар баярласнаа илэрхийлсэнд хариуд нь Гезине:

	— Өвдөх нь гайгүй байна уу? гэвэл тэрээр:

	— Да, да хэмээн толгой дохино.

	Гэтэл «За чи хориотой хэрэг хийж байна шүү» гэх дууг ардаа гарахад нь эргэж харвал Фолкер гартаа шөлний төмпөн барьсаар хүрч ирж:

	— Харин үүнийг үзээд жандарм гуай баярлаж гарна даа хөөрхий гэж сайрхахад Гезине их л дургүйцэж:

	— Хар муу санаат! Хойлогийг дуудаж байхад чи бас хүнийг зэмлэхдээ яадаг юм бэ? гэвэл Фолкер:

	— Энэ хөлийн боолтыг чи хааш нь нуух гээ вэ? гэснээ ойртон ирж, — Би бүх нууцыг илрүүлж, бүгдийг мэдэж авсан даа гэж онгирно.

	Хойлог түүний өөдөөс архиран дайртал Фолкер гартаа барьсан төмпөнтэй халуун шөлөө нохой дээрээс асгатал, нохойны үс нь нэвт норж халахад гаслан гангинаж сүртэй дуу чимээ болов.

	Гезине ч түүнийг өргөн авч одлоо.

	Сууцны өрөөний цонхны цаана тэдний маргааныг Эрика охин их л анхааралтай ширтэнэ. Тэрээр Фолкерын хашхирахыг сонсоод «энэ муу өвчтийг» гэж дургүйцэвч тэр маргаанд оролцохыг үл хүсэх ажээ. Учир нь тэр хэрэгт оролцвол уур хэрүүл болно. Гэтэл уурлах уцаарлах бол Эрикад хангалттай билээ. Тэрээр зөвхөн тэдний холын хамаатны хувьд толгой хоргодох байр, гэдсэнд хийх хар талх олдсонд нь баярлаж байхаас өөр замгүй ажээ. Круземаркийн авгай түүнийг аажимдаа албан шахаагаар хүчиршгүй хүнд ажилд тохов. Тэрээр энэ хүнд бэрх цагийг өнгөрөөхөд ганцхан энэ ажил л бидэнд туслах юм шүү гэж Эрикаг сургана. Хот газар дассан танхил охин Эрикад чөлөөтэй цагтай нь адил, эвтэй найрсаг харьцаа мөн л тун ховорхон сонсогдох ажээ. Эрика ч хэдийгээр дур нь гутавч элдэв гомдол гаргалгүй хэлснийх нь дагуу л гэлдэрнэ. Учир нь манант тэнгэрээс шуугин унах аюулт бөмбөг, түүний дэлбэрэлт, өдөржин, шөнөжин янгинан дуугарах түгшүүрийн дохио, хайрт ээжийн нь насан эцэс болсон эвдэрч хэлмэгдсэн Берлин хот энэ бүхэн зовлон туулсан бяцхан охины санааны гүнд хадагдан үлдсэн болохоор дахин тэр зүг рүү зүглэхийг үл хүсэх ажээ. Харин түүний оронд хамаатан эгчийн ширүүн харьцаа, Фолкерын хэрүүлийг тэвчин өнгөрүүлж, нуруугаа бөгтөр болтол ажил хийх нь дээр юм шиг Эрикад бодогдоно. Ингэж элдвийг бодон зогстол гэнэт эмэгтэй хүний цангинасан дуу байшингаар дүүрэн цуурайтаж:

	— Эрика аа! Чи хаана нуугдчихаад байна гэх дуунаар Эрика:

	— За би очлоо гээд хөөрхий охин бөндгөнөн гарч тогооны өрөөнд гүйж оров.

	— Гал тогоонд орвол, Фолкер хоосон төмпөнгөө барьж зогсох бөгөөд шөлөө асгасан тухай ганц ч үг үл дуугарах ажээ. Эрика ч, надад хамаагүй хэрэг гэж бодох тул тэр талаар мөн л үг дуугарсангүй ээ. Учир нь гэрийн эзэгтэй хүүтэйгээ хамт Хорниг, жандармтай дотно холбоотой байдаг болохоор болгоомжтой байх нь зүйтэй гэж Эрика бодох ажээ.

	Гэлээ ч гэсэн тэрээр хувин сав зөөж оросын хажуугаар гарахдаа хүнлэг санааны үүднээс сэтгэлээ барьж үл чадан толгой дохин өнгөрнө. 

	 

	 

	Олзлогдсон эрд бэрх хүнд өдрийн ажил эхэллээ. Гуравхан халбага вандуйны шөлний шавхруу уусан өлсгөлөн эр хүнд хүчир ажилдаа албын эрхэнд гарах болов. Тэрээр морьдыг анжсанд хөллөхөөр ухраах зуур тариачин эзэгтэй Круземарк түүний дэргэд ирж алхах, гишгэх, хөдлөх бүрийг нүд салгалгүй ширтэн зогсохдоо дотроо, «хэдийгээр яс арьс болсон боловч тийм ч дүй майгүй амьтан биш байна. Догшин жаалыг ганц өлсгөлөн л номхруулна» гэж Хорниг гуай хэлсэн билээ. Гэхдээ иймэрхүү маягаар ажил сайн хийгээд байвал тэжээлийг нь нэмүүхэн өгч болох юм шүү. Гэвч чиний өөрийн чинь хандлага л мэднэ дээ. Анжисны арал өргөж даадаг юм болов уу даа гэж ажин зогсоно. Николай анжсаа хөллөчихлөө шүү. Харин түүний өвдөг нь баахан чичрэх нь аргагүй л сульдсаныг илтгэнэ. Гэвч залуу эр Николай өөртөө, ядарсныгаа л тэдэнд мэдэгдэхгүй юм шүү. Хэд хоногоос хүч сэлбэнэ биз. Тэгэхээр бүх юм учраа олно гэж сэтгэнэ.

	Тэрээр анжис дээр сууж биеийг түр амраах зуур эзэн авгай Круземарк жолоо залж явна. Тэрэгний дугуй хөндийн замаар алгуурхан эргэж Николай орчин тойрныг ажин сонирхохуйд өглөөний нарны тунгалаг туяанд ногоорон гялалзах хөвч дэлхий өгөөмөр баян харагдах нь хүний газар зовж яваа эрийн санаанд төрсөн нутаг ижил мөрний эрэг, сав газар нүднээ нь тодхон бууж нэг талаар сэтгэл сэргэх ажээ. Ийнхүү эх нутгаа санаандаа төсөөлөн жаргалыг эдэлж байтал, эзэн авгайн дуу тэрхүү сайхан бодлоос ангижруулж Николайн ажиллах тарианы газрыг зааж:

	— Төмсний газар хагална орос оо, ойлгов уу? гэхэд Николай:

	— Да, да гэж толгой дохиж тэр зүгийг чиглэв.

	Николай тариачин эзэгтэйд таалагдан, хүлцэнгүй номхон ядуу бөгөөд ажилд нь тус болохуйц боол мэт санагдсанд сэтгэл дүүрэн буцах боллоо. Бас жандарм Хорниг, битүүгээр харгалзана гэсэн болохоор ганцаар нь орхиход бүр ч санаа амар явлаа.

	Николай тарианы талбайн захад очмогц морьдын жолоог татан зогсоож урт амьсгаа авч орчин тойрныг ажвал, хүн амьтангүй гав ганцаар бөгөөд, хурган цагаан үүл цэлмэг хөх тэнгэрт цэвцийн цайж, хусан ойн үнэр хамрын нүхээр сэнгэнэнэ. Хөөрхий зовсон эр гав ганцаар хэсэг зуур бодлого болон зогсоно. Эрх чөлөө! Чи эрх чөлөөтэй боллоо! Одоохон хусан ой руу гүйгээч, тэгээд цаашаа, улам цаашаа гүйгээд бай! Энэхүү бодол түүнийг улам сульдаан, хоёр чих нь шуугьж, өвдөг сэлт нь чичрэн тогтохуйяа бэрх болоход Николай арга буюу анжисны арал сандайлан суух нь тэр. Гэнэт түүний хажуугаас нэгэн хүн шивнэх шиг болов. Ухаараач Николай! Шарх болсон хөл, хов хоосон гэдэстэй байж одоо чи зугтаагаад хаа очих юм бэ? Харийн оронд өлбөрч үхэх нь ямар ч маргаангүй. Семён, Петка хоёрыгоо бодооч! Тэр хоёр яг л чам шиг фашистын төлөө ажиллахгүй болох, ертөнцийн тэр нэг өдрийг хүлээсээр тэсвэрлэсээр л байгаа шүү дээ. Ийнхүү Николай шийдмэг гэгч анжис руу эргэж тарианы талбайг хөндлөн гулдгүй зүсэж эхлэв.

	Семёны хэлсэн үг түүний толгойд тушаал шиг хадагджээ. Өчигдөр, тосгоны захад жандарм Хорнигийн ард, украйн залуу, Николайд шивнэж: «Ах дүүс минь, бид зорьсондоо хүрнэ. Ухаантай хандаарай, холбоо бариарай, талх хадгал, хүн бүр хүүдий дүүрэн талхтай болоорой» гэсэн билээ. Талх гэж Николай дотроо, жаахан ч гэсэн талхны хэлтэрхийтэй ч болоосой гэж бодно.

	Тэрээр төмсний ишнээс татан хэсэг төмс гаргаж, хүний нутагт өлбөрч үхэхийн оронд түүхий төмс идэхээр шийдэв. Хорих лагерийн харгалзагчаас нууж хоцорсон ишгүй муу хутгаа өмднийхөө оёдлоос гаргаж, төмсний хальсыг авч ам руугаа хийж гарлаа. Гэдсээ цатгаж анжис түших чадалтай болохын тул Николай түүхий төмсний эвгүй гашуун амтыг үл хэрэгсэн зажилж залгисаар л байлаа. Ус нь гоожсон долоон ширхэг түүхий төмсийг идэхчээ болмогцоо мориныхоо жолоог дугтарч «Зүтгээд байгаарай морьд минь. Өлсгөлөн надад хэл дээр тавих юм олохын тулд бид өнөөдөр чадлын хэрээр зүтгэх хэрэгтэй. Хэзээ ч сөгдөхгүй юм шүү. Хэзээ боловч би ертөнцийн жаргалант өдрийг үзэх болно. Катядаа очих юм бол, уулын чинээ жигнэмэг боовыг нь идэх миний дур» гэж Николай бодно.

	 

	 

	Гезине Хойлогийгоо дагуулан гол руу очиж үсэн дээр нь асгасан шөлийг цэвэрлэж угаав. Хойлог нохой нь ч ухаантан нь аргагүй угаасан дор нь шилгээж усаа тал тал тийш нь цацав. Гезине:      

	— Өвдөж байна уу? гэж асуухад, эрх бяцхан нохой нь «Үгүй ээ, одоохон зүгээр боллоо» гэсэн янзтай сүүлээ годгонуулан өглөөний цэнгэг агаарыг хамраа шантайлган шиншиж хусан ойг зүглэн шогшив. Тэнд оготно, зурмын нүх элбэг бөгөөд, ангийн ашигтай байр билээ. Гезине ч гэсэн тэнд аль хэдийний хүссэн хөхөө шувууг ойроос харж магадгүй хэмээн бодож нохойныхоо хойноос даган гүйв.

	Өндөр гоолиг хус модод намуун тайван, салхины аясаар найганхан ганхана. Хүсэлт хөөрхөн хөхөө шувуу нь ч уянгат сайхан дуугаараа угтан донгодлоо. Гезине ойртон харахыг хичээн мяраан дөхтөл, гай болоход нөгөөх шувуу нь дүрхийтэл нисэн хэдэн хусны цаана очоод суучихлаа. Гезине ойн цоорхойд гав ганцаараа зогсож, чих тавин намуун байгалийг сонирхон чагнана.

	Хүүеэ! Төмсний талбай, дээр морьд байх чинь юу вэ? Дэргэд нь нөгөөх олзлогдсон хүн газар өвдөглөн суужээ. Юу хийж байгаа юм бол оо? Төмс идэж байна гэж үү? Хүн бас ингэтлээ өлсөнө гэж байдаг аа? Тэгээд бас түүхий төмс шүү. Гезине шиг балчирхан охин бодон бодовч үүний учрыг үл олох ажээ. Фолкер авч явсан шөлөө асгачхаад хөөрхий энэ хүнд юу ч өгөөгүй байх нь ээ дээ гэж Гезине бодсоноо, дотроо нэгэн зүйл шийдэж, түүнийгээ даруйхан биелүүлэхээр зориг шийдсэн бололтой толгой дохино.

	Гезине овоохой руугаа жирэлзтэл гүйхэд Хойлог нь түүний өмнө гаслан гангинан хурдлах нь ямар нэгэн болохгүй бүтэхгүй зовлон тоочих мэт ажээ.

	Үнэхээр Гезинед бэрхшээл тулгарлаа. Гезинед гэрийн түлхүүр байсангүй болохоор цонхоор орохоос өөр аргагүй боллоо. Гэтэл цонх нь Гезине гар сунгаад ч хүрэхээргүй өндөр байх ажээ. Гезине арга ядахдаа нохойноосоо

	— Одоо яадаг бил ээ, Хойлогхон минь? гэснээ, жимс хураахад хэрэглэдэг шат байсан саравч руу хар хурдаараа гүйж очлоо. Гэтэл тэр шат бяцхан Гезинегийн чадлаас хэтэрсэн хүнд ажээ. Харин түүний оронд жижигхэн түрдэг тэргийг хэрэглэж болох ажээ. Тэр нь яг л явдаг шат гэсэн үг. Гезине тэргийг цонхны дор түрж аваачаад арлаар дамжин гарч чулуун хашлага дээр гишгэн цонхоор гулсан орлоо. Хойлог нь үсрэвч хүрсэнгүй учир гасалж гангинасаар үлдлээ. Гал тогооны шүүгээнээс Гезине хагас талх оллоо. Хагасыг нь үлдээдэг юм бил үү? Үгүй ээ больё. Энэ хүн, бүр сайн цадаг, харин ээж яах бол? Ээж мэдэхгүй л дээ. Хойлогийг үргэлж өлсөж байдгийг ээж мэднэ. Ээж орой бүр хойлогт талх авчирдаг шүү дээ хэмээн бодож нөгөө хагас талхаа шийдмэг гэгчээр авч гарах гэснээ, хэсэг зогсознож дотроо, хөөрхий энэ өлсгөлөн хүн хуурай талх идэх гэж үү? За байз юутай хольж идэх бил ээ? гэж бодоод эргэж харвал юм бүхэн, дайны үед граммаар хэмжигдэн, картаар авах тул, бэлэн зэлэн юм байсангүй. Шүүгээний нэг нүдэнд ганц боодол сонгино, нөгөө нүдэнд нь кофены жаахан шавхруу байх ажээ. Гезинегийн санаанд дарсан жимс орж, тоглоомынхоо буртаг болсон хувинг гялалзтал угааж арчаад, доод хонгил руу гүйж оров. Дамжлага дээр тавьсан дарсан жимсний хүрэн хувинд охины жижигхэн гар шанага мэт орж дарсан жимсийг тоглоомын хувинд шал шалхийлгэн чулуудна. 

	Гезине амандаа «За одоо болно» гэнгүүтээ гараа түргэхэн гэгч суга татаж шат өгсөн гүйхэд жимсний шүүсэнд түүний хуруунууд, тарианы талбайн зах хүртэл зууралдсан хэвээрээ бөгөөд хойлог нь хорхойтон шиншилнэ.

	Цэрэг Николай тарианы талбай дээр сульдахын туйлд хүрч хөл дээрээ тогтож ядна. Түүхий төмс түүний хүчийг сэлбэж чадсангүй ээ. Тэрээр анжсаа шүд зуун барьж гэлдэрнэ. Морины жолоо өвсөн дээр чирэгдэн анжис чирч сурсан морьд чиг шулуун зүтгэнэ. Газар, тэнгэр Николайн нүд нь эрээлжлэн түүний дунд ганц тодхон цэг тодрох нь Гезине охины эрээн хормой байлаа. Николай сая л охиныг танилаа. Ядарсан эрд сайн санаат бяцхан охин дахиад туслах болов уу? Горьдлого талаар болсонгүй, бяцхан охин авч ирсэн талх, дармал жимсээ түүнд өглөө. Николай ч тэр дор нь газар сөхрөн сууж идэж гарлаа. Түүний шүд талхыг бөөн бөөнөөр тастан үмхэлж хойноос нь дармал жимснээс хоёр хуруугаараа аван ам руугаа хийнэ. Гезине ч түүний хажууд хүссэн хүсэл нь биелж зол жаргалаа эдлэн чив чимээгүй ажин сууна. Тэрээр нохойныхоо шилний арьснаас базаж, нохой нь ч эзнийхээ аясыг даган үл хөдөлнө. Олзлогдсон хүн зажилсаар, залгисаар, Гезине ч сэтгэл амарсан байдалтай ширтсээр. Тэрээр талхны өчүүхэн үртэс, дармал жимсний хальс ч үлдээсэнгүй ээ. Николай аажмаар дээшилж тоглоомон хувинг Гезинед эргүүлэн өгч:

	— Николай, хэмээн долоовор хуруугаараа цээж рүүгээ заан өгүүлэхэд бяцхан охин Гезине ч зовж эмээлгүйгээр өөдөөс нь эгцлэн харж:

	— Миний нэрийг Гезине гэдэг гэвэл тэрээр:

	— Же-си-на гэнэ ээ гэж давтахад, охин:

	— Үгүй ээ, Ге-зи-не гэж тодруулахад, 

	— а Ферштехен1 Гезине! Да гэхэд Гезине толгой дохин дотроо хэл мэдэхгүй хэцүү байгаа даа гэж бодон нохой руугаа зааж:

	— Үүний нэр нь Хойлог гэдэг юм. Миний их сайн найз. Энэ таныг дахиад боргохгүй гээд нохойдоо хандаж: — Хойлог оо, чи мэдэж аваарай гэв. 

	Николай нохойны үсийг өхөөрдөн илэхэд хойлог ганхийж ч дуугарсангүй. 

	Гезине:

	— Цадсан уу? гэж асуухад, Николайн нүд нь талархлын гэрэл тодорч:

	— Сайн, Гезине, сайхан хоол, би ажиллана, их ажиллана хэрэгтэй, авгай харна, ойлгоно гэж германаар хагас дутуу ойлгуулахыг хичээхэд Гезине түүний санааг ойлгов.

	Тариачин эзэгтэй Николайн яаж ажиллаж байгааг далдуур шалгах тул тэрээр идэвхтэй ажиллах ёстой байлаа. Нээрэн ч ойн захаас тэр авгай ажиглаж байлаа. Николай ч хүчээ сэлбэж морьдоо анжсанд оруулан урагш зүтгүүлж, Гезинегийн хажуугаар гарах бүрдээ толгой дохино. 

	Энэ хүн ч тийм муу хүн биш л байна шүү дээ. Фолкер худал хэлж, бас жандарм худал хэлсэн байна. Харин ээж яагаа юм бол оо? Ээж минь яагаад тэгж их айдаг юм бол оо? гэж бодох тэрхэн агшинд Гезинег аймшигт аюул нөмөрлөө. Хойлог нь хамраа шантайлган гангинаж, гасалмагц Гезине бодлоосоо ангижран ийш тийш ажиглавал, жандарм Хорниг замын хажуу руу гарч дугуйнаасаа бууж байгаа харагдлаа.

	Гезине сандарч ойр байсан саглагар бутны цаана нуугдаж «Хойлог нааш ир бушуу, бушуу» гэж дуудав. Саглагар бутны мөчрийн сиймхийгээр Гезине сэмээрхэн харж хэвтэнэ. Хорниг түүнийг харсан болов уу? Анжисны ард явсан олзны хүн, Гезинег тийм түргэн алга болоход нь гайхаж ийш тийш эрж хайснаа «Аа, харгалзагчийг харжээ» хэмээн амандаа хэлэв.

	Гезинегийн нуугдсан бутны хажуухнаар Хорниг өнгөрөхөд Гезине өвсөнд навтайн наалдаж Хойлогийнхоо хоншоорыг барьж амьсгаагаа даран хэвтэв. Жандарм, Николайн ойртож ирэхийг хүлээн зогсоно. Тэрээр хүйтэн царайлан чангаар:

	— Хөөе! Иван! Түргэлээрэй! Ажил их хийх хэрэгтэй, үгүй бол хоол олдохгүй шүү! гэхэд нь Николай:

	— Би ажиллана гээд хуруугаараа хагалсан газар луу зааж: — Их ажиллана гэж хариулав.

	Жандармын "амаа тат! хөдөл, хөдөл!" гэж зандрах үг бүрийг нь Николай ойлгож дотроо их л дургүйцнэ. Хоол өгөхгүй гэнэ ээ!? Энэ муу эсэргүү! Өчигдөр үдээс хойш хэл дээр юу ч тавиагүй, өнөөдөр ердөө гурван халбага шөл өгсөн. Тэр бяцхан охин ирээгүй бол би өдийд газар гулдайн хэвтсэн шүү гэж Николай бодон хүйтэн харцаар хялайн харснаа анжис руугаа эргэтэл Хорниг омогтой нь аргагүй:

	— Зогс! гэж зандрах нь харгалзагчийн уур омог гэнэтийн тохиолдол биш бололтой ажээ. Хоёр зүйл түүний уур омгийг хүргэжээ. Нэг нь олзлогдсон оросын эсэргүүцэл, нөгөө нь тарианы талбайн захад байсан тоглоомын хувин байлаа. Тэрээр тоглоомын хувинг дээш өргөж үзвэл хөсрийн зэвэрсний шинж огт үгүй бөгөөд уулаас шинэхэн бололтойд сэжиг төрөн:

	— Энэ юу болж байна вэ? гэхэд нь олзлогдсон хүн мэдэхгүйгээ илчлэн хоёр далаа хавчин:

	— Ойлгохгүй! хэмээн морины жолооноос барин өндөр гоолиг хус моддыг уйтгартайяа ширтэх нь түүнд атаархах мэт ажээ.

	Гезине бутны цаана зүрх цохин хоёр нүдээ бүлтэлзүүлж навтайн хэвтэнэ. Түүний ард хөхөө шувуу хэчнээн уран гоё донгодовч түүнийг анхаарах сөгөөгүй ажээ.

	Жандарм эргэж охины тоглоомын хувинг дээш авч бүр ч үнэрлэж байгаа харагдана. «Сонин тохиолдол» хэмээн Хорниг дотроо "энд нэг л учир байна" гэж таамаглана. Түүний сэжиглэлт оросын нүүрийг хармагц туйлдаа хүрч, тоглоомын хувинг чулуудаж дээр нь савхин гутлын улаар дэвсэлж гарав.

	Николай уруулаа тургиж,

	«Ванда, Моритц! чөх, чөх!» гэв.

	Хорниг бодлогошрон дугуй руугаа явах зуур дотроо юунд ингэж их уурлах билээ дээ, хараажийн энэ «модон толгой» германаар олигтой ойлгохгүй юм чинь гэж өөрийгөө зэмлэнэ. Тэр муу хувингаас ялзармал ус үнэртэж байгааг бодоход ус хутгасан биз. Муу хувин шуу юмыг нь зүгээр үлдээж болох байсан юм.

	Гэвч энэ орос ажиллах хэрэгтэй гэдгийг ухаараг! Энд хэн эзэн болохыг бас мэдэж аваг! гэж дотроо Хорниг шүд зууна.

	Гезине бутны ард сууж Николайн дохиогоор сая л босож ойртож очлоо. Николай хэмх гишгэсэн хувинг газарт булж Гезинегийн өөдөөс уйтгартайяа харснаа хүнд хэлж болохгүй шүү гэсэн дохио болгож амаа долоовор хуруугаараа дарав.

	Тосгонд үдийн хонх дуугарлаа.

	Гезине хэдийгээр Вандаг унаж гэр лүүгээ давхиж очихыг хүсэвч энэ удаа Николайд хэлж зүрхэлсэнгүй ээ.

	Түрүүчийн айдас охины бүх үе мөчинд шингэсэн хэвээрээ ажээ.

	Гезине гурван өдрийн турш сэтгэл түгшиж өнгөрөөлөө. Жандарм, миний тоглоомын хувинг таних болов уу? Хэрэв тэр таньчихвал ээж бүх зүйлийг мэдэх болно. Ээж талх алга болсныг битгий л мэдээсэй гэж элдвийг бодоход Гезине гурав хоног хэчнээн их хугацаа билээ. Энэ хооронд хусан ойн зүг рүү харахыг ч зүрхэлсэнгүй. Өнцөг булан андахгүй шиншилж явдаг жандарм Хорнигоос ухаангүй их айна. Үүнээс урьд Фолкер хоёулаа дандаа тоглодог их сайн найзууд байлаа. Өвөл шалбаагийн мөсөн дээр гулсаж яваад Гезинегийн хөл дор нимгэн мөс цөмөрч шалбаагийн усанд бүх хувцсаа норгочиход нь Фолкер гэрээсээ хуурай хувцас нууж авчирч өгч байсан билээ. Гэтэл Фолкер одоо болохоор дандаа дайтаж тоглохыг хүснэ. Тэрээр «Гитлерийн багачууд» гэгч байгууллагад очихыг шөнийн зүүд, өдрийн бодол болгон хүснэ. Гезине дайтаж тоглоход дургүй тул Фолкер түүнд нь уурлаж охиныг аль болохоор хорлохыг хичээнэ.

	 

	 

	Гезинегийн ээж нь хашаанд ажил хийж байснаа охиноосоо:

	— Гезине бие чинь зүгээр биз? гэхэд Гезине:

	— Зүгээр, зүгээр гэвэл ээж нь цаашлуулж:

	— Над руу эгцэлж хараач, чи нэг шаналгаатай харагдах юм? гэхэд нь Гезине:

	— Би аавыгаа санаад байна аа гэв.

	Нээрээ ч Гезине аавыгаа санахын ихээр санаж мөрөөдөхийн ихээр мөрөөдөх ажээ.

	Гезинег, Хойлогийгоо хооллож байтал хашаанд Хорниг орж ирлээ. Гезине ч нохой руугаа тонгойхын ихээр тонгойлоо. Хорниг түүнийг огт анзаарсан янзгүйгээр хажуугаар нь өнгөрч байшинд ороод явчхав. Асар удалгүй байтал Николай морио зайдалсаар ирж, Гезинед тайван сайхныг илчлэн нөхөрсгөөр толгой дохиход Гезине тайвширлаа.

	Гезине үдийн хоолны дараа Эрикад угаасан юм хатаахад нь туслав. Круземарк авгай олзны хүний тавгийг усан шөлөөр дүүргэж өгөхийг Хорниг хараад:

	— Мах юм уу? гэж сониучхан асуухад авгай:

	— Хоосон яс мөлжиг! Усан шөлөөр ч энэ хүн амьдарч чадахгүй л дээ. Өөрөө сайн ажиллаж хоолныхоо үнийг төлж байгаа юм хойно яах вэ. Фолкер хоол аваачиж өгдөг юм гэв.

	 

	 

	Гадаа гудамжинд хэсэг хүүхдүүд цуглажээ. Тэд бол Фолкерын шинэ найзууд бөгөөд, аяны хутга зүүсэн таван сагсуу багачууд саравчны хаалганы дэргэдэх үхсэн хэрээ рүү хутга шиднэ. Нэгнийх нь шидсэн хутга үхсэн хэрээг оноход нөгөөдүүл нь магтан шуугилдана. Багачуудын удирдагч Зигги ихэвчлэн онох ажээ. Түүнийг Фолкер гайхан харна. Фолкер арван нас хүрээгүй учир хутга зүүх эрхгүй билээ. Цаадуул нь Фолкерыг онгируулж:

	— Дүү минь, чиний юу чаддагийг үзье. Чамайг бид өөрсдийн бүрэлдэхүүнд эрт ч авч магадгүй гэв.

	Гезине хойлогтойгоо нуугдана. Тэд онгироочуудтай Гезине уулзахыг хүсэхгүй ажээ. Тэрээр нуугдсан газраа хүлээсээр байлаа. Үүгээр тарианы талбай руу явдаг зам өнгөрдөг тул Николай морьдтойгоо өнгөрч ч юу магад вэ. Гезине ч Вандагийн зоо дээр түр боловч гарч магадгүй юм. Юу ч гэсэн Гезине хүлээхээр шийдэв. Хойлог бутан доогуур чимээгүйхэн шургалаа. Шаазгай шувууд шаг... шаг... шаг... гэж шулганалдана.

	Хутга шидэгч «Штабынхан» эргүүлийн цэрэг болж тоглохыг хүсэвч морьд дутагдаж байлаа.

	Тэдний удирдагч Зигги:

	— Фолкер, чамд команд өгөх эрх олгоё гэж тушааснаа, — Аймтгай биш биз дээ? гэж онгируулав.

	— Чи хаачих нь вэ? гэж Фолкер морьтойгоо ирж байгаа орост ойртож: — Зогс! Иван! гэж Николайн гараас ташуурыг нь угз татан авч: — Хүмүүс ээ, энэ залуу бидний үгийг дагах ёстой. Аль вэ, бүгдээрээ морин дээр сундлаарай! гэв. 

	Гурван хүүхэд шуухитнаа Моритц дээр, нөгөө гурав нь туранхай Ванда дээр сундлав. Моритцыг сундлагсдын хамгийн урд талын Фолкер ташуурын сурыг тачигнатал хий гуядаж олзны хүнийг:

	— Алив, орос оо, бушуул, бушуул! гэж шавдав. 

	Николай, анжисны морь хоёр арга буюу шогшиход хүрэв.

	Энэ үед гуталчин Шрамм ухна хөллөсөн бяцхан тэрэгтэйгээ явж байлаа. Гезине түүнийг тосон мэндлэв. Хойлог ч урт сахалтай ухныг эргэж тойрч шиншилнэ. Гуталчин Шрамм зовлонгоо тоочиж гарав. Өвс хадах гэж яваа гэнэ. Ядуу хүмүүсийн тусын тулд ургадаг хөгийн өвс түүхээр яваа ажээ. Түүнд хувийн гэх газар байсангүй. Байгаагаас долоон хүүхэд, хашаандаа хэдэн ямаатай л ажээ. Нэг хүү нь дайнд алагдаж, нөгөө хүү нь ор сураггүй алга болжээ. Дайн дажны хүнд хүчир үед энэ хэдэн ямаагүй сэн бол Шрамм гуайнхан өнөр бүлээрээ өлбөрөхөд хүрэх байлаа. Тэрээр дэлхийн нэгдүгээр дайнд шархтаж өрөөсөн хөл нь доголон болжээ. Тэр үед Шрамм гуай орос оронд гурван жил хоригджээ.

	Тэрээр сагсуу багачуудад туугдан яваа Николайг хармагцаа багачуудад дургүйцэж, ууртайгаар:

	— Та нар галзуураа юу! Наад хүн чинь явж чадахгүй шахам байна шүү дээ гэвэл морин дээр сундалсан багачуудын нэг нь:

	— Танд ердөө хамаагүй! Энэ чинь манай олзны хүн гэхэд,

	— Тэгэлгүй яах вэ?! гэж багачуудын удирдагч Зигги: — Та өөртөө хэрэгтэй адууны баасныхаа төлөө анхаар! Ноён ямаачин гуталчин минь! Алив, Иван марш! гээд ухасхийтэл түүний өмнө бяцхан охин Гезине зогсож:

	— Николайг зүгээр байлгаач! Та нарт ямар ч гэм хийгээгүй! 

	Гэтэл сахилгагүй багачууд шуугилдаж эхэллээ.

	— Зайл! гэж хашхирсаар Фолкер хазаарын амгайг дугтарч: — Чөх! Моритц! гэхэд анжисны морь Гезинегийн өмнө хойд хоёр хөл дээрээ цовхровч дор нь орсон ч айх янзгүй охин зогсов.

	Моритц уулаас Гезинег таних билээ. Гезине түүнд зүсэм талх, тэвэр дүүрэн өвс авчирч өгдөг байсан. Тийм болохоор адгуус хүртэл нөхрийн тусыг мартдаггүй бололтой. Омголон тэр азарга циркийн сургуультай морь шиг хойд хоёр хөл дээрээ цоройж гадас шиг эгц бостол гурван багачууд морины нуруунаас гулсан унаж газрын хэвгийг даган бөмбөрч шуудууны шалбаагт бие бие дээрээ давхарлан оров.

	Гуталчин Шрамм, Вандагийн жолооноос атгаж:

	— Бууцгаа! гэж морин дээр сундалсан багачуудыг зандран буулгаж гурвуулыг нь мөрөвчнөөс барьсан нь нохойн гөлөгнүүдийг цээжээр нь оосорлон хөтөлсөн шиг санагдана. 

	Эд муусайнуудыг алгадах алганы хайран гэж Шрамм дотроо бодож тэднийг мөрөвчний бүсээр ороолгон:

	— Гутал тахалдаг ямаачных энэ! Тэр зовлонг та нар хуваалцах ёстой гэхэд хэн ч дуугарсангүй. Шрамм гуай ч мөрөвчийг тавихчаа болсноо аянга мэт том дуугаар:

	— Цадигаа алдсан турсагууд, одоохон миний нүднээс тонил! хэмээн зандрахад Хойлог ч тэднийг боргож гарлаа. Гэвч тэдэнд гуталчны гараас Хойлогийн шүд арай ээлтэй мэт санагдана. Норж шолбойж зодуулж жанчуулсан зургаан «баатар эрчүүд» чадлынхаа хэрээр ум хумгүй зугтаж арилах нь тэр ээ.

	Николай сайх хазгар хүнд хандаж:

	— Баярлалаа, нөхөр минь! гэж нөхөрсгөөр талархал өгөхөд гуталчин:

	— Добрый, добрый товарищ! гэвээс Николай түүнийг гайхсан нүдээр ширтэв. Гэтэл Николайн эх нутгийг сайн мэдэх тэр бээр өнө эрт тэднийд олзлогдож ахуйдаа Ижил мөрнийг нь хөндлөн гулд бишгүйдээ гаталсан хүн байжээ. Тэр цагаас хойш олон он улирсан авч тэрхүү гуталчин нь ойрын юм ойлголцохоор орос хэлийг мартаагүй байлаа. 

	Түүний нь ачаар Николай дайны сүүлийн үеийн байдлыг гуталчнаас сонсож энх цагийн чимээ айсуйг дуулжээ. Гуталчин дайны фронт герман нутагт улам л ойртсоор байгаа гэнэ. Германы хэдхэн дивиз орос нутагт үлдсэн юм байх аа. Америк, Англичууд баруун талаас нь давшиж байна гэнэ ээ. Дайн удахгүй дуусах гэнэ ээ, гэхэд нь үүнийг Семён, Петька хоёрт л сонсгох юм шүү. Гурав хоногийн дараа тэдний нэг нь хусан ойд ирэх ёстой. Бид цаг алдаж удаан хүлээж болохгүй болжээ хэмээн бодсон Николай, нөхөрсөг, тэр хазгар хүнтэй салах ёс гүйцэтгээд даруйхан салан явжээ.

	Хойлог амьсгаадсаар хүрч ирж эзэн охин нь түүнийг шагнан эрхлүүлэхэд сүүлээ годгонуулан эргэн тойрноо ширтэнэ. 

	Ойр орчинд нам тайван ажээ. Гезине морьдод өвс өгч Николайгаас:

	— Би морь унаж болох уу? гэхэд тэрээр охиныг шуудхан өргөж гүүний нуруун дээр тавьж хоёулаа тарианы газар луу зэрэгцэн давхив. Хойлог тэднийг дагаж баясан бүжиглэнэ. Ингэж морь унаж сэтгэл сэргээх нь саяын шалбаагийн дэргэд болсон явдлыг мартуулах ажээ. Тэд сонирхон нэлээн ч хол газар цогиуллаа. Гезине ч хатуу явдалтай гүүний цогионд яггүй зайлагдлаа. Үгүй ээ, энэ, гуталчныг! Гадаад улсын хэлээр сүрхий сайн ярих юм. Ийм хүнийг би бас бусад хүүхдүүдтэй нийлж хазгар болохоор нь шоолж инээж байж билээ гэж Гезинег бодох тэрхэн агшинд түүний санаанд Николайн шархтай хөл орж:

	— Хөл чинь өвдөж байна уу? гэж түүний хөл руу заахад Николай:

	— А-аа, сайн! Гезине гэж инээн талархаж нэгэн дуу исгэрнэ. 

	Хажуугийн ойгоос хөхөө шувуу зугаатай сайхан донгодож гоолиг цагаан хус модод нарны гэрэлд өнгө булаалдан гялалзана.

	Николайн хараа тэртээ тэр тэнгэрийн хаяаг чиглэн алсын алсад тусна. Гезине түүний хажуугаас зөөлөн ёворч:

	— Цааш нь дуулаач! гэхэд Николай үсрэн бууж Вандагаас Гезинег өргөн буулгаж:      

	— Би ажиллана аа, чи хөгжим үлээнэ, тэнд, харж бай! гээд цамцан дороосоо нэгэн юм гаргаж ирсэн нь лимбэ байлаа. Тэр лимбийг өөрөө модны ховлоор зорж, жижигхэн нүхэлж үлээх талыг нь сайн засжээ. 

	Гезине баясан баярлаж:

	— Надад өгч байгаа юм уу? гэж лимбэний нүхнүүд дээр хуруугаа тавьж үзүүлэв. Дараа нь Гезине нүхэн дээр хуруугаа тааруулан тавьж хүч гарган үлээж хуруунуудаа ээлж дараалан хөдөлгөх бүрд янз янзын дууны өнгө сонстоно.      

	Түрүүчийн зургаан багачууд хор шар нь хөдлөхийн эрхэнд чухам хэн өөрсдийг нь ингэж чадсаныг ярилцана. Гуталчин Шрамм гуайн хувьд түүнийг яаж ч чадахгүйгээс хойш занаж зүхээд нэмэргүй. Тийм болохоор амраар нь Гезинег л занаж хараацгаах ажээ. Үгүй ээ, бас тэр муу жулдрайд ер нь ямар хамаатай байв аа? Тэр муу ер нь ямаачин гуталчныг лав хөөргөж галзууруулсан байх гэж ярилцана. Хойлогт нь өмдөө хуу татуулсан болохоор Зигги бүр ч бусдаас илүүгээр Гезинег харааж тэр муу хоёрыг бид заавал эрхэндээ оруулна гэж занав. Гэвч төрхгүй багачууд түрүүчийн болсон явдлыг аль болохоор дарж нуухыг бодно. Онгироо хүүхдүүдийн баларсан түүхийг мэдсэн хүн бүхэн инээж тосгон даяар хөгтэй яриа дэлгэх биз ээ.

	Тэдний тэгж сандарч байсныг Гезине шоолж бодсон ч үгүй. Тэрээр шалбаагийн дэргэд болсон явдлын тухай өөр хүнд байтугай ээждээ ч ярьсангүй. Гезине, Николайн бэлэглэсэн лимбээр оролдоод зав чөлөөгүй ажээ. Бяцхан лимбэ нарийн сайхан жингэнэж: Трили-трили-доодоо гэж өдөржингөө дуугарна.

	Гезине ээжтэйгээ адил өглөө эртлэн босно. Голын жижиг гүүр дээр Гезине очиж Николайтай хамт морь унан тарианы талбай руу давхина. Хэн ч түүнийг үл мэднэ. Тэрээр бяцхан лимбэндээ хөхөөгийн донгодохыг бараг л оруулж сурав. Сүүлдээ тун ч адилхан сонстоно. Яг л хөхөөгийн донгодох дуун сонстоно! Сонсооч та минь, нөгөөх ичимхий хөөрхөн шувуу маань лимбэний дуунаар хусан ойгоос хариу донгодлоо шүү. Гезине ч лимбээрээ хариу яг л хөхөө донгодох шиг үлээж бүр сүүлдээ харилцан ээлжээр дуугарна. Хөхөө, Гезине хоёрын алиных нь амьсгалах эрхтэн илүү тэсвэртэй бол? гэмээр биесийг дуурайн донгодно. Харин хөхөө донгодохоо болиход Гезине тэр зүг харан, 

	 

	Хэдэн жил амьдрах сан гэхийг минь 

	Хэлээд алиач, хөхөөхөн минь

	 

	Хуурч битгий мэхлээрэй

	Хуусарч битгий доромжлоорой

	 

	Хэрэв чи дуугарахгүй бол 

	Хээрийн муу бялзуухай болно шүү!

	 

	гэгч хуучин дууг аялснаа дахиад л лимбэдэн хөхөөтэй хариу донгодолцоно.

	Гезине:

	— Чимээгүй, Хойлог оо! гэж шивнэн чагнана. Хөхөө тийм ч муу шувуухай биш байлаа. Тэрээр уянгалан донгодсоор бөгөөд тоо томшгүй олон донгодсон тул Гезине ч чухам хэчнээн болохыг ч тоолж чадсангүй. Гэнэт хөхөө Гезинегийн толгой дээгүүр сүрхийн нисэж өнгөрөхдөө эвгүйхэн гунганах нь түүнийг эм хөхөө биш байсанд гомдсон юм биш байгаа даа?

	Тирили! хэмээн нөгөөх лимбэ дахиад л дуугарах нь бүх дэлхийн уян аялгуу энэ лимбийг даган эгшиглэх мэт ээ. Гезине байсхийгээд л шинэ ая оруулж сурна.

	Тэрээр шувууны шагшралт хусан ой дахь салхины исгэрэлт болон өөрийн бүх хүссэн ая бүхнээ лимбэндээ оруулан дуулж чаддаг болов.

	Аав минь хэдийд ирэх бол? Тэр өдөр яасан сайхан байх бол оо? Ёстой тэр өдөр шиг сайхан өдөр хэзээ ч байхгүй шүү. Тэгэхэд Фолкер ч хуучных шигээ надтай муудалгүй тоглодог болно. Хэн ч намайг ядуу гуйлгачин гэж нэрлэхээ болино гэж Гезине ирээдүй сайн сайхныг хүсэн мөрөөдөж суутал үдийн хонх дуугарав.

	Гезине:

	— Хойлог минь, Чи хаана байна вэ? Хүүе, Оготнын анч? Нааш ир! Гэрээдээ явъя! гэв.

	Тэр хоёрыг аахилсаар хүрч ирэхэд зам дээр Николай тосож:

	— Их ажиллана. Их өлсөнө гэнэ. 

	Анжисны морьд ч хоолондоо яарч Гезинег мордмогц цогиулж гарлаа. Николай хэчнээн яарч очлоо ч гэсэн цаадуул нь цадахаар хоол өгөх юм болов уу даа? Гезине дотроо, Николай хашаанд байхдаа улаан лууван цамцныхаа дотор хадгалсныг нь санана. Явган гүүрний орчим Николай түүнийг морин дээрээс өргөж буулгахад Гезине лимбээ амандаа яаран зууж «Трили» гэж үлээн явахад Хойлог морины хөлийг даган цоройж Николайн шархтай хөлийн боодлыг үнэрлэснээ Гезинегийн араас ухасхийн хөдлөв. Гезине ухсан нүхэнд лимбээ нуулаа. Учир нь Николайн өгсөн бэлгийг хэн ч мэдэх ёсгүй байлаа.

	Хоолны дараа тариачин эзэгтэй Круземарк түүнд хандаж:

	— Гезине, чи дэлгүүрээс дахиад юм аваад ир, би чамд бүгдийг бичээд өгье гэв. Гезине ч Розинский авгайн худалдагч хийдэг, Кремерийн мухлагт дуртай гэгч очив. Гезинег юм авахаар очих болгонд тэр авгай улаан, ногоон янз бүрийн өнгийн том чихэр өгнө. 

	Гэвч дайны тав дахь жилд, худалдаж авахаар юм мухлагт төдийлөн их үлдээгүй тул Гезине сүүлдээ хааяа ганц нэг очдог байлаа. Тийм ч учраас охин одоо их л баяр хөөр болж явна. Тэрээр сийрсэн савандаа худалдаж авах юмныхаа нэр бичсэн цаас, мөнгөний хэтэвчээ хийн барьж:

	— Хойлогхон минь, сайн болгоомжтой байгаарай, би юмаа хаячих вий? гэж сануулна. 

	Розинский авгай бяцхан нохойг мухлагаасаа зандчин хөөхөд урьд өмнө зүгээр байдаг байснаа өнөөдөр ингэж царайгаа хувиргасанд бяцхан нохой их л гоморхон гайхсанаа Гезинег юм авах турш хамраа шонтойлгон ширтэнэ. Бодвол тэр дотор нэг л өөр жигтэй үнэр байгаа бололтой. Худалдагч авгай бичгийг уншсанаа,

	— Боовны хольц байхгүй, саван ч бас байхгүй. Ирэх долоо хоногт магадгүй гэснээ охины авчирсан мөнгийг нарийн нь аргагүй шалгана. Тэрээр тонгойхоороо тонгойж өгсөн юмныхаа үнийг бодно. Авгай нүднийхээ шармал рамын дээгүүр харж:

	— Гезине, танай тэнд нэг орос байна уу, үгүй? гэхэд нь Гезине:

	— Тийм ээ, бий гэвэл авгай:

	— Тэгэлгүй яах вэ, Би эс мэд лүү. Хажуудаа тийм юмтай байх аймаар биш үү? гэхэд Гезине огт тоомсоргүйгээр:

	— Яалаа гэж дээ? гэвэл авгай:

	— Үгүй ээ. Чи сонсооч! Энэ оросууд ямар аюултай улс гэж бодно оо, чи? Тэдний тухай аймшигтай юм сонинд гарах юм байна шүү дээ гэхэд Гезине зоримгоор:

	— Николай их сайн хүн шүү гэж батлахад авгай дургүйцэж:

	— Битгий дэмий ярь! гэж шилээ урагшлуулан хамар дээрээ болгож:

	— Чи яаж мэдсэн юм бэ? Түүний сайныг?  гэж зэмлэхэд Гезине юу ч үл дуугаран зогсоно.

	Авгай үргэлжлүүлж:

	— Чи түүнийг тэгж сайн танина гэж үү? Энэ... Энэ... хэн гэнэ ээ, түүний нэр нь? гэвэл Гезине өөр юм руу орж:

	— Ямар үнэтэй болсныг мөнгөний нь тоогоор энэ цаасан дээр та бичих сэн болов уу гэж? гэж сийрсэн сав дахь авсан зүйл нунтаг саван, угаах хэрэгсэл, кофены үлдэгдэл, чүдэнз, хоёр боодол давс тус бүрийг эвтэйхэн янзалж хийв. Дээрээс нь үлдсэн мөнгөтэй хэтэвчээ тавив. 

	Гезине, Розинский авгайн гар, чихэр лүүгээ явахыг хармагц бушуухан шиг эргэн гарч гүйхэд хойноос нь авгай:

	— Хүүе, охин минь! хүлээгээч... гэж дуудахад нь Гезине улам хурдалж тосгоны гудмаар гүйж одов.

	Гал командын газрыг өнгөрөх үед Гезине өөрийнх нь нэрээр хэн нэгэн хүн дуудахыг сонсов. Тэнд гуталчин Шраммын гутлын зангийн газар байжээ. Тэрээр цонхоороо бөхийж Гезинед:

	— Чи наашаа ороод ир, чамтай ярих юм байна гэв.

	Гутал засварын газрын жижигхэн өрөө үй түмэн янзын олон гутлаар дүүрч тоос бужигнах ажээ. Гезине дотроо, яасан олон гутал бэ, ийм олон юмнаас яаж учрыг нь олдог юм бол доо гэж бодно. Нөгөө занчин хормогч өмсөж, тахир ганс амандаа зууж нүдээ гялалзуулан цонхны дэргэд зогсох ажээ.

	Тэрээр мухар сандлаа охинд ойртуулж:

	— Гезине, суу! гэв.

	Хойлог хамраа шантайлгаж гутлын тос, будаг, ширний үнэр, хөлийн шиврийн гашуун нялуун үнэрт ер бусын байдалтай болж өнцөг булан бүрийг үнэртэн шиншилнэ. Шрамм гуайн тавьж өгсөн мухар сандал ердөө л гуравхан хөлтэй ажээ. Түүн дээр нь Гезине тун их болгоомжлон сууна.

	— За тэгээд, охин минь, танайхан бүгдээрээ л амар тайван байна уу? гэж өвгөнийг асуухад Гезине:

	— Тийм ээ, Шрамм гуай гэхэд өвгөн цааш:

	— Чи одоо хэдэн настай бил ээ? гэвэл Гезине:

	― Би найм хүрнэ. Ирэх жилийн улаан өндөгний баяраар лав би сургуульд орох байх, эмч ч тэгж хэлсэн гэв.

	Шрамм гуай:

	— Хм, их удаан өвдсөн... тийм ээ, тийм мэдэж байна. Тэгээд ч ер нь тэр сургуульд ороогүйгээр хохирох юмгүй биз. Тэр сургуульд чинь жагсаж командлахаас өөр нэг их юм сурч гавихгүй байх аа! Манай ач хүүг л харж байхад тийм юм байна шүү дээ гэснээ тахир гаансаа амнаасаа авч: — Ааваас чинь сураг байна уу? гэхэд Гезине:

	— Аав орост байгаа. Ээж бид хоёр захиа л их харж байна гэв.

	Шрамм:

	— Чи тэгээд тэр олзны хүнтэй ойлголцож байна уу? гэхэд нь Гезине дотроо, миний үгийг сонсож муу санаалах гэж байгаа юм болов уу гэж бодсоноо энд тэндгүй хөглөрсөн шивэртэй олон гутлыг харж шалбаагийн усанд дүрсгүй багачуудыг залхаасныг нь санахдаа арай ч Кремер гуайн авгай шиг биш гэж итгэн бүх зүйлээ ярихаар шийдэв. 

	Тэгээд Николайтай яаж нөхөрлөснөө ярьж гарлаа.

	Шрамм гуай:

	— Ээж чинь юу гэж байна даа? гэхэд Гезине:

	— Жандарм манайд очсоноос хойш их айдаг юм гэвэл Шрамм гуай:

	— Чи тэгээд Хорнигоос айдаггүй гэж үү? гэхэд нь Гезине:

	— Заримдаа айдаг, гэвч миний лимбийг тэр хэзээ ч үзэж чадахгүй гэтэл Шрамм гуай цонхноос ухасхийн ойртож:

	— Анхаар! Гезине! гэв.

	Дараахан нь хаалга хүчтэй угз татан нэгэн хүүхэд орж ирэхийг харвал тэрээр морь унадаг хүний өмд, хүрэн цамц, урт түрийтэй гутал өмсжээ. Тэр орж ирмэгцээ:

	— Гитлер, өршөө! гэж гутлынхаа хатуу өсгийг тов хийлгэн хавсарч: — Багачуудын удирдагч Кодиц гэдэг би байна. Миний өрөөсөн гутлын өсгийн төмөр суларчихлаа гэнэ. Шрамм амандаа үглэсээр гутлаа дээр дээр нь овоолон шидлээ.

	— Суудал тавиадах! гэж саяын жаал, Гезинег суудлаас нь түлхэж өөрөө оронд нь суугаад баруун хөлийнхөө гутлыг тайлав. 

	Тэрээр:

	— Үүнийг хараач мастер, ер дөө л хэдхэн хадаас хадчих юм гэхэд нь Шрамм яаралгүйгээр эргэж:

	— Хадаас ий? Чи чинь хаана амьдарч байгаа гэж бодном бэ? Тэр чинь одоо үед шар тосноос ховор эд болоод байна шүү. Грамм төмөр бүрийг дайнд хэрэглэх болж байна гэдгийг чи мэдэх л хэрэгтэй сэн гэв.

	
Кодиц:

	— Үгүй ээ, хоёр гуравхан ширхэг шүү дээ! Таны хувьд бол тэр өчүүхэн зүйл шүү дээ. Би одоо эргүүлд гарах ёстой гэхэд гуталчин ширээнээсээ хайрцаг гаргаж жаалын хамар доор нь барьж:

	— Миний авч байгаа юмыг чи хараач! Бүгдээрээ л хуучин новш, их буу одоо үед юунаас ч давах болжээ. Наад яндан шиг түрийтэй юмаа өмсөөд тэр Шмиддээ оч! гэхэд жаал хүү учрыг үл олон гайхаж:

	— Юу гэнэ ээ... Юу гэж Шмидийнд очих юм бэ? гэхэд Шрамм гуай:

	— Заа даа, жаал минь, Шмидийнд хадаас бий. Зөвхөн морины тахных ч биш бас луусных бий гэнэ билээ. Тийм болохоор өвгөн Шмид хэдэн хадаас хадаж өгч магадгүй. Тэднийд ороод Герман ёсоор нэг сайхан мэндэлчих! Тэгээд бүтэх биз. Ингэхээр одоо чи тонил! Би энэ жижиг алхаараа өөрийнхөө ам бүлийг тэжээх ёстой хүн гээд гартаа барьсан алхаараа ширээн дээр чанга гэгч нь буулгаад авав. 

	Багачуудын удирдагч Кодиц ч гутлаа өмсөж эхлэв.

	Тэрээр арван таван настай, гимназийн улирсан сурагч бил ээ. Кодиц долоо хоногт алгасалгүйгээр тосгонд ирж хүүхдүүдийг жагсааж байлдааны сургууль хийлгэнэ. Харин одоо түүний царай шүр шиг ув улаан болчхов. Тэр байдлыг нь, ард нь байсан Гезине хүртэл хүзүүнийх нь улаанаар анзааран харжээ. Тэрээр хадаас нь суларсан тахаа хангинуулан чирсээр санд мэнд гэгч нь гарч одов. Ёсорхуу гүйцэтгэдэг салах ёсоо ч мартчихаад харин хаалганд уураа гаргаж тасхийтэл чулуудсанд Гезине их л цочив.

	Шрамм үл тоосон янзаар:

	— Чи муу, яаж ч чадахгүй ээ, удирдагч хүн бол бусдадаа үлгэр жишээ ч байх ёстой. Энэ мэтийн новшнуудад өвдөг сөхөрч чадахгүй ээ. Надад хийх ажил, уурлах уур мундахгүй байна гэж ярих зуур тэрээр Гезинегийн өмнө эрэгтэй хүний хэдэн гутал авчирч тавихад Гезине учрыг нь үл олон харна. 

	Шрамм гуай инээмсэглэж:

	— Николайд өгөх юм. Би аваачиж өгч чадахгүй байна. Энэ хүрэн гутал нь миний санаанд зүгээр юм шиг байгаа юм. Чи үүнийг аваачаад өгнө үү? гэхэд, Гезине сэтгэл нь догдолсон байдалтай бушуухан гэгч нь толгой дохив.

	— Хэнд ч мэдэгдэлгүйгээр шүү! гэж Шрамм гуайн болгоомжлоход Гезине:

	— Заавал чадна, Шрамм гуай гэв.

	Шрамм гуай:

	— Сайн байна, Женсений охин болохоор чинь чамд найдъя. Хэрэв Николайгаас хүн гутлын нь тухай юм асуувал гадаа гудамжнаас олсон гэж хэлэх ёстой шүү. Түүнд сайн ойлгуулаарай. Энэ талаар хэн ч мэдэж болохгүй. Чи бас өөр нэг юм түүнд аваачиж өг. Хүлээж байгаарай, би одоохон ороод ирнэ гээд гарав. 

	Гезине, Шрамм гуайн өгсөн гутлыг ажиглана. Гутлын юм бүхэн нь шир, ул нь хүртэл шир ажээ. Николай үзээд яасан их баярлах бол. Өнөөдөр л түүнд заавал аваачиж өгье гэж бодож суутал Шрамм гуай хоёр боодолтой юм барьсаар ирж:

	— Үнэрлээд үз? гэхэд нь Гезине охин цагаан цаасан дээр үнэрлэв. Хойлог нэгийг мэдсэн бололтой хойд хоёр хөл дээрээ босон цовхорч гарлаа.

	— За, юу байна даа? гэж өвгөнийг асуухад Гезине:

	— Утаж болгосон мах байна гэвэл Шрамм гуай:

	— Таачихлаа, ишигний хоёр гуя, шинэхнээрээ юм шүү. Иймэрхүү юм түүнд хэрэгтэй. Тэр хүү бүр чадлаа барагдтал өлсөж байна билээ гэж боодол боодлоор нь нэг нэг гуталд хийн уяж: — Гэртээ саадгүй сайн хүрээрэй, дотроо залбирч л байя гэхэд нь Гезине:

	— Баяртай, Шрамм гуай! гэв.

	Гал командын байшингийн ойролцоо очмогц Гезине нэгийг сонссон байртай чих тавин чагнаснаас "Хойлог зогс!" гэж ухасхийн, нохойныхоо сүүлнээс барьж зогсоов. Тосгоны төвийн талбай дээр хүүхдүүд цугларчээ. Тэднийг уурт Кодиц командалж: «Зүүн тийшээ, хоёр-гурав! Зүүн тийшээ хоёр-гурав, эгнээгээ бариарай...» гэж байгаа дуулдана.

	Гезине талбайг холуур тойрч гарав. Нохой нь хүүхдүүд рүү очих гээд байхаар нь Гезине түүнийг өргөж «Чимээгүй байгаарай, цаадуул чинь бидний энд явааг мэдэж болохгүй шүү» гэж ярьж явна. Гезинед гутал түүний доторх мах зэрэг тэднээс нуух юм зөндөө ажээ.

	Гезине холуур тойрон гүйсээр овоохойгоо хүртэл их л хөлөрлөө. Гэвч тэрээр зорьсондоо хүрлээ! Гезине айснаас зүрх нь цохилж аль хүнтэй газраар духныхаа хөлсийг арчин гүйсээр. Одоо харин Николайн юмыг яадаг бил ээ? Уул нь бүр Николайн ажиллаж байгаа тарианы талбай дээр нь л очдог байж. Николай энэ зүйлийг үзээд яаж баярлах бол гэхээс одоогоос сэтгэл нь догдолж байгаа нь түүний нүүрнээс илт үзэгдэх ажээ.

	Харин үүний хажуугаар Гезинед нөгөөх л савхин гуталт Кодиц, Зигги болон түүний нөхөд бодогдож айдас нь хүрнэ. Тэд жагсаалын сургууль хийснийхээ дараа ихэвчлэн хөдөөгүүр тэнэнэ. Жандарм Хорнигоос хүн бүр халгах нь нэг л учиртай биз ээ.

	«Чи бол Женсений охин шүү» гэж Шрамм гуайн хэлсэн үг Гезинегийн санаа бодлоос ер салахгүй ажээ. Женсений охин учир, бүх зүйлийг найдаж болох хүн гэж өвгөн гуталчин итгэсэн байжээ дээ! Түүний явуулсан юмыг ээждээ ч үзүүлж болохгүй байлаа. Николайд ямар ч гэсэн хүргэж өгөх хэрэгтэй.

	Утаж болгосон махны үнэр Хойлогийн хамрын нүхээр сэнгэнээд ер болох биш тул хөөрхөн нохой нь боодолтой юмны хажуугаас холдож өгөхгүй ажээ. Гезине аргаа барахдаа үнэрч хамартай нохойгоо «Нааш ир, Хойлог! нааш ир!» гэж дуудан модон бүхээгт нь оруулан араас нь хаалгаа тав хийтэл хаачхав. Хойлог хэчнээн гиншиж гаславч гарч чадахгүй боллоо.

	Гезине юмаа сайн нуучихаар газар яаж олдог билээ гэж их удаан бодлоо. Аан, тийм, туулайны байранд хийчих юм байна шүү, тэнд хэн ч шагайхгүй гэж Гезине бодов. Туулайны хашаа нь Женсений ганц хоёр мод Биркенхоф хоёрын хооронд байдаг чийгтэй хэсэг газар оршино. Нэг бүхээгийг нь сүрлээр дүүргэжээ. Тэр сүрэл дотор Николайн гутал, идэх мах хоёрыг нууж хаалгыг нь бушуухан шиг хааж эргэн тойрны чимээ чагнав.

	Гэнэт хажуугийн бутнаас нэгэн сүүдэр туялзан ойртоход Гезине цочин ажиглавал өрөвтасын сүүдэр байлаа. Гезине баярлахдаа амьсгаагаа уртаар авч тайвшрав. Өрөвтас нэлээд доошилтол гурван жижиг зулзага өндөлзөн бие биеэсээ өрсөлдөн цоройцгооно. Энэ зулзагууд нь хэзээ ирсэн юм бол доо? гэж тэднийг бүр сайн харахын тулд Гезине туулайны саравчны орой руу чимээгүй гэгч нь гэтэж гарав. 

	Өрөвтасууд урт хөлөөрөө их л бат бөх сууц барьжээ. Цааш нь ажиглавал хөгшин өрөвтас урт хүзүүгээ гүрдийлгэн сунгаж дэгдээхэй бүрийг ус цацруулан шүршинэ. Яг л худгийн усыг хоолойгоор соруулан хүчтэй шүршүүрээр шүршиж байгаа мэт ажээ. Үүнийг харсан Гезине дотроо, энэ ёстой зөв, бүхэл өдөржингөө хөөрхий дэгдээхэйнүүд нь халуун наранд шарагддаг болохоор ам нь их цангадаг байлгүй гэж бодож байтал түүний хараа бас өөр юманд чиглэв. Үгүй ээ, энэ хөгшин өрөвтас чинь яаж байна вэ? Түүнийг нэг дэгдээхэй нь хүнээр бол хүүхдийн ор шиг юм хошуугаараа нудчиж байгаад засчихлаа шүү. Тэгтэл хөгшин өрөвтас зулзагаа хошуугаараа түлхэн үүрний голд аваачаад гадагш үсэрч унахаас болгоомжилж байгаа бололтой дараад хэвтүүлчхэв. Тэгээд хөгшин өрөвтас тавтай тэнүүн суух ажээ.

	Гезине ч торон саваа бариад Биркенхофыг зүглэн, 

	 

	«өрөвтас, өрөвтас өхөөрдөм хөөрхөн дэгдээхэй, 

	өөртөө чи бас өрөвтасын урт хошуутайяа» 

	 

	гэж дуулан цовхчин гүйнэ. Үзсэн сонин зүйлээ хүмүүст ярья. Хүмүүс бүгдээрээ мэдэж авах ёстой. Ура, манай бяцхан дэгдээхэйнүүд хүрээд иржээ. Тэгээд бас дээвэр дээр усаар шүршүүлж биеэ угааж байна гэсээр очиход ээж нь сүүний өрөөнөөс толгойгоо цухуйлгаж: 

	— Юу болчих оо вэ? гэхэд Гезине:

	— Ээж ээ, ээж ээ, үүрэнд гурван жижигхэн дэгдээхэй байна. Үүнийг аавд бичих юм шүү. Бүр өнөө орой аавдаа захиа заавал бичнэ шүү, тэгэх үү? гэхэд ээж нь:

	— Миний хүү, ээж нь их цочлоо. Зөвхөн үүний төлөө чи тэгж их дуу шуу болохын хэрэг юу байна вэ? Хүн юу гэж бодох билээ. Торон савыг нь тариачин эзэгтэйд аваачиж өг. Давсаа хүлээж байгаа гэвэл Гезине:

	— Өнөө орой аавдаа захиа бичих үү, ээж ээ? гэж шалгаахад ээж нь уцаарлаж:

	— Битгий ингэж тэсгэлгүй загнаж байгаач. Сүүлд болъё. Миний толгой эргэчхээд яах ч учраа олохгүй болчхоод байна шүү гэж ээж нь малын хашаа, зоорины ажлыг өнөөдөр дуусгаж амрахыг хичээнэ. Маргааш бүтэн сайн өдөр, гэрээ цэвэрлэх хэрэгтэй байдаг. Угааж цэвэрлэх юм гэж тоо томшгүй их ажээ. Тэрээр олон юмны төлөө санаа зовж биеийг ядраана. Нөхрөөс нь аль хэдийнээс хойш захидал ирсэнгүй ээ. Жандарм өөрийнхөө эхнэрт туслахыг бас сая шаардсан. Маргааш тэднийд очиж ажиллах болсон тул охиноо арчлах зав бас л үгүй боллоо.

	Гезине мухлагаас авсан зүйлээ Круземарк эзэгтэйд нэгд нэггүй тоочиж өгөв. Бүх зүйл алдаа дутагдалгүй тул хиамтай талхаар шагнуулав. Талхыг нь авч цамцныхаа халаасанд Николайд өгөх гэж хийчхээд өрөвтасын дэгдээхэйг дахин харахаар гүйж одов.

	Туулайн бүхээгийн хажууд хөх алчууртай хүн хүрч ирсэн нь Эрика байлаа. Тэрээр:

	— Би одоохон явалгүй болохгүй, угаасан юм аа өлгөнө. Би зөвхөн тэр хөөрхөн амьтдыг үзэх гэсэн юм. Хаана байна даа, тэгээд? гэхэд Гезине:       

	— Жаахан хүлээж бай! Хөгшин өрөвтасуудын аль нэг нь юм авчирвал том толгойгоо өргөн цоролзож гардаг юм гэв. 

	Эрика:

	— Саравчны дээвэр дээрээс харъя гээд модон саравч руу шат түшүүлэн тавиад авирч гаран ажиглавал үнэхээрийн, хөвөн зөөлөн ноолууртай гурван хөөрхөн дэгдээхэй өөрийнхөө амралтыг хийж байгаа бололтой тайван хэвтэх ажээ. Хөгшин өрөвтас байхгүй байгааг бодвол идэш тэжээлд явсан бололтой байлаа. Гезине, өрөвтас дэгдээхэйгээ усаар шүршсэн тухай хөөр бах болгон ярьж Эрика ч түүнийг сонирхож угаасан юмаа хатаахаа ч мартжээ. Тэд нар хүчтэй шарах халуун дээвэр дээр зэрэгцэн сууж хөлөө годгонуулна.

	Цэцэг ногоо алаглан жигдэрсэн цэцэрлэгийн дунд болжмор шувуу жиргэн донгодох нь үнэхээр сэтгэл сэргэмээр байсанд Эрика:

	— Энд яасан гоё юм бэ гэж зөвхөн өөртөө л хэлэх гэсэн шиг зөөлнөөр: — Тэр өвсөн овоохой яг л үлгэрийн юм шиг харагдах юм гэхэд Гезине:

	— Чи их олон үлгэр мэдэх үү? гэв. Эрика:

	— Үгүй ээ. Би яг л чам шиг ийм жаахан байхдаа олон үлгэр мэддэг байсан юм. Тэгээд сүүлд нь дайн эхэлсэн юм. Түүний нимгэн цагаан царайд нь уйтгар гуниг нөмрөв.

	Гезине түүнд улам ойртон шахан сууж:

	— Чи манайд оч л доо. Надад их зузаан үлгэрийн ном бий. Би эмээ ээж Идагаас авсан юм. Чи тэгээд надад уншиж өг л дөө? Миний ээжид зав чөлөө ердөө болохгүй юм. Аав аль хэдийний явчихсан. Чи манайд очих уу? гэж шалгаахад Эрика шуундаа хүрэх Гезинегийн бяцхан булбарай гарыг өхөөрдөн таалж:

	— Очиж магадгүй ээ, Гезине минь. Харин манай эгч их дургүй байдаг юм шүү. Би зөвхөн Биркенхофын хүн тул гадагшаа хэнийд ч очих эрхгүй гэдэг юм. Уул нь ч тийм биш дээ. Бүгд л худал үг... гэтэл Гезине яриа таслан сандарч:

	— Хүүе, тэр ирлээ! гэв. 

	Нэгэн өрөвтас алсаас дэвсэн далавчаа үдийн наранд гялалзуулан ойртоно. Дэгдээхэйнүүд бүгдээрээ сэрчихлээ. Бүгдээр өндөлзөн оволзож, дээр дороо оролцоно. Хөгшин өрөвтас зэгст нугаас шинэхэн хоол авчирчээ. Хүүхдүүдээ учир зүггүй овооролдоход нь гэдрэг нь түлхэж эрхлүүлэх нь ертөнцөд ийм хөөрхөн сэргэлэн цовоо үрстэй болсондоо баярлаж байгаа мэт ээ. Энэхэн агшинд Гезине анх удаагаа Эрикагийн нүүрэнд баяр баясгалан тодрохыг үзлээ. Тэр баясгалан нь угаах юмаа санамагц агшин зуур алга болж Эрика сандран:

	— Хүүе явъя. Одоо сүйд болж байгаа гэв. 

	Гезине түүнд угаасан юмаа өлгөхөд нь туслав.

	Эрика ч жаахан удсандаа бантаж өнөөдөр их л сайн ажиллалаа.

	Нар баруунаа хэлбийж түүний хүчтэй халуун шаралт багасав. Өрөвтасын хос буцан ирж зулзагаа далавчаараа хучлаа.

	Хүлээсэн Николай ч хашааны хаалгаар орж ирлээ. Түүнийг өвсөн дээр суумагц Гезине сэмхэн дохиж:

	— Май үүнийг гэж шивнэн хиамтай талхаа түүний гарт нь бариулав. 

	Тэрээр:

	— Би чамд бас өөр гоё юм өгнө. Ийм том... боодолтой юм... гэж гараа дэлгэн заав. Николай чамд бэлэг ирсэн! Чи лав гайхна байх. Гуталчин Шрамм гуай чамд явуулсан юм. Би авчрахдаа хэнд ч үзүүлээгүй гэв. Николай ч «бэлэг» гэснийг ойлговч охин яагаад тэгж их нууж хаасан царайтай байхын учрыг нь ойлгосонгүй ээ. Ер нь яагаад би бэлэг авдаг бил ээ!? Надад харийн энэ орноос Катядаа бичих бололцоо ч олдоогүй сэн. Өөр хэнээс бэлэг ирэх бил ээ дээ? Эх оронд маань миний үхсэн амьдыг мэдэхгүй байгаа шүү дээ. Гезинегийн бэлэг гэж нэрлэж байгаа нь саяын өгсөн хиамтай талх ч юм болов уу? гэж бодсон Николай: 

	— Энэ бэлгийн талх уу? гэхэд нь Гезине:

	— Үгүй ээ, наадах талхаа чи одоохон идчих! Ид ид! гэвэл Николай үмхэж:

	— Хм, элгээр хийсэн хиам байна шүү гэж амтархан иднэ. 

	Тэрээр олзлогдсоноос хойш анх удаагаа хиам идэж үзэж байгаа нь энэ билээ. Гезине амтархан идэж байгаа түүнийг их л шохоорхон харж сууна.

	Гезине:

	— Николай, хамгийн их сонин юм одоо гарна. Эндээ хүлээж бай, болгоомжлоорой, тун их болгоомжлох хэрэгтэй гээд цэцэрлэгийн ар талын хаалгаар гүйгээд явчхав. Николайн аманд элгэн хиамны сайхан амт амтлагдсан хэвээр л ажээ. Иймэрхүү амттай хольцтой талх арвыг ч нэг суудал дээр Николай идэж чадах билээ. Гэвч ганц хэрчим тэр талхыг бүгдийг идсэнгүй. Өдөр бүр боддог нөгөө л зугтахдаа хэрэглэхээр цааш хийв. Түүний талхны хуримтлал тун бага, ердөө л наймхан зүсэм ажээ.

	Семён, Петка хоёр арай илүү хоолтой болохоор лав их талх нөөцөлсөн биз. Тэрээр нэгэн шинэ боодлыг өвсөн дотор хийж хадгалав. Николай цэцэрлэгийн хашааны зүг болгоомжлон ширтэн мөн Гезинегийн гүйж одсон зүг рүү чих тавин чагнана. Харийн энэ оронд бэлэг авна гэнэ ээ? Санаанд багтах зүйл мөн үү? Үгүй, нөхцөлгүй хэрэг энэ охин юу авчрах нь вэ? Сүрэл хөлийн дор шажиг шужиг дуугарч Гезине зөөлөн гэгч алхалсаар Николайн дэргэд хүрч ирлээ. Тэрээр амьсгаадан, боодолтой зүйлийг өмнө нь тавьж:

	— Энийг чамд нөгөөх ухна хөллөсөн тэрэгт гуталчин Шрамм гуай өгүүлж байна бил ээ. Яагаа вэ, өнөөх Орост, танайд байсан нөгөөх шалбааг дээрх гүүрэн дээр бас байсан хүн. Түүнээс ирсэн юм гэхэд Николай сая л ойлгож «нөгөөх доголон товарищ уу?» гэв.

	Гезине: 

	— Задлаач гэж шивнэн: — Бушуухан! Би хүн харж байя гээд өвсний хашаан дээр гарч зогсов. Николай ч боодолтой зүйлийг чичирч салганасан гараараа яаруу гэгч онгойлгов. Гутал байна шүү дээ энэ чинь! Бас тэгээд гутал дотор юу байдаг бил ээ! Утсан махны онцгой үнэр ханхлан хамрын нүхээр ханхийв. Энэ бол бас л нөгөөх оргох үед хэрэг болох зүйл байлаа.

	Гезине:

	— Наад гутал чинь таарах болов уу? гэснээ: — Одоохон өмсөөд үзчихээч гэв.

	Гутал яг таарч байлаа. Ингээд Николай алс холын аян замдаа шархтай нүцгэн хөлөөр явахааргүй боллоо. Тэрээр дахин сайхан боож сүрлэн савны ёроолд дарж хийв. Николай баярлахдаа Гезинег хоёр гараар бэлхүүсээр нь өргөж агаарт гурав бүтэн эргүүлж болгоомжтой зөөлнөөр газарт тавив. Гезинегийн толгой жаахан эргэж бас Николай төрөлх хэлээрээ аман дотроо нэгэн зүйлийг хэлэхийг яахан ойлгох билээ. Гэвч тэрээр Николайн хэчнээн их баярлаж байгааг түүний харцнаас мэдэв.

	Гезине:

	— Николай, "юун гутал вэ?" гэж хүн асуувал хөдөөгөөс олсон юм гэж хэлээрэй! Жандарм Хорниг асууж магадгүй шүү. Хаанаас ч олсон байж болно гэж биеэр үзүүлж ойлгуулахыг хичээн газарт юм эрж тэмтрэн бөгтгөнөж:

	— Ингэж! Ойлгож байна уу? гэхэд Николай толгой дохиж:

	— Их хүлээнэ гэвэл Гезине:

	— Их сайн байна. Одоо би явж туулайдаа тэжээл тавья гэж сийрсэн савны ирмэг дээр хуруугаараа тогшиж:

	— Сайхан хооллоорой гээд явав. Николай түүний араас бодлогошрон ширтэж дотроо "охин чи, битгий л үг алдчихаасай" хэмээн сэтгэнэ. Морины хашаан дахь түүний байрны өмнө оройн хоол нь байлаа. Нөгөөх л усан шөлтэй таваг, түүний хажууд зүсэм талх ажээ. Николай хэсэг зуур ойр хавиа болгоомжлон чагнаснаа сийрсэн сав дахь боодолтой зүйлийг гаргатал утсан махны сайхан үнэр гарч арааны шүлс гооживч дотроо, больё доо, идэхгүй хадгална. Энэ зүсэм талхыг ч идэхгүй. Сүүлд үмх юм бүр хэрэгтэй болох цаг ирэх вий гэж бодно. Тэрээр шатаар сэмхэн өгсөв. Саравчны дээврийн булангийн тоосгоны дор нуусан түүний хадгалсан нөөц байлаа. Түүнийгээ оготно зурмаас хамгаалан хуучин төмөр хувин зэргээр тойруулж хаацайлжээ. Ер нь тэгээд нэг хүүдий олох хэрэгтэй болох нь, Семён, Петка хоёр утсан махнаас хойшоо суухгүй байлгүй гэж Николай бодно. Тэрээр өөрийн цуглуулсан зүйлээ эрдэнэ мэт эрхэмлэн цэгцэлж янзлаад доошоо аяархан бууж морьдод тэжээл тавив. Дараа нь ганц нэгэн ширхэг махтай ногоо төмсний шөл халбагадав. Түүгээр Николай цадах нь хол ажээ. Николай хоолныхоо төмпөнг усанд угаачхаад сар өөд ажигласнаа дотроо, өнөөдөр хусны хажууд Семён уулзахдаа, арван дөрөв хоноод гэж хэлсэн шүү. Тэгэхээр дахиад 14 зүсэм талх цуглуулах нь ээ гэж бодно. Тэрээр халааснаасаа жижигхэн хутга гаргаж саравчны төмөр дээр нэг хэрчлээс тавив. Тэр нь Николайн сэм оргох хугацааг заах хуанли боллоо.

	Круземаркийн хүү Фолкер цэргийн сургууль хийх өдрийг тэвчиж ядан хүлээсээр байтал хүсэлт тэр өдөр нь ч боллоо. Тэр хэдийгээр нас бага боловч цэргийн сургуульд оролцохыг танхай багачуудын удирдагч Зигги зөвшөөрсөн байлаа. Фолкер жагсаж эхлэхэд сэтгэл нь хөдлөн чичрэх ажээ. Уул нь тэрээр зөвхөн зочин болох учир тэгж их тэвдэхийн хэрэггүй байлаа. Өндөр Кодиц «Фронт» командлах болов. Ёслолын жагсаалын дараа тээрэм рүү дайрах зэвсэг болох тэсэрдэг дарь, хонгио хувааж өглөө. Тэд Кодицын тушаалаар жагсан дуу чимээгүй алхална. Фолкер жагсаал дунд хөлөө олох гэж туйлын их ядрах ажээ. Тэрээр хамгийн бага нь тул жагсаалын сүүлд явна.

	Гэнэт Кодиц:

	— Агаарын түгшүүр!.. Бүрэн нуугд! гэж хашхиран тушаал өгөв. 

	Хүүхдүүд тариа руу гүйлдэж газарт унан хэвтэв. Дахин бослоо. Бүгчим халуун өдөр турш чимээгүй марш үргэлжилсээр л байлаа. Хөлийн алхаа, чахарсан амьсгаа алс хол донгодох хөхөө шувууны дуунаас өөр юу ч үл сонсогдоно. Фолкер хоцрохгүйг хичээн байдаг хүчээ шавхана. Тэрээр хөмхийгөө зууж хол, хол алхалж, аман дотроо нэг, хоёр, гурав, дөрөв,.. нэг хоёр, гурав, дөрөв гэж тоолно. Ойд орох үес сүүдэрт орж сэрүү татваас дотор нь уужирч нэг, хоёр, гурав гэж тоолсоор... Дахин хатуу команд сонсож «Анхаар тэсрэгч мина! Модонд авирцгаа сармагчнууд аа!» гэхэд Фолкер залхсан байдлаар толгой сэгсэрнэ. Фолкер бүдүүн хар мод өөд сарваганан арай чүү хоёр метр мацахад түүнийг харсан удирдагч нь ууртайгаар:

	— Хоолны сав! гэж зандрав. Тэр наашаа шинэ команд чагнан чимээгүй алхсаар л ажээ. Фолкерын өвдөг суларч хөл нийлүүлэн алхалж чадахаа больж туйлдан ядарсан ишиг шиг жагсаалын сүүлд гэлдэрнэ. Тэрээр элсэн нүхэнд ойртож очиход бүр ч сульдлаа. «Хагас дугуйраад》гэж Кодиц тушаал өгснөө «эр зоригийн шалгалт хийнэ, хүн бүр нүдээ боолгон энэ нүх рүү үсэрнэ, гурван алхмаас!» гэхэд Зигги хамгийн түрүүнд үсрэхээр гар өргөнө. Түүний нүдийг нэг нь хар алчуураар бооход Кодиц боолтыг шалгаж:

	— Сайн байна, үсэрч болно! гэж 

	Зигги үсэрч гүн нүхний ёроолын элсэн дээр бууж нүдээ боосон алчуураа авч даллахад бусад нь алга нийлүүлэн ташиж баяр хүргэв.

	— Дараачийнх нь! гэх команд сонстов.

	Тэгээд хорин дөрвөн удаа тэр команд сонстож хорин дөрвөн хүүхэд агаарт үсэрлээ. Хорин тав дахь нь Фолкер хүү байлаа.

	— Хулчийж байна уу? гэж удирдагчийн зандрахад Фолкер толгой сэгсрэв. Түүний алганых нь хөлс гарч ардаа барин үсрэхэд бэлтгэхэд удирдагч нь:

	— Ээ, золиг! Чи чинь чичирч байх шив дээ!? Алив, арав тоолоод өвдөг дээрээ босож суу! гэв. Өвдөг дээрээ хийсэн дасгал Фолкерын айн түгших зүрхийг бага зэрэг намдаав. Доорх хүүхдүүд түүнийг шоолон инээлдэнэ. Фолкер зориг гаргаж үсрэхгүй бол насан туршдаа яригдах боллоо.

	Кодиц:

	— Чи онгоцоор нисэж яваад, онгоц чинь суманд оногдлоо гэж бод! гэж нүдийг нь боож:

	— Тэгж бодоход энэ бол зөвхөн муурын үсрэлт л гэсэн үг. Жаахан урагшил! За болно! Анхаар! Үсрээд! гэв. Фолкер дөрөв алхтал тогтоосон хэмжээнээс хэтэрлээ. Тэрээр нүхний амсар дээр ургасан өвсөн дээр халти гишгэж доошоо унаж модны гишүүнд өлгөгдөн тогтов. Өргөстэй гишүү түүний өвдөг рүү хатгаж өвдөхөд Фолкер аргагүй л орилов. Бусад нь түүнийг өргөж, ёолж байгаа түүний энд тэнд нь үзвэл өвдөгнөөс нь цус гарч байлаа.

	— Залуу минь, биеэ барьж үз! 

	Гэтэл удирдагч нь шархны боолт задалж,

	— Өөрийн чинь буруу шүү дээ. Гурав алхаад тушааж байхад гэж шархыг нь боож дуусаад:

	— Золиг минь! Бархирахаа боль! Явж үз! гэв. Фолкер ганц алхам ч гишгэж чадмааргүй өвдөхөд яраглан ёолж нүүрийг нь даган нулимс бөмбөрнө.

	Кодиц бусдад нь жагсах тушаал өгч;

	— Сонсож бай! Хохирол бол хэзээ ч байдаг юм. Фолкерын унасан явдал бол өөрийнх нь тэнэгээс болсон хэрэг. Тэглээ ч гэсэн тээрмийг бид заавал эзэлнэ гэж би хэлье гэхэд багачуудын ихэнх нь түүнтэй санаа нийлж ам амандаа шуугилдав.

	Кодиц:

	— Жаалууд аа! Би нэг үг хэлье. Зелкендорфынхнийг дээрэмдэх болно гэтэл дахиад шуугилдах нь түрүүчийнхээс улам ч их ажээ.

	Кодиц:

	― Харин түүнээс өмнө энэ янгуучилсан уйланхай новшийг хоёр хүн гэрт нь аваачих хэрэгтэй байна. Хэн сайн дураараа явах вэ? гэхэд тээрэм эзлэх довтолгооноос хоцрохыг хүсэх хүн байсангүй тул хэн ч санал гаргасангүй.

	Зигги нам гүмийг эвдэж:

	— Гурван хүн тулалдаанд орохгүй байх нь манай хүчийг их сулруулна гэвэл Кодиц:

	— Битгий гомдол тавиад бай! Хэчнээн их хүчтэй дайсантай байлдвал төчнөөн их нэр хүндийг олно. Хэчнээн муу байлаа ч гэсэн бид нэгийгээ орхих ёсгүй. Зигги чи өөрөө үүнийг тосгонд аваач! Хоралд бас хамт яв! гэв. 

	Зигги дургүйцэж:

	— Тэр ярихгүй шүү, удирдагч минь! Би тэр манан татуулагч бөмбөгийг хаяж үзэх гэж бодсон юм. Зелкендорф тосгоныг үнсэн товрог болгоно гэхэд Кодиц:

	— Тушаал бол тушаал! Золиг минь чи юуны тул хэсгийн ахлагч бил ээ. Аль вэ, Та нар бушуу явж даруйхан биднийг гүйцэж ирээрэй! гээд жагсаал шууд хөдлөв.       

	Зигги, Хоралд хоёр шархтсан Фолкер луу уруу царайлан ирж:

	— Дээшээ, муу сул биетэн минь! Ээжийнхээ дэргэд үлдсэн бол дээр байж дээ. Бидний мөрөн дээр гараа түргэхэн тавь! Бид завгүй байна гэв.

	Зелкендорфын намагт хөндий, өрөвтасын ёстой л жаргалын орон ажээ. Гезинегийн урт хөлтэй найзууд хамаг дуртай юм бүгдээ олно. Энд мэлхий, царцаа, эрвээхэй, борооны өт зэрэг элбэг ажээ. Ийм ойрхон элбэг хоолтой болохоор урцны орой дээр байгаа дэгдээхэйнүүд түргэн ч бойжилгүй яах бил ээ! Бяцхан дэгдээхэйнүүд эхийгээ идшинд явах завсар нисэхийг оролдон ургаж гүйцээгүй далавчаа дэвж үзэх нь өхөөрдмөөр ажээ.      

	Өнөөдөр өвс хадагч машин хөндийгөөр явж эхэллээ. Энд тэндгүй хадлан үргэлжилж өрөвтасууд үнхэлцгээ хагартал айцгаалаа.

	— Николай! гэж Гезине дуудан гүйх завсар: — Зогс, зогсоорой! гэхэд нь Николай жолоогоо татаж Гезинетэй ярьсаар байж Герман хэл нэлээд гадарладаг болсон тул шууд:

	— За юу бол оо вэ? Яагаад зогс гэж? гэхэд Гезине зээглэн нисэж яваа өрөвтас руу зааж:

	— Тэд манай өвс хадах машинаас айж байна гэхэд Николай

	― Аа, зүгээр зүгээр, айхгүй буцаад ирнэ гэж өрөөсөн нүдээ анин толгой дохиод: — Чөх, Ванда, Моритц! гэсээр хажуугаар нь хол хол алхлуулав. Гезине өвсний том машины пүрштэй суудал дээр намс намс бүүвэйлэгдэн явна. Түүний хараа ч ойн захаас үл салах ажээ.

	Хойлог яагаад тийшээ хуцаад байгаа юм бол оо? гэж Гезине бодтол модны дундаас гурван хүүхэд гарч ирлээ. Зигги, Хоралд хоёр лав мөн байлаа. Анхандаа хэнийг өргөж яваа нь мэдэгдэхгүй байснаа Фолкер болох нь танигдав.

	Тэд Фолкерыг явж чадахгүй болгож орхижээ гэж Гезинег бодох зуур нь Хойлог нь тэдэн рүү давхин очиж боргооход Гезине:

	— Николай Николай, намайг буулгаад өгөөч! Тэд Хойлогийг минь зодчих байх гээд Зигги, Хоралд хоёр нохойг нь зодохоор мод барин дайрч байгаа зүг рүү хурдлан гүйв. Бяцхан Хойлог ч модонд оногдохгүйгээр сурамгай гэгч нь бултан гарч улам уурсан шүдээ ярзалзуулан дайрсаар хоёр жаалыг гэдрэгээ ухарч ойд ортол нь хөөв.

	Гезине хүрч очоод:

	— Хойлог, нааш ир! гэж дуудахад нохой нь уурсан гиншиж энэ зэргийн жаалуудыг хялбархан үмхчихмээр санагдавч эзэн нь болиулсанд сэтгэл дутуу байгаа мэт үзэгдэнэ. Хоралд, Зиггид ойртож:

	— Үүнийг барьж зодъё гэж шивнэхэд Зигги:

	— Тэр ярихгүй ээ! Энэ нохойны аюултай байгааг харж байгаа биз дээ! Бас тэнд нөгөөх Орос нь байгаа. Харин бид одоо явъя. Тэд Фолкерт тусална биз. За, тээрэм рүүгээ! гээд буцаж гүйхэд нь Хойлог ухасхийн хөөх гэтэл Гезине түүнийг барьж:       

	— Боль! Наанаа бай! гэв.

	Фолкер дороо гаслан, цомцойн сууж:

	— Зигги! Хоо-раалд! Надад туслаач ээ? гэхэд нь Гезине очиж,

	— Чиний найзууд чинь зугтаагаад явчихсан гэснээ түүний цус нэвчсэн боолтыг харж:

	— Аяа, яасан аймаар юм бэ? гэв!

	— Хөл, хөл, ёо, ёо гэж Фолкер гиншиж: ― Шатах шиг халуун оргиж байна. Би хөлөө хөдөлгөж чадахгүй нь. Гезине, чи над туслаач! гэхэд Гезине түүний сүүлийн үеийн шинжгүй царайлсныг бодсон ч үгүй:

	— Николай, түргэлээрэй! Энэ их цус гарч байгааг нь хараач! гэв. Николай ирж Фолкерын хавдсан хөлийг хуруугаараа зөөлөн дарж үзэхэд Гезине хажуугаас нь: 

	— Их муу байна уу? гэвэл Николай:

	— Тийм байна. Би мориор аваачъя гэв. Тэрээр буцан явж өвсний машинаа буулгаж Вандаг унан цогиулсаар ирж ёолон гинших Фолкерыг болгоомжтойгоор морины нуруун дээр тавив. Фолкерт мориор явахад их л төвөгтэй байлаа. Тэрээр морь унаж чадахгүй учир Николай морио их л болгоомжтой зөөлөн хөтлөх хэрэгтэй болов. Фолкерын өвдөгнөөс цус гоожиж Вандагийн үсийг улаанаар будав. «Одоо яадаг бил ээ?» гэж Гезине дотроо бодсоноо:

	— Николай, би тосгон руу гүйе, та нараас хурдан хүрнэ. Тэгвэл Фолкерт арай хурдан туслах биз гээд Хойлогтойгоо хоёулаа год үсрэн гүйж одлоо. Тэрээр Биркенхофийн хашаанд удалгүй хүрч:

	— Круземарк эзэгтэй! Круземарк эзэгтэй! гэж бачуудан дуудахад тариачин эзэгтэй:       

	— Юу бол оо вэ? гэхэд нь Гезине:

	— Фолкер... шархтаж, тун их цус гарч гэвэл эзэн авгай сандран тэвдэж:

	— Ээ, бурхан минь, хаана тэр вэ? хэлээч! гэхэд Гезине урьтаж нэг сайн урт амьсгалснаа:

	— Намагт хөндийд. Зигги, Хоралд хоёр түүнийг авчирч хаячхаад алга болсон. Фолкер өөрөө хөлөө гишгэж явж чадахгүй байна. Тэгээд Николай түүнийг мориор авчирч байгаа гэв. 

	Эзэгтэй:

	— Үгүй ээ, бас охин минь, тийм ч юм бас байх гэж дээ! Сувилагч Чааг авчир! Одоохон, ердөө одоохон ир гэж хэл! Юу болсныг өөрт нь сайн хэл! гэхэд Гезине гүйж одлоо.

	— Эрика! гэж Круземарк эзэгтэй дуудсанаа гараа салгануулан эмийн шүүгээг онгичиж:

	— Шархны боолт, боох юм хаана байна вэ? Хүү минь яачихаа юм бол доо? Ер нь нэлээн ялархуу болохоор бага юманд сүр үзүүлж байж ч мэднэ. Юү ч гэсэн ор засаадахъя. Гэхдээ Эрикагаар хийлгэх юм шүү. Сууцны өрөөнд байлгавал арай дээр биз гэж амандаа үглэж байснаа морины туурайн чимээ сонсмогц яаран очиж цонхныхоо хөшгийг ярж харахад хүүг нь олзны хүн өвөр дээрээ дүүрч морьтойгоо хашаагаар орж ирэв. Круземарк эзэгтэй ч зүрх чичрэн айж зогтуссанаа, биеэ сул тавин гулзайсан хүүг нь олзны хүн мориноос буулгаж байгааг олж харав. Фолкер цус их алдсан тул ухаан нь балартаж эхлэхэд Николай ч хурдлан давхижээ. 

	Ванда давхиагүй төсөөрсөн тул их л амьсгаадна.

	Олзны хүнд шагайж болдоггүй сууцны хаалга нээгдэж эзэгтэй:

	— Энд ороорой! гэж шивнэн:

	— Тэр зассан орон дээр хэвтүүл гэв. Николай, авгайн гараас шархны боолт авч Фолкерын шархыг хүчтэй гэгч нь татаж бооход цус нь тогтлоо.

	Эзэгтэй:

	— Ээ, бурхан минь, бурхан минь гэж залбирахад Николай:

	— Ус хэрэгтэй, хүүхэд зүгээр болно гэж германаар түгдчин хэлэхдээ түүний харц ер бусын болохыг эзэгтэй анзаарав. Өөрт нь зарцлагдаж байгаа олзны Орос тэгж зүрх гарган харьцсанд авгайн сэтгэл тавгүйцэн нүүр өөд нь цочсон байдалтай харснаа хүүгийнхээ төлөө тэвдэж эхэллээ. Авгай хүүгийнхээ дух, цээжийг усаар шавшихад Николай шанагатай ус барин зогсоно. Фолкер уртаар амьсгаа авч нүдээ нээмэгц шархтай хөлөө барин: Ео, ёо... хөл, хөл! гэв. Гезине ирж түүний араас сувилагч Чаа орж ирэв. Тэрээр:

	— Хөдлөхгүй хэвт! гээд аманд нь нэг эм хийн: — Залгичих, тус болно гэв.

	Николайг өрөөнөөс аяархан гэгчээр гарч явахыг хэн ч мэдсэнгүй.

	Асар удалгүй Фолкер үг ярьж чаддаг болсон боловч бие нь сул, царай цонхигор тул сувилагч эм өгч тариа хийн өвчин нь намдав.

	Фолкер өөрийгөө дайнд шархадсан баатар шиг бодно. Гезине түүнийг сахиж суух хэрэгтэй боллоо. Гадаа тариачин авгайн санаа зовон асуусан асуултад сувилагч хариулж байгаа сонстоно.

	Сувилагч авгай:

	— Үгүй ээ, онцын аюулгүй биз. Харин яг цагийг нь олсон байна. Түүнээс биш цус алдаж үхэх болох байжээ. Ер нь тэгээд та сайн хоол өгч тэнхрүүлэх хэрэгтэй. Их унтуул! Би маргааш ирнэ гэв.

	Сууцны өрөөнд Фолкер өгүүлэх нь:

	— Чи санаж байна уу, Гезине? Чамайг нүхний мөснөөс татаж гаргасныг гэхэд Гезине:

	— Тэр чинь аль хэдийний юм чинь гэвэл Фолкер:

	— Танай ээжийн анзаараагүй өнгөрсөн шиг сая чи намайг аварсан шүү гэхэд нь Гезине:

	— Би биш, чамайг Николай аварсан шүү гэвэл Фолкер

	— За тэгвэл, та хоёр хоёулаа гэв.

	Гезине:

	— Бас Хойлог. Тэд чамайг ойгоос гаргаж ирэхэд Хойлог хамгийн түрүүн харж хуцсан шүү. Тэгээгүй бол чи өдийд байхгүй байж болох байсан. Тийм болохоор түүнийг одоо энд оруулж болох уу? гэхэд Фолкер:

	— Би дургүйцэхгүй, харин томоотой байлгаарай гэв.

	Хойлог тэдний сууцны өрөөнд чив чимээгүй хэвтэнэ. Фолкер түүнийг өхөөрдөн таалснаас хойш бүр ч тайван боллоо.

	Фолкер ээжээ дуудахад ээж нь:

	— Юу гээ вэ, миний хүү? Хөдлөлгүй хэвтээрэй гэвэл Фолкер:

	— Ээж ээ, энэ жаахан нохойд хиамны өөдөс өгөөч, намайг аврахад энэ бас оролцсон юм гэв.

	Круземарк эзэгтэй өнөөдөр хүүгийнхээ хэлсэн хүссэн бүхнийг биелүүлэх ажээ. Хойлог хиамны өөдөс идэж хоёр хүүхэд гүзээлзгэнийн шүүс халбагадна. Ийм гоё юм Гезине аль хэдийнээс хойш идээгүй билээ. Тэрээр тавгаа хоосолж тавихад хамар нь улаанаар будагдсан нь инээдтэй харагдах ажээ.

	Гезине:

	— Чи одоо Хойлогт муу санахгүй биз? гэвэл Фолкер:

	— Би ч үгүй л дээ, харин бусад хүүхэд л гэв. 

	Гезине:

	— Хэн бэ? гэж лавлахад Фолкер:

	— За яах вэ, чамд хэлж болох юм. Зигги, түүний бүлгийнхэн. Тэд, та нарыг арчиж хаяна гэж байна билээ гэхэд Гезине:

	— Яагаад? Юу гэж тэр вэ? гэвэл Фолкер,

	— Эртээдийн нүхний дэргэд зодуулсныхаа өшөөгөөр гэхэд Гезине:

	— Цаадуул чинь тэнд чинь өөрсдөө буруутай байсан шүү дээ гэв. 

	Фолкер:

	— Зигги хэлэх нь, чи л тэр гуталчныг галзууруулсан гэж байна бил ээ гэвэл Гезине:

	— Паах, яасан худалч юм бэ, чи тэгээд итгэж байна гэж үү? гэхэд Фолкер:

	— Үгүй ээ. Одоо бүр ч итгэхгүй гэв. 

	Тэд ханын том цагны цохилтыг чагнахад хамгийн сүүлчийнх нь тасалгаанд цуурайтан дуугарна. Круземарк эзэгтэй орж ирээд дэлгүүрт барьдаг сүлжмэл саваа Гезинегийн өмнө тавьж:

	— За, одоо Фолкер унтах хэрэгтэй. Чи үүнийг тэр Орост аваачиж өг! Үүний дотор талх, бас нэг шил цай бий. Оросууд цайнд дуртай байдаг юм гэв.

	Гезине намагт хөндийг чиглэн явав.

	Хар тодлууд тарианы талбай дээгүүр сүрэглэн нисэх нь өтгөн хар үүл тэнгэр бүрхэх мэт болов.

	Сониучхан Хойлог, хиамтай талхны үнэртэй сийрсэн саваас хамраа үл салгана.

	Николай орой бүр сарны хүрээг ажиглан ширтэнэ. Тэрээр нөхдийнхөө хамт холын аянд гарах хугацааг сарны гарцаар тогтсон тул аль хэдийнээс хойш түүн рүү ширтэх болсон билээ. Тэнгэр бүрхэг бол Николай сэтгэл зовно. Тэд шөнөөр явах байсан тул барьсан мод үзэгдэхээргүй харанхуй шөнө биесийг олоход бэрхтэй билээ. Николай элдвийг эргэцүүлэн бодно.

	Бид тус тусынхаа газар хүлээгээд байдаг юм уу? Юугаа ч хүлээх бил ээ дээ? Фашистын яргачдын өршөөлийг үү? Үгүй ээ, Семёных зөв. Улаан армийг ойртоод ирэх үест яргачид, бүх олзныхныг устгах нь үнэн. Тэгэхээр бид өргөст торонд үхэхгүйн тул даруйхан зайлах нь зүйтэй гэж бодсоор өдөр тэмдэглэн зураас тавих ажээ. Тэрээр нүд халтирмаар цонхигор царайлахаа больжээ. Халимаг үс нь ч ургажээ. Тэрээр саравчиндаа өглөө бүр сахлаа хусаж орой бүр хөлөөс толгой хүртэл бүх биеийг угаана. 

	Шархтсан Фолкерыг гэрт нь авчирч өгснөөс хойш эзэгтэй заримдаа овоо хоол өгдөг боллоо. Тэр ч байтугай эзэгтэй нэг өдөр түүнд биеийн тамирын дасгалын хуучин эрээн цамц бэлэглэсэн нь хөлс нэвчсэн цэрэг цамцаа угааж сэлгэх боломжтой ч боллоо. Өөрийн нь хадгалсан хоолны нөөц улам арвижсаар ажээ.

	Нэгэн өглөө эртхэн Жандарм ирж гэнэтийн шалгалт хийлээ. 

	Николай энэ үед морьдод тэжээл тавьж байлаа. 

	Хорниг:

	— Хөөе, Иван! ингэхэд чи ер нь сахлаа яачхаад байна вэ? Чи үргэлж гөлийтөл хусчихсан байх юм гэснээ эрүүгээ зааж: — Сахал! Ойлгов уу? Чи юугаар яаж хусаж байна вэ? Би мэдэхийг хүсэж байна алив, бушуул, бушуул! Хэлээдэх! гэж зандчин аашлав. 

	Николай бодолхийлэн дуугүй зогсоно. Түүний хурц тонгорог өмдний оёдол завсар байгааг Хорниг «үнэрч нохой» мэдэж хэрхэвч болохгүй билээ. Николай ойролцоо байсан шилний хагархай зааж

	— Үүгээр сахал хусна гэвэл Хорниг:

	— Итгэшгүй хэрэг байна гэж амандаа үглэн шилний хагархайг үл анхааран гарч одсоноо саравчны гадаа ямар нэгэн чимээ сонссон бололтой чагнаж зогсов.

	Тэрээр юугаа чагна аа юм бол? Хорнигийг гармагц түүнийг дөнгөсөндөө Николай инээд алдлаа гэж үү? Үгүй ээ, өглөөний тэжээлд хамраа тулган Вандагийн тургисан чимээ байжээ.

	Николай өдрийнхөө ажлын дараа өвс, эрдэнэ шишийн хольц хэрчиж байтал түүний дэргэд Гезине гэнэт хүрч ирлээ. Николай хөлсөнд нэвтэрсэн цамцаа тайлж эзэн авгайн өгсөн эрээн цамцыг өмссөн байхыг хараад Гезине:

	— Чи нөгөөх гутлаа яагаад өмсдөггүй юм бэ? Бороонд ч гэсэн хөл нүцгэн явж байх юм? гэтэл Николай, хийж байсан ажлаа больж хэсэг зуур бодлого болов. Гезине учрыг ойлгосон болов уу? Үгүй ээ, юмны учир ойлгохгүй байсан бол үүнийг асуухгүй байсан гэж эргэлзэн бодсоноо:

	— Гезине! гэж эхэлснээ:

	— Жандарм мэднэ ээ, би хүлээнэ ээ хэрэгтэй... гэж бүх үнэнээ Гезинед хэлж чадаагүйдээ сэтгэл нь зовно. Хэрэв Николай эндээс оргож явахдаа өөртэй нь салах ёс гүйцэтгэхгүй явчивал Гезине учрыг ойлгодог болов уу? 

	Энэ оройноос эхлэн Николай, охинд зориулан дурсгалын тоглоом хийж үлдээхээр сүрэл зангидаж гарлаа. Сүрэл зангидахыг тэрээр ээжээсээ сурсан билээ. Хагд өвсийг норгож зөөлрүүлсэн сүрлийн ишээр цуглуулан боож түүгээр хүүхэлдэйн их биеийг зангидав. Түүнд ээрсэн утас, зүү хоёрыг оройн цагаар хүүдий оёж ав гэж Эрика өгсөн байлаа. Түүгээр Николай сүрлийг сурамгайгаар холбож, толгой, хоёр салаа гэзэг хийж хооронд нь холбов. Дараа нь Николай, хүүхэлдэйгээ энд тэндээс нь ажиглан хянав. Зөвхөн хөл гараас бусад нь болсон байлаа. Тэрээр үлдсэнийг маргааш хийе гэж бодоод хүүхэлдэйгээ овьёосны авдарт нуучхав.

	Николай унтахаасаа өмнө хоног тэмдэглэх зураасаа тавихад арван нэг дэх зураас болсон байлаа.

	 

	 

	Өвчтэй Фолкер хэвтсээр л байлаа. Шалбарсан өвдөг нь хорсож зовоох ажээ. Шөнөдөө улам хүндэрч халууран зүүдэлнэ. Хар дарсан зүүднээс сэрмэгцээ өвчтэй хөлөө барьж ёолно. Арай энэ хөлийг минь тайрч тариачин Рипперт шиг өмдний хоосон шуумаг гуядлан догонцож явах юм биш байгаа даа? гэж Фолкер бодмогцоо айн сандарч:

	— Ээж ээ, ээж ээ! гэж чанга хашхиран дуудав.

	Тариачин эзэгтэйн ажил хэчнээн их ч гэсэн халуундаа бачимдах хүү нь түүнийг хормын төдий ч нойр авах чөлөө өгсөнгүй ээ. Фолкер их л ялархуу байх ажээ. Тэрээр өдөртөө Гезинег дэргэдээ байлгахыг хүснэ. Тийм болохоор Гезине Николайтай морь унаж давхиж чадахгүй болов.

	Нээрээ ч хэн Фолкерыг асарч сувилах бил ээ дээ? Круземарк эзэгтэй, Эрика хоёр өдөр турш өвсний ажлаас гараа үл салгана. Тэгэхээр хэдийгээр өрөвтасын дэгдээхэйд далавч ургаж нисэхийг оролдон дэгдгэнэж, намрын нар тунгалаг сайхнаар ээвч Гезине тариачин авгайн гэрт байхаас өөр аргагүй ажээ. Тэрээр Фолкерын хөл дээр цаг үргэлж хүйтэн жин тавьж биеэ барин тэсвэртэйгээр асрамжилна.

	Бяцхан Хойлогт давчуухан тасалгаанд шогнойн суух нь үл таалагдах ажээ. Тэрээр эзэндээ гиншин гаслах нь тэсэж үл чадахыг илтгэх мэт ээ.

	Фолкерын бодол элсэн нүхний дэргэд болсон өөдгүй үйл явдлаас үл сална. «Уйланхай новш!» гэж Кодицын хэлсэн үг түүнийг зовоох ажээ. Үгүй ээ, бас тэр муу өөрөө өвдгөндөө ийм том нүх гаргаж, цусаа хордуулж халуурвал яах бол доо! Чамайг харах юм сан гэж бодно.

	— Гезине, жимсний шүүс өгөөч гэж Фолкерын хэлэхэд Гезине

	— Чи цай уух ёстой шүү дээ гэвэл Фолкер түрэмгийгээр:

	— Үгүй ээ, чи түүнийг мэддэг юм биш, жимсний шүүс хэрэгтэй! гэхэд Гезине дуугүй л авчирч өглөө. 

	Тэрээр ховдоглон ууснаа эргүүлэн тавьж бодлогошрон:

	— Чи яг үнэнээр нь хэлээч, би хулчиймтгай гэж үү? 

	Гезине:

	— За боль доо, тийм юм ярихаа! Хэн ч осолд орж болно шүү дээ! гэвэл Фолкер:

	— Би их айх юм. Шөнө бүр айх юм гэж үглэхэд Гезине:

	— Би ч гэсэн заримдаа айдаг л юм гэж жин тавьж байсан алчуураа норгох зуур: — Бусад хүүхдүүд чинь яасан бэ? гэхэд Фолкер:

	— Мэдэхгүй, тэр талаар юу ч яриагүй гэв.

	Гезине нойтон алчуураа Фолкерын өвдөг дээр тавьж:

	— Амарч байгаа биз? Чи хөдлөлгүй тайван хэвт! Тэнэг юм битгий ярь. Үнэндээ тэр хүүхдүүд бүгдээрээ хулчиймтгай муу новшнууд шүү дээ гэхэд Фолкер:

	— Яагаад вэ? гэж гайхан асуувал Гезине:

	— Яагаад вэ гэвэл, тэдний чинь хэн нь ч танайхаар ирж чиний төлөө санаа тавихгүй байна шүү дээ. Тэд нар чинь жинхэнэ сайн найзууд биш. Жинхэнэ сайн найзууд бол нэг нөхрийгөө осолд оруулдаггүй юм. Тэгээд бас чамайг эргэж ирж байгаа нэг ч хүнгүй л байна шүү дээ.

	Гезинегийн хэлдэг үнэн ч юм уу гэж Фолкер дотроо Гезинег өөрийнхөө жинхэнэ найзыг гэж бодно. Гэтэл бусад хүүхдүүдийнхээ тухай эргэн санаж түүний бодол хоёр тийшээ хуваагдах ажээ. 

	Гезине:

	— Хоёулаа даам тоглох уу? гэхэд Фолкер:

	— Балай юмаар яах юм бэ! гэж дургүйцэхэд нь Гезине:

	— Чи унтах нь уу? Тэгвэл Хойлог бид хоёр гадуур жаахан явж байгаад ирье гэхэд Фолкер:

	— Үгүй, үгүй, эндээ бай! гэв.

	Тэд үдээс хойших урт хугацааг даам тоглож өнгөрүүллээ. Фолкер луйвардах гэж оролдоход Гезинегийн дургүй нь хүрч маргаан хийнэ. Ингэж байснаас гадаа тэнгэр сайханд өрөвтасын хөгжилтэй дэгдээхэйнүүдтэй тоглож наадах нь Гезинед гоё сонин бодогдож гараад явчихмаар санагдана.

	Орой өвснийхөн ирж Эрика тэргэн дээр суучихсан ирэхэд Гезинед атаархах сэтгэл төрөх ажээ. 

	Круземарк эзэгтэй шагайж:

	— Манай өвчтөний бие ямар байна вэ? Бяцхан сувилагч минь, хүйтэн жин сайн тавьж байсан биз? гэж гартаа нэгэн захидал барьж: — Фолкер минь, ааваас чинь захиа иржээ. Буцах хаяг нь ахлагч дэслэгч Круземарк гэж байна шүү гэхэд Фолкер баясаж:

	— Яасан гоё вэ, надад өгөөч, ээж ээ! гэв. 

	Круземарк эзэгтэй:

	— Май, үүнийг унш! Гезине чи надад жаахан туслаад аль! Тахианы саравчнаас хэдэн өндөг цуглуулаад ир. Би оройн хоол бэлтгэе. Өнөө орой шарсан өндөг өгнө шүү гэхэд Гезине сониучханаар

	— Бүгдэд нь өгөх үү? гэвэл авгай:

	— Тэгэлгүй яах вэ, чи Фолкерыг асарч байлаа. Бусад хүмүүс өвсөн дээр их сайн ажилласан. За явъя, чи тэр өндөгний сав ав гэв.

	Хойлог хашаан дотуур шиншлэн шогшино. Гезинегийн ээж, Эрика хоёр Николайд өвс сэрээдэж авч өгч байлаа. Хашаан дотор өвсний сайхан үнэр ханхалж яг л зун цагийн зэлүүд хөндийд байгаа юм шиг санагдах ажээ.

	— Хүүе, хүүе ээ! гэж дуудсаар Гезине: — Өнөө орой шарсан өндөг өгнө гэнэ. Бас тэгээд бүх хүмүүст шүү гээд тахианы байр луу гүйж одлоо. Харин Хойлогт нь хамт явах эрх байсангүй. Учир нь тэрээр тахиануудыг торноос нь гаргаад сүйтгэчихдэг байлаа.

	Хагас цагийн дараа, Николайн оройн хоолыг морины саравчинд Гезине авчирлаа. Николай морьдод тэжээл тавьж байв.

	Гезине шарсан өндөг, төмс, хоёр зүсэм шарсан талхыг овьёосны авдар дээр тавьж:

	— Онцгой хоол ирсэн шүү, Николай. Чи өнөөдөр их идэвхтэй ажилласнаас шүү! Эзэн авгай өнөөдөр нөхрөөсөө захиа авч их сайхан ааштай байгаа юм шүү гэв. 

	Николай хоолыг үнэрлэж:

	— Аяа, хорошо! гэв.

	Өнөө оройны хувьд Николай чанартай сайн хоолноос өөр юу хүсэх билээ дээ?

	Тэрээр дөнгөж саяхан оргох хугацаа тэмдэглэдэг нууц газраа арван дөрөв дэх зураасаа тавьсан шүү дээ. Сүүлчийн өдөр нь түүнд яг л ерийн тааламжтай өдөр шиг өнгөрлөө. Хоёр цагийн дараа тэрээр Семён, Петька хоёртойгоо хусан ойн захад уулзах болно. Хурааж цуглуулсан жаал зугаа идэх юмтай хүүдий, гутал хоёр нь овьёосны хайрцагт бэлэн бий. Түүний хажууд Гезинед хийсэн сүрлэн хүүхэлдэй байлаа. Гезинед тэр хүүхэлдэйгээ одоохон өгчихмөөр санагдана. Үгүй ээ, болохгүй, хүлээе! Алдаа хийж болохгүй. Харин охин минь, чи маргааш миний салах ёсны тэмдгийг олж авах болно гэж дотроо бодон Гезинегийн үсийг энхрийлэн илж инээмсэглэн ажиглав. 

	Гезине:

	— Николай, сайхан хооллоорой. Үүнээс хойш чиний хоолыг би авчирч байж магадгүй. Круземарк эзэгтэй юу гэж хэлсэн гэж санан аа? Чи морь хөтлөхдөө яг л тариачин Круземарк шиг хөтөлж явсан гэнэ. Нээрээ тэгж хэлсэн шүү. За би явлаа, ээж хүлээж байгаа, сайхан нойрсоорой гээд гүйж одов.

	Николай хоолыг амтархан идэж шарсан хоёр зүсэм талхаа хүүдийндээ хийж бүдэг гэрлээ унтрааж саравчны хаалга нээж орчин тойрны чимээг чих тавин чагнана. Шөнийн нам гүм Биркенхофыг нөмрөх үес Николай идэх юмтай хүүдий, хүүхэлдэйгээ аваад цэцэрлэг дундуур сэмээрхэн гэтэж гарлаа. Түүний нүд шөнийн харанхуйд дасаж энэ тэрийг болгоомжлон явсаар овоохойн үүдэн дээр очиж сүрлэн хүүхэлдэйгээ чулуун довжоон дээр тавилаа.

	Хойлог хаалганы завсраар үнэрлэвч Николайн үнэрийг таньж ганхийж ч дуугарсангүй.

	— Баяртай, Гезине! гэж Николай амандаа шивнээд Семён, Петька хоёр нөхрөө зорин шөнийн харанхуй дунд алхан одов.

	Алтан шар нарны гэгээн тунгалаг туяагаар шинэ өдөр эхлэв. Өглөөний наран хусан ой дээгүүр дугараг улаан гал мэт хөөрөв. Гезине өрөвтасын дэгдээхэйг үзэхээр яаран гарахад өглөөний нарны туяанд нүд нь гялбаж ядан хэсэг зогсоход Хойлог нь нэгэн зүйлийг шохоорхон шиншлэхэд ажиглавал хүүхэлдэй байлаа.

	— Ээж ээ, ээж ээ, гараад ирээч! гэж Гезинег дуудахад ээж нь:

	— Хар эртээр битгий хашхираад бай! гэв. 

	Гезине:

	— Энд нэг хүн сууж байна. Бушуулаач ээ гэвэл ээж нь үүдээрээ шагайж бяцхан тоглоомыг ажигласнаа их л гайхсан байртайгаар: 

	— Үгүй ээ, энэ чинь яасан хөөрхөн юм бэ? гэв.

	Гезине тэр тоглоомыг авч элгэндээ наан тэврэв.

	— Хачин юм даа гэснээ ээж нь: — Энэ яагаад манай үүдэнд байж байдаг бил ээ? гэв.

	Гезинегийн санаанд нэгэн зүйл оров. Николай биш байгаа? Өөр хаанахын хэнээс байх бил ээ дээ? Лав Николай энд тавьсан биз. Тийм ч учраас Николай заримдаа надаас юм нууж хийдэг байжээ.

	Гезине тоглоомоо гар дээрээ өргөснөө нэр олж:

	— Ээж ээ, үүний нэрийг хэн гэдгийг та мэдэх үү? Үүнийг чинь Катя гэдэг шүү дээ. Гезине, Катя гэдэг хоёр нэр хэлэхэд сайхан таарна биз? гэвэл ээж нь:

	— Байз охин минь, наадах чинь одоохондоо чинийх болоогүй л байна шүү гэхэд нь Гезине:

	— Яалаа гэж дээ, энэ чинь минийх байхгүй юу. Тийм ээ, Катя? Чи надад хүрч ирсэн. Тэгээд бас миний хажууд үргэлж байна. Би чамайг гоё хувцаслана гэснээ ээждээ хандаж: — Ээж ээ, танд даавууны өөдөс зөндөө бий шүү дээ гэв. 

	Ээж нь:

	— Одоохондоо хүлээе, наадахын чинь учрыг нь бас олъё. Харин одоо ор! Үсийг чинь самная, би тэгээд явалгүй болохгүй нь гэв.

	— Өнөө орой Катядаа хувцас заавал хийнэ шүү гэж Гезине үсээ самнуулах завсраа нөгөөх хүүхэлдэйгээ гартаа барьсаар л байв.

	Тэрээр өрөвтасын дэгдээхэй, Хойлогийгоо ч мартсанд Хойлог нь баахан гомдсон маягтай байх ажээ.

	Гезине, Биркенхофын хашаанд Николайг хүлээж зогсоно. Одоохон гараад ирэх цаг боллоо. Бүр тэрээр шахуургат худгаас уух ус зөөдөг байлаа. Гезине түүнтэй уулзаж хүүхэлдэйгээ «Катя» гэж нэрлэх болсныгоо хэлэхийг хүсэх ажээ. Морины саравч хаалттай л байлаа.       

	Николай унтаж хоцорсон юм болов уу ч гэж Гезине бодлоо. Аль эсвэл өвдсөн юм болов уу? Ер нь шагайя байз. Өчигдөр би хоолыг нь оруулж өгч байсан юм чинь гэж бодоод Хойлогтойгоо хамт орлоо.

	— Николай! гэж дуудвал ямар ч хариу сонсогдсонгүй. 

	Сүрлэн байр эзэнгүй ажээ. Өглөөнийхөө тэжээлийг идэх тогтоосон хэмжээнээс хэтэрснийг үл андах анжисны морьд ховдоглон хавьчина. Гезине цэцэрлэг дундуур явж хураалттай өвсөнд ч хүрлээ. Николайн мөрийг хаанаас ч олохгүй ажээ.

	Гезине морины саравчинд их л гайхсан байдалтай орж ирэв. Зөвхөн хонхойлсон өвсөөр л энд хүн хэвтэж байжээ гэж таахаас өөр сураггүй байлаа. Гезине Николайн суудал дээр суулаа. Тэрээр морины ширүүн нэмнээг гараараа илэх зуур Ванда, Моритц хоёрыг байж ядан дэвхцэхийг ажиглана. Хар халтар болсон цонхны шилээр өглөөний наран туслаа. Гезине, Николайг аль хэдийний холын хол явсныг мэдэвч учир явдлыг бас л сайн ойлгохгүй байлаа. Тэрээр дахиад л эргэн тойрноо ширтэн эрснээ ээж рүүгээ явлаа.

	Ээж нь толгой сэгсэрч:

	— Тэнэг жаал минь, чи тэнд юугаа эрсэн юм бэ! гэхэд Гезине

	— Нээрээ шүү, Николай алга болжээ, ээж минь гэвэл ээж нь:

	— Ийм юм битгий ярьж бай гэв. Гезине:

	— Тэгээд тэр одоо хаана байх юм бэ? Ойр хавийн бараг бүх л газрыг үзлээ. Анжисны морьд хүртэл тэжээлгүй л байна гэвэл ээж нь:

	— Юу гэнэ ээ, чи? гэж үнээ сааж байснаа сандран босож:

	— Морьдодоо тэжээл тавиагүй байна гэнэ ээ? Тэгвэл тэр явчихсан хэрэг боллоо. Николай морьдоо юунаас ч илүү их сайн арчилдаг байсан юм. Одоо ч сүйд майд боллоо! гэж Гезинег өөр лүүгээ татан авчирч шивнэн: — Чамд тэр явах талаар юм ярьсан уу? гэвэл Гезине:

	—  Ганц ч үг хэлээгүй, харин энэ хүүхэлдэй бол лав Николайнх биз гэхэд ээж нь:

	— Тэгвэл түүнийг одоохон үгүй хий! гэж өгүүлэхэд Гезине:

	— Үгүй ээ, ээж ээ... гэж түгдэрч ядахад ээж нь:

	— Ээжийнхээ үгэнд ор, хүү минь! Бид энэ хэрэгт орооцолдож хэрхэвч болохгүй. Энэ сүрлэн юмны чинь улмаас ямар ч явдал гарч болзошгүйг чи яаж мэдэх бил ээ! гэвэл Гезине хүүхэлдэйгээ чанга гэгч тэвэрсээр

	— Би юу ч мэдэхгүй юм. Николай заримдаа надад Орос орны тухай ярьж өгдөг байсан. Тэр зөвлөлт орон гэж ярьдаг. Тэнд дайн их аюул зовлон тарьсан гэнэ бил ээ. Тэгээд бас Катягийн тухай их боддог байсан. Тэр нь Николайн найз нь юм гэнэ лээ. Катягийн үс ийм урт... гэж цамцныхаа хормойг зааснаа:

	— Ээж ээ, тэр нутагтаа хүрч чадах болов уу? гэхэд ээж нь:

	— Ямар ч хэрэггүй юм хийж байх юм. Хэчнээн өдөр явган гүйх бил ээ дээ. Тэгээд газар авах биш. Гэвч бидэнд ердөө хамаагүй хэрэг гэж ээж нь түүний гараас хүүхэлдэйг нь шүүрэн авч малын тэжээлийн доогуур шургуулж: — Бүх зүйлийг март! Фолкерыг сайн асар. Харин сэжиг авахаар үг алдуузай! гэв.

	Эрикаг орж очиход жандарм утсаар ярьж байснаа харилцуураа таглан барьж хүйтнээр харснаа:

	— Танайх бас адил уу? гэхэд Эрика:

	— Тийм, Николай явчихжээ гэвэл Жандарм:

	— Баларсан нөжүүд, бушуухан эр! Тонил! гэж зандрав.

	Хорниг оргосон гурав дахь оросын тухай тойргийн төв хотод мэдэгдэж:

	— Дөнгөж өнгөрсөн шөнө эргүүл хийсэн юм шүү гэж худал хэлснээ: — Женсений Селма гэдэг хүн энэ тоглоомд гар дүрэлцсэн нь тодорхой хэрэг. Тодорхой баримт ч бас бий. Олзны Оросын хөлийг нь боох боолт өгөх зэрэг ер нь нууц холбоотой байсан юм. Би дахин хэлэхэд Круземаркынд туслах ажилчнаар байдаг Женсений Селма гэдгийг... гэж гүтгэлэг зохиож хамаг өөрийн бурууг зайлуулахыг Хорниг хичээх ажээ. Түүний үг ч үнэд хүрлээ. Селма авгай сэрдэгдэж үүгээр дайн самууны цагт түүнийг баривчлах үндэс бүрдэх нь тэр.

	 

	 

	 

	Асар удалгүй тосгонд хөх саарал машин давхин ирж Биркенхофын хашааны үүдэнд зогсов. Гезине, Фолкер хоёр сууцны өрөөнөөс ажиглавал Жандарм Хорниг өөр танихгүй хоёр хүний хамт хашаанд орж ирлээ. Тэдний ярьж байгаа үгийг чагнавал Хорниг «Миний хоньчин нохой байсан ч болоосой» гэж үглэснээ «Сургуулийн хүүхдийг эрэлд гаргах хэрэгтэй боллоо» гэж байгаа сонстов.

	Гезине дотроо, үнэрч нохойгүй байдаг чинь сайн хэрэг. Эд нар Николай, түүний нөхдийг яасан ч олохгүй гэж бодно.

	Фолкер орон дээрээ өндийн сууж хоолойгоо засаж:

	— Яасан гоё вэ? Оросын эрэлд гарна гэдэг чинь. Би хамт явж чадахгүй нь! гэж харамсан өгүүлэхэд Гезине шазуураа зууж дотроо Николай өөрт нь тусалсныг яасан түргэн мартдаг юм бэ? гэж бодтол гэнэт түүний нүдэнд нь ээжийг нь Хорниг үнээний саравчнаас гаргаж, нөгөөх танихгүй хоёр хүн хашаагаар гарч ирэн Хойлог тэдний араас боргож байгаа үзэгдсэнд, Гезине учиргүй их айн сандарлаа.

	Фолкер:

	— Лав цагдаагийн нууц ажилтнууд байна гэж шивнэв. Гезине гүйн гарч:

	— Ээж ээ, ээж ээ, та нар яах нь вэ? Ээж минь яагаа ч үгүй шүү дээ... гэхэд Хорниг:

	— Амаа тат! гэж хаалга руу түлхэж: — Хол тонил! гээд хаалга тасхийн чулуудсан нь Гезинегийн хамрыг шүргэн яггүй их өвтгөв.

	Хорниг, Селмаг буруутан болгож барьж байгаа нь тэр ажээ. 

	Гезине, Фолкерын өрөөнд гүйн орж цонхыг нь нээлээ. Гэтэл бас Хорниг харчхаад гар зангидан:

	— Цонхноос зайл! гэж аашлав.

	Тэгэвч Гезине ээжийнхээ айж бачимдсан царайг дахин харж чадсан бөгөөд тэр агшинд Хорнигийн нуруунд ээж нь таглагдан харагдахаа болилоо.

	Машин ч тарчигнан явж одов. Фолкер урт гэгчээр санаа алдаж, нулимс асгаруулан гадагш ширтэн байгаа Гезинегийн өөдөөс гөлрөн ажиглана.

	Ханын том цаг "таг-таг" гэж дуугарахаас өөр чимээ огт үгүй ажээ.

	Гэтэл Круземарк эзэгтэй орж ирээд:

	— Чи энд байж болохгүй гэж Гезинед хандан: — Чи тэр нийтийн байрны эмэгтэйд очиж мэдэгд. Ердөө одоохон яв! Би та нарыг харахаас уур хүрээд байна гэв. 

	Ханын цагны цохилт Гезинегийн чихийг доргиулах мэт чанга сонсогдох шиг болов. Түүний нүдэнд хажууд нь байгаа эх хүү хоёр, урьд нь холдох дургүй байдаг хашаа хүртэл хүйтнээр тусах ажээ. Тэрээр Хойлогтойгоо хоёулаа хашааны хаалганы дэргэд нэлээд удаан зогслоо. Одоо хаачих бил ээ? Тосгон руу очъё гэж тэр бодсон ч үгүй, Гезине овоохойныхоо үүдэнд уйтгартай зогсоно. Ядахдаа цонх нь бас түгжээтэй байлаа. Нулимсаа гүйлгэнүүлэн байж Хойлогийгоо тэврэв.

	Хажуугийнх нь ногоон зүлгэн дээр овоохойн оройн сүүдэр тусаж түүний дээр бас өрөвтасын үүрний сүүдэр харагдана. Гезине гэнэт цочсон мэт өрөвтасын үүрийг ажиглав. Хов хоосон ажээ. Бүх өрөвтасууд нисээд явчихсан хэрэг байжээ. Гезине тэдний хойноос санаа зовон хүнд битгий баригдаасай гэж хүснэ.

	Өрөвтасууд эжий минь хаана байгааг эрнэ. Бас аавд очиж хэлж ч магадгүй. Тэгвэл аав гэртээ бушуухан ирж ээжийг чөлөөлнө дөө гэж бодно. Гэвч өрөвтасууд ор сураггүй алга болж Гезинегийн хүсэлт зөгнөл биелсэнгүй ээ. Тэрээр туулайн саравчны буланд хоргодон зогсоно. Эндээс Гезине овоохой руу очих юм бүхнийг харж болох ажээ.

	Нар баруунаа шингэхчээн боллоо. Ийм урт өдрийг Гезине ер үзээгүй юм шиг санагдана. Хүлээж ажиглаж зогсоход удах тутам төвөгтэй байлаа. Хойлог эзнийгээ шиншлэвч Гезине түүнийг уйтгартайяа ажиглахаас өөр зүйлгүй тул Хойлог бут руу харайн очиж оготно, хулгана гэтэн мяраана. Нар овоохойн орой дээгүүр тонгойлоо. Гезине гэнэт цочиж эргэж харах гэтэл нэгэн хүн түүний мөрөн дээр гараа тавихад нь тэрээр:

	— Ээж ээ! гэтэл ээж нь биш харин Эрика байлаа.

	— Пст гэж Эрика чимээгүй байхыг сануулж: — Нийтийн байрны асрагч чамайг эрж явна. Чамайг хаалттай байранд оруулах юм байх гэхэд Гезине:

	— Үгүй ээ! гэв. Эрика сийрсэн саваасаа жигнэсэн мантуу гаргаж: 

	— Май! Чи өлсөж байгаа биз гэж өгөхөд Гезине түүнийг авч цамцныхаа халаасанд хийж:

	— Ээж хэдийд ирэх бол? гэвэл Эрика мэдэхгүй гэв.

	Гезине цааш нь:

	— Би маргааш болтол хүлээвэл яах бол? гэвэл Эрика толгой сэгсэрч:

	— Чи ийм удаан ганцаараа хаана байж хүлээх юм бэ? Би чамд туслах эрхгүй. Эзэгтэй аймтгай, Фолкер гэж яг л хоточ нохой шиг ширтэж чагнаж байна гэж учраа тоочиход Гезине мантуунаас Хойлогтоо хэсгийг өгч:

	— Тэгвэл би эмээдээ очно гэв. Эрика:

	— Тийм хол газар яаж чи явган явж хүрдэг юм бэ, чадахгүй гэхэд Гезине:

	— Холгүй шүү, яг дөрвөн тосгон өнгөрөөд л байдаг юм. Би явах замыг нь мэднэ. Эмээгийн төрсөн өдрийн баярт би аавтайгаа очсон юм байхгүй юу. Бас Хойлог ч мэдэж байгаа. Харин би хүүхэлдэйгээ авч явмаар байна. Эрика чи миний хүүхэлдэйг үнээний саравчнаас аваад өгөхгүй юу? Ээж түүнийг авдар доогуур шургуулчихсан юм гэснээ тэрээр эргэн тойрноо ажиглан ширтэж:

	— Николай өгсөн юм гэж шивнэв.

	Эрика:

	— За тэгье, саравчны цонхоор шүү, чи цэцэрлэгт хүлээж бай, хүнд битгий харагдаарай гэв.

	Асар удалгүй Гезине «Катя» хүүхэлдэйгээ гар дээрээ өргөж:       

	— Хойлог, бушуулаарай, хусан ойн захад хүрье гээд гүйлээ. 

	 

	 

	Үдийн бүгчим халуун агаарт цардмал зам, үзүүр нь үл харагдах хөх тууз үелзэн хөврөх мэт зэрэглээтэн харагдана. Дөрвөн тосгон өнгөрч Видерборн хүрч тэгээд л эмээдээ очно доо гэж Гезине өөртөө байн байн ярьж явна. Түүний хараа анхны тосгоны барааг харахыг хүсэн ширтэнэ. Юу ч харагддаггүй ээ. Гезине мөн л горьдсоор боловч холын урт замд машин ч явахгүй ажээ. Гезине ядрахын эрхэнд замын хажуугийн өвсөн дээр сууж «Катя» хүүхэлдэйгээ өвсөнд хучиж үлдсэн жаахан мантуугаа Хойлогтойгоо хуваалаа. Юм идсэнийхээ дараа Гезинегийн ам ихэд цангасанд хурган чих зажилж цангаа нь жаахан гарлаа. Гезинед гэнэт хүмүүсийн шуугилдах дуун сонстоход тэрээр арагшаа нэг харснаа:

	— Араас хүмүүс ирж явна. Хойлог минь чи бид хоёрыг аваад явчхаж магадгүй шүү гэтэл унадаг дугуйтай, хүрэн цамц өмссөн хэсэг хүүхдүүд ойртож ирлээ. Гезине жижигхэн бутны ард нуугдсан боловч тэмцэлд дуртай бяцхан нохой нь замын голд зогсож боргоход нь Гезине «Нааш ир!» гэж дуудавч хэрэг нэгэнт оройтсон байлаа. Хүүхдүүд хүрээд ирлээ. Тэдний хамгийн түрүүнд Кодиц ирж хажууд нь Зигги хамт тооромслов. Тэд хэдэн цагийн турш Жандарм Хорнигийн тушаалаар оргосон оросыг олохоор хөндий талыг хэсэн яваа ажээ.

	— Юуны урьд энэ нохойг дайръя гэж Зигги хашхирав. 

	Тэд Хойлогийг барихад хялбархан гэж хэтэрхий онгирчээ. Аргат бяцхан Хойлог барих гэж дайрсных нь шууг хазмагцаа зугтаад алга боллоо. Тэд хойноос нь хэчнээн туувч Хойлог бултан зайлж тэдэнд баригдахааргүй ажээ.

	— За больё, наадахыг чинь дараа эд бад хийе. Одоогоор нөхцөлгүй юм байна. Харин одоо энэ овоохойн охины ээлж боллоо гэв.

	Тэгтэл найман том хүүхэд түүнийг хүрээлээд авлаа. Тэдний нэг нь сүрлэн хүүхэлдэйг нь өвсөн дороос гаргаад ирлээ.

	— За, Иванууд хаана байгаа вэ? гэж Кодиц асуув.

	Гезине нохойныхоо хойноос ширтэж, дотроо Хойлог минь чи жаахан томорсон ч болоосой, чи минь жаахан ч болов өссөн бол эд муусайнууд чиний шүднээс айхдаа бутран зугтана даа гэж бодно.

	Кодиц охины үсийг гартаа бөөгнөрүүлэн барьж:

	— Аль вэ түргэл! Амаа нээгээдэх! гэхэд Гезине:

	— Би мэдэхгүй, үнэндээ мэдэхгүй гэв.

	Бяцхан охины гэзэгнээс угз татаж замын захад уйлуулан сөгдүүлэв. 

	Зигги:

	— Наад муу орос эмийг занчих хэрэгтэй гэхэд Кодиц түүнийг гэдрэг нь түлхэж:

	— Бид эмсийг зодохгүй, оросын найзуудад тохирох өөр арга байдаг юм гээд бүснээсээ хутгаа сугалж Гезинегийн хамрын үзүүрийг тоншиж: — Үүнийг хараач! гэхэд бяцхан охин айхын эрхэнд хэчнээн гэдийвч хутганы хурц үзүүр нүдний нь өмнө хэвээрээ шоролзов.

	— Тэнэг толгой чи сайхан мэдээрэй! Би одоо дөрөв хүртэл тоолно. Бид тэр болтол оросууд хаана байгааг мэдэхгүй юм бол чиний энэ өрвөгөр үсийг чинь тайрч хаяна. Гөлгөр халзан болтол нь үсийг нь авна. Зигги, чи хоёр гарыг нь ард нь барьж бай? За одоо яриад байгаарай! Тэр оргодлууд хаана байгаа вэ? гэхэд нь Гезине үг дуугарсангүй доош тонгойв. 

	Багачуудын удирдагч удаанаар тоолж эхлэв. "Нээг... хоёр.... гу... рав... сүүлчийн удаа... дө... рөв" гэтэл Гезинегийн үсний угаар шир шир хийлгэтэл гэзэгний хоёр тасархай замын тоосон дээр унав. 

	Энэхэн агшинд тэдний ард нь машины дохионы чимээ сонстож эргэн харцгаатал нь нэгэн машин ширхийтэл тооромсолж дотроос нь нэгэн авгай гарч ирэх нь цагаан цамц өмсөж дух руугаа үсээ мушгиралдуулан унжуулжээ. Тэрээр:

	— Энэ чинь Женсений Гезине мөн үү? гэхэд Кодиц: 

	— Танд ердөө хамаагүй гэхэд тэр авгай:

	— Харин ч их хамаатай! гэж дуу нь чангарч: — Би албан хэргээр явж байна, чиний нэр хэн бэ? гэхэд Кодиц:

	— Багачуудын удирдагч Кодиц эргүүлд явж байна. Бид оргосон гурван Оросыг ирж явна. Тэр талаар энэ нусгай мэдэж байх ёстой гэхэд тэр авгай:

	― Аль вэ, нааш ир гээд хүүхдүүдээс хөндийрч: — Би энэ охиныг олж авч хүүхэд хүмүүжүүлэх газар аваачиж хорих үүрэгтэй хүн. Энэ миний үнэмлэх байна гэхэд Кодиц:

	— Бид урьтаж толгойн үсийг нь хайчилж хаяна гэвэл авгай:

	— Та нар тэгж болохгүй. Гэзгийг нь хяргасан чинь болно. Хамаагүй аашилж болохгүй. Тэр оросууд оргох тухайгаа хүнд ам алдсан гэж бод оо юу? Аль вэ хойшоо бай! Энэ бол тушаал, мэдэв үү? Энэ охин манай хайрт удирдагчийн төлөө зүтгэдэг болтлоо хүмүүжих ёстой гэв.

	Кодиц бусдадаа хандаж:

	— Дугуйндаа, багачууд аа! Цаг гарздаж гүйцлээ гэхэд Зигги:

	— Ердөө ингээд л бол оо гэж үү? гэж гомдолтой байдлаар асуухад Кодиц:

	— Дэмий битгий чалч! Тушаал бол тушаал! гэв. 

	Зигги цааш нь:

	— Тэгээд тэр оросын эмийг яах вэ? гэхэд Кодиц:

	— Тэр адтай чөтгөр занчуулах болно. Бидэнд түүнээс илүү чухал ажил байна. Бүгдээрээ мордоод яв! гэв.

	Гезине толгойдоо титэмтэй авгайг ажигласнаа дотроо үүнтэй л хамт явахгүй гэж бодмогцоо шуудууны нүхэн дээгүүр үсрэв. Налуу газар гулссаар олигтой хурдан гүйж чадахгүй ажээ. Тэрээр айж чичирсэн дуугаар «Хойлог, Хойлог!» гэж дуудна. Гэвч Гезине холдож чадсангүй баригдаж машинд хийгдэв.

	Бяцхан Хойлог тэдний араас хэчнээн сунан харайвч  тэр тарчигнасан дуут машин ор сураггүй алга боллоо.

	— Чи айх хэрэггүй, гэж нөгөөх авгай машинд сууж явахдаа өгүүлж адууны шүд шиг том шүдээ үзүүлэх гэсэн шиг ярзайн инээв.

	Гезине арын суудал дээр биеэ хураан чив чимээгүй сууна.

	— Чиний үс чинь мөдхөн ургачихна. Ганц хоёрхон долоо хоноход чи бүх муу зүйлийг мартах болно. Манайд их олон хүүхэд бий. Чи тэдэнтэй дорхноо дасах болно. Бид зөвхөн чиний гутал, оймс, бас орны даавууг гэрээс чинь авна гэж авгайн хэлэхэд Гезине машины цонхоор гадагш хартал тэд овоохойн гадаа ирж байлаа.

	Сүрлэн дээвэр дээрээс хоёр өрөвтас үргэсэн байртай сүрхийн нисэн одлоо.

	— Охин чи хамт оч, юмаа сайн мэдэх биз гэж авгайн хэлэхэд Гезине өндөсхийн машинаас буух зуур «зугтъя» гэдэг ганц бодол түүний дотор эргэлдэнэ. Авгайн том гар охины гараас зуураастай хэвээр хашааны хаалгаар чимээгүйхэн орж явчхав. Овоохойн дэргэд очмогц авгай хаалганы цоож тайлах болж охины туяхан гар сулрах агшинд Гезине ухасхийн зугтаж одлоо. 

	Тэрээр чадлаараа гүйж ард нь авгайн хашхирах дуу чихэнд хадна. Бяцхан охин цэцэрлэгийн мод, муу усны шуудуу, гуу жалга, бут сөөг дамжин зугтав. Гезине зориг шулуудан өвдгөөрөө татсан намагт гүйн орж авгайг харахаас өмнө намгийн нөгөө талд нь гарч амжлаа. Тэрээр сүрлийн дунд хэсэгт амрахад түүний урт шилбэ охины толгой дээгүүр найгаж салхины шуугих дуунд нэгэн хүний дуу сонстож «Яасан их намаг вэ? Бут бүрийг нэгжих хэрэгтэй болж байдаг...» гэж өгүүлэх ажээ. Гезине дотроо эрцгээж л байгаарай гэж бодсоор сүрлийн өтгөн бутыг дамжин хол хол үсэрнэ. Түүний цамцных нь хормой ус болтлоо норж үсрэх бүрд нь өвдгийг нь шал шал хийн гуядна.

	Гэнэт түүний ард нохой боргохыг харвал бяцхан Хойлог нь сүүлээ сурамгай гэгчээр шарвалзуулж «хав, хав» гэх нь би хүрээд ирлээ шүү гэх мэт. 

	— Чимээгүй, Хойлог оо! гэж Гезине туяхан гараараа нохойныхоо амыг барьж: — Чи хуцаж ердөө болохгүй, биднийг цаадуул чинь барьж авна шүү гэхэд ухаант Хойлог нь ойрхон байгаа аюулыг ухаарч Гезинегийн өмнө сүүл шарвагануулан, Зелкендорфын ойг чиглэн шогшихдоо ган гэж ч дуугарсангүй ээ.

	Энэ хооронд титэм зүүсэн сайх авгай жолоочийнхоо хамт бут бүрийг нэгжин явна. Тэд удаан ч явлаа. Жолооч цөхөрсөн байдлаар:

	— Одоо больё доо, би ямар мөр хайдаг үнэрч нохой биш дээ? гэхэд авгай өөдөөс нь:

	— Нохой ч их сайн шүү. Бидэнд мөрч нохой хэрэгтэй байна. Ямар ч гэсэн тэр охиныг олох л хэрэгтэй. Энэ орчны газар сайн мэддэг хүн хэрэгтэй байна. Энэ муу хогийн урт сүрэл байхгүй байсан болоосой гэж шүлсээ хаян гутлын улаар үрчиж         

	— Тосгон руу буцаж Жандармд очъё гээд буцлаа. 

	Тосгонд очвол Жандарм байтугай тосгоны даргатай ч уулзаж чадсангүй.

	Тэд бүгдээрээ оросуудын эрэлд гарсан байлаа. Эмнэлгийн сувилагчтай уулзвал цаадах нь толгой сэгсэрч:

	— Өвчтөн сувилна, зав ердөө байхгүй гэх ажээ. 

	Оройн бүрэнхий болж хүмүүс тарианы ажлаасаа буцаж ирлээ. Женсений Селма баригдсан гэдгийг хүн бүр мэджээ. Гэтэл өөр нэгэн шинэ яриа амнаас аманд дамжих болов. Тэр нь Гезине зугтжээ гэдэг яриа байлаа. Цагаан цамцтай нөгөөх авгай аргаа барсан байдалтай ийш тийшээ ажиглавал эргэн тойрон хувиа хичээж чиггүй царайлсан хүмүүс ажээ. Хүн бүр хүүхдээ дуудан оруулж хашааныхаа хаалгыг бэхлэн түгжинэ! Энд тэндгүй гашуун үг сонстоно.       

	— Муусайн шаарнууд! гэж авгай хараан машиндаа сууж: — Тосгоныхны тал хувийг барьж хорих хэрэгтэй гэж машиныхаа хаалгыг тасхийлгэн хаахад жолооч нь:

	— Хаашаа вэ? гэж асуув. 

	Авгай:

	— Эргээд тэр гуу руу! Би тэр зүггүй турсагыг заавал олно гэв. 

	 

	 

	Яг энэхэн үед гутлын занчин хазгар Шрамм ямаандаа тэжээл тавихаар саравчинд сүүдгэнэн очив. Женсений Селма, түүний охины тухай тосгоны шинэхэн мэдээг тэрээр хөршөөсөө сонссон байлаа.

	"Үгүй ээ, энэ хэдэн ямаа чинь юу болчих оо вэ? Өнөө орой бужигнаж давхиад байдаг нь?" гэж бодоод Шрамм саравчныхаа төмөр хаалгыг ихээр нээж харвал саравчны буланд Гезине нохойтойгоо зогсож байлаа.

	Шрамм цочин, охиныг их л гайхан харахад Гезине: 

	— Шрамм гуай... гэтэл Шрамм:

	— Чимээгүй гэж шивнэн: — Би бүгдийг мэдэж байна гэж хаалгаа сайн болгоомжлон хааж ойртон ирж: — Гезине минь, Гезине минь, ингэж цочих гэж дээ! Чамайг энд орохыг хүн мэдээгүй л байгаа даа, хэрэв мэдвэл намайг бас бариад хорьчихно шүү дээ гэв. 

	Гезине түүний нүдийг туршсан байдалтай ширтэн ажиглана. Шрамм гуай бол Николайд тусалсан. Аавтай минь үерхдэг байсан. Тэрээр нэг удаа, чи чинь Женсений охин шүү дээ гэж урам зориг оруулж байсныг нь санахад өнөөдөр түүний үрчлээстэй нүүрэнд айсны тэмдэг илт тодорч байлаа. Гезине урамгүйгээр доош тонгойж саравчны төмөр хана налан сууж чичирсэн гараар Хойлогоо өвөр дээрээ авав. Гуталчин Шрамм Гезинегийн толгойг хараад хоёр дахь удаагаа цочлоо.

	Гэзэг нь яачихаа вэ? гэж гайхавч Шрамм асууж зүрхэлсэнгүй, Илжиг! хөгшин илжиг минь чамаас энэ зовсон хүний үр юу хүлээж байна вэ? гэж дотроо өөрөө өөрийгөө хараан зэмлэж хаана нуухыгаа эргэцүүлэн бодлоо. 

	Ганц арга байлаа! Хотод байгаа өөрийнхөө эгч Эннэд өнөөдрийн дотор аваачиж өгөх хэрэгтэй болов. Тэр ганц бие талхчин авгайн дэргэд байхад Гезинед найдвартай байлаа. Женсений Гезине, одоо Эннэ Ломаннын ач охин болох ёстой боллоо. Шрамм доош бөхийж охины цонхийсон цагаан царайг өөр лүүгээ харуулж:

	— Гезине, чамайг тэдэнд өгөхгүй ээ. Би эхлээд гайхаж цочсон маань чи гэв гэнэт газар доороос гараад ирсэн мэт миний өмнө зогсож байсан болохоор тэгсэн юм. Би нуугдах их сайн газар мэдэж байна. Чи тэнд тавтай сайхан байх болно. Хоёулаа өнөө шөнө дугуйн аялал хийе гэхэд Гезине:

	— Ида эмээ рүү юу? гэж их л олзуурхан асуухад Шрамм:

	— Үгүй ээ, тэнд очвол цаадуул чинь чамайг олоод авчина. Би бас өөр нэг эмээг мэднэ, тэр бол яг л чиний эмээ шиг бас их сайн эмээ байгаа юм. Чи надад итгэ гэж охины нулимсыг арчиж, — Чи их өлсөж байгаа биз? гэхэд Гезине уртаар санаа алдаж толгой дохин нусаа татаж:

	— Тийм ээ, Хойлог бас адилхан өлсөж байгаа, хоёрхон мантуу л Эрикагаас авч хоёулаа хувааж идсэн. Өөр юу ч идээгүй гэв.

	Шрамм:

	— Та хоёр тавхан минут тэсэж үзээрэй. Чи энэ ямаануудын майлалдаж байгааг сонсож байна шүү дээ. Эдний ингээд дур дураараа шуугилдчих нь мөн ч төвөгтэй шүү. Би эдэнд оройн өвсийг нь тавиад өгчихье. Тэгэхээр чимээгүй болчихно. Тэгээд та хоёр гайгүй гэдэснийхээ хэрээр идээрэй гэв.

	Тэнгэрт сар ч үгүй, бүр ганц ч одгүй харанхуй шөнө орчныг бүрхжээ. Замын хажуугаар эгнүүлэн тарьсан сөглөгөр мод хар сүүдэр татан Гезинегийн хажуугаар үлдэж хоцорно. Тэрээр Шраммын урд талд дугуйны хөндлөвч төмөр дээр сууж гараас барьжээ. Дугуйны гинж чахран дуугарна.

	— Шрамм ах аа, хотод очих болж байгаа юу? гэж Гезинегийн асуухад Шрамм:

	— Одоохон, одоохон. Ихэнх замаа бид явчхаад байна гэж амьсгаадна. 

	Тэрээр цамцаа нэвтэртэл хөлөрчээ. Тэр эрүүл хөлөөрөө хүчлэн хийх ажээ. Шрамм амьсгаадан дугуйнаас бууж:      

	― Жаахан явган яваадахъя гэв. Гезине түүний өмнө бөндгөнөн:

	— Шрамм ах аа, Хойлог танайд байхдаа уйдахгүй байгаа? гэвэл Шрамм:

	— Яагаад уйдах бил ээ? Ямаа хариулж сургана гэхэд Гезине:

	— Хойлог та хоёр намайг хотод эргэж очих уу? гэж лавлахад Шрамм:

	— Эргэлгүй яах вэ. Харин тэгэхдээ өнөө маргаашгүй ирж болохгүй, чи өөрөө ойлгож байгаа шүү дээ. За аль вэ, одоо хоёулаа жаахан дасгал хийгээдэхье. Чиний нэр хэн гэдэг бил ээ?

	— Ломаннын Кристине гэдэг гэхэд нь Шрамм урамтай гэгчээр:

	— Их сайн, чи энэ нэрийг мартаж болохгүй шүү. Кристине гэгч нь Гезине гэхтэй ойролцоо сонсож байгаа биз дээ? Бас Ломанн ч тогтооход амархан нэр шүү дээ. За тэгээд Ломаннын Кристине яаж юугаар ирсэн бил ээ? гэхэд Гезине:

	— Галт тэргээр ирсэн, тэнд их олон олон хүн байсан гэхэд Шрамм цаашлуулж:

	— Ээжийн чинь нэр хэн гэдэг билээ гэхэд Гезине:

	— Бас Кристине гэдэг гэвэл Шрамм:

	— Тэгээд ээж чинь одоо хаана байгаа вэ? гэхэд Гезине:

	— Би түүнийг мэдэхгүй, эхлээд ээж энд байсан, тэгээд дараа нь алга болсон. Харин миний аав цэрэг гэхэд Шрамм:

	— Бүгдээр зөв, Ломаннын Кристине, өөр юм хэнд ч ярьсны хэрэггүй. За аль вэ хоёул аяллаа үргэлжлүүлье гээд охиныг өргөж эмээлийнхээ урд дээр тавьж, өөрөө мордонгуутаа, — Чүү, зэвтэй төмөр минь! гэсээр хөдөллөө. 

	Тэд цаашаа шөнийн харанхуйд их л удаан явлаа. Гезине ч тэссэнгүй унтчих гээд байсан тул Шрамм нэг гараараа түүнийг түшиж явлаа.

	Хотын байдлыг бага ч гэсэн ажих, харж чадах сөхөөгүй унтжээ. Шрамм нэгэн цонхыг зөөлнөөр байн байн тогшсоны дараа Эннэ эгч нь цонхоо онгойлгож сандарч мэгдэн:

	— Үгүй та минь, харанхуй шөнөөр юу болж байгаа чинь энэ вэ? гэхэд Шрамм:

	— Битгий олон юм шалгаагаад байгаач, урьтаж биднийг оруулаадах гэв.

	Жижигхэн өрөөний зөөлөн урт сандал дээр суусан Гезинегийн нүд чийдэнгийн гэрэлд гялбаж юм ууя гэж хүсэв.

	Нэгэн цагаан толгойтой авгай түүн рүү тонгойн ажиглахад Гезине:

	— Эмээ! гэж эелдгээр өгүүлэв. Тэрээр хананд байгаа хүрэн цагны хөхөө шувууны дүрсийг ажиглан цаг цагаар донгодох түүний дууг алсын алсад сонсох мэт болсоор гүн нойронд дарагдах зүүд манан дунд хөвж эхэллээ.

	Цаг доторх хөхөө шувуу далавчаа дэлгэн нисэн ирж охины гар дээр суулаа. Бяцхан шувуухай толгой дохин "Сайн байна уу, Гезине?" гэж мэндлэв. Гезине ч өөдөөс нь "сайн байна уу? хөхөө минь, чи намайг мартаагүй байсан чинь их сайхан байна. Харин тэгэхдээ би одоо Гезине биш Кристине шүү гэхэд нь хөхөө:

	— Тэр яах вэ. Чи Гезине хэвээрээ шүү дээ гэв.

	Гезине:

	— Хөхөө шувуухай минь чи хол газраар нисэн аялах юм, миний ээж яаж байгаа бол? Хэл дээ! гэхэд хөхөө чиний ээж үргэлж чамайг бодож сууна. Энэ нь түүний суллагдан гарах тэр сайхан өдрийг хүртэл хугацаа өнгөрөөхөд нь их тусалж байна гэхэд нь Гезине:

	— Миний аав? гэвэл хөхөө «Аав чинь буугаа хаясан, тэрээр өөр хүнийг буудахыг хүсэхгүй байна. Тэгээд дайн дуустал Орос оронд хүлээхээр тэнд байгаа» гэхэд нь Гезине: «Мөд ирэх болов уу?» гэж асуухад нь хөхөө: 

	«Ердөө удахгүй, сониучхан жаал минь одоо би нисэхгүй болохгүй нь. Тэгэхгүй бол эцэст нь амьгүй биеийн санааг ч асууж магадгүй нь» гээд нисэх гэхэд нь Гезине:

	«Байз байз, хөхөө шувуухай минь! Нэг зүйлийг чи надад хэлж өг! Николай өөрийнхөө найз нарынхаа хамт нутагтаа нэвтэрч чадах болов уу» гэхэд хөхөө: «Тэр лавтай, Гезине. Тэр гурав чинь хүчтэй. Эх орныхоо барааг эргэж харах болно» гэж шулганангуутаа Гезинегийн гар дээр өдөө сэгсэрснээ алгуурхнаар нисэн одлоо. Гезине түүний хойноос «Баярлалаа» гэж хашхиран: 

	Өрөвтасуудад мэнд дамжуулаарай, «бас миний Хойлогт, сахилгагүй багачуудаас болгоомжтой байгаарай» гэж хэлээрэй гэтэл тэр нь «Гү-гү Гү-гү!» гэж Гезинегийн зүүдэнд цуурай болон сонсогдох нь бүдэгхэн болсоор холдох мэт болов.

	Өглөө нь Гезинег сэрэхэд нөгөөх хөхөө маань хүрэн хайрцагтаа сууж цаг цагт донгодсоор байлаа. Дайны төгсгөл хүртэл хөхөө шувуу хайрцаг дотроо олон олон донгодох хэрэгтэй байсан боловч Гезинегийн зүүдэн дунд хэлсэн түүний үг бүр нь ширхэгчлэн биелсэн юм гэдэг.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

